
Жыпар ИСАБАЕВА
Адашкандар-2
(Романдын экинчи китеби)

Кара көз айнек тагынып, жоолугунун бир учу менен бетин жаап алган шыңга бойлуу аял акырын кирип келип, босогодо үн-сөзү жок туруп калды. Иштеп отурган Акшоола баш көтөрүп, мейманына бир карап койду да: 
 - Келиңиз, - деп бош орундукту көрсөттү. –  Азыр бошойм, отура туруңуз… 
Чүмбөттүү аял отурган жок. Акырын жылжып басып, түз эле компьютерден карегин ажырата албай отурган Акшооланын жанына келди да,  сумкесинен бир нерсе алып чыга албай жаткандай, кармалап туруп калды. 
 - Мен сизди угуп жатам? – Акшоола бу жолу да «отуруңуз» дегендей  отургучту жаңсады.
Бирок аял бу саам да отургусу келген жок. Үн да каткан жок. Тек гана, оюна бир нерсе түшүп кеткендей жайбаракат кыймылдап, бет чүмбөтүн тепчиген төөнөгүчтү шашпай чыгарды да, жоолугунун бошой түшкөн учун түшүрбөй кармап туруп, адегенде көз айнегин алды... 
Акшооланын тулку-бою билинер-билинбес “селт” дей түштү.

Сыртынан ушунчалык чырайлуу көрүнгөн аялдын бир эле көзү бар экен!   Экинчи көздүн бош калган чанагын лейкопламстырь менен каршы-терши чаптап коюптур.  

Ошону атайын көрсөткөнү же коркутканы келгенсиген бейтааныш аял эми: «Муну да көр!” – дегенсип, жоолугунун учун таштап жиберди эле... Акшоола ордунан кантип ыргып тура калганын өзү байкабай калды..! 
Аялдын мурду  да жок экен! Кудум ит жулуп кеткендей, же бирөө кесип ыргытып ийгендей оңурайып, орду гана турат! Бир жак бети да терисин сыйрып алып таштагандай, быргыл-тыргыл... 
Бет маңдайында жан алгыч,  же тирүүлөргө нааразы болгон кадимки ач арбак тургандай сезилип,  денесин майда калчылдак басып кетти Акшооланын. 
Бир топтон кийин гана акыл-эсин топтоп, өзүн-өзү кармап, «кантээр экен» деген кыязда:

· Отуруңуз, - деди акырын сүйлөп. ªзү да ордуна учкай отурду. Ошондон кийин да бир топто барып ордунан козголгон аял, артында турган отургучка көчүк басты. 
Акшоола аны карабоого канчалык  аракет кылып, жүзүн  ала качкан сайын,  аял  аны ушунчалык ач көздүк менен теше тиктеп отурду. 
Акшоола да кирпик алдынан байкады, аялдын кийген кийими, куюнган атыры да жупуну эмес болчу. Атүгүл оң колунун аты жогунда «башы бош эмес» экенин билгизген алтын шакеги да жүрөт. Ошону көргөндөн кийин гана аялдын көрүмчү же арбак эмес, кандайдыр бир себептен улам катаал тагдырга кабылып калган кадимки эле аял  экенине ишенди ал. Демек убакытты созуп, бу жагымсыз жагдайды кармап отура берүүнүн кереги жок эле. Анын үстүнө  журналисттик кызыгуусу да аны чыйралттыбы, эми аялга жанагыдан такыр башкача, өзүнө-өзү ишениңки көздөр менен карады. 
«Башта татынакай болсо керек?» – деди оюнда Акшоола анын бетинин соо калган, жылмакай жеринен, күлгүн түстүү боёк менен боёлгон эриндеринен, бой-келбетинен улам. А бирок аялдын жүзү аркылуу, анын жаш-курагын өлчөп, болжоого эч мүмкүн болбой калыптыр. 
“Бирок, дене түзүлүшүнө караганда али жаш эле окшойт. Бечарага кыйын болгон экен...”

Өзүнүн коркунучтуу жүзүнө бир чети суроолуу, бир чети аяй, кудум дарыгердей үңүлүп, кылдат тиктеген көздөргө аял туруштук бере албай кеткендей, аял эми жалгыз көзүн ала качып, кайпактап кетти. Анын жанагыдай болбой, бошой түшкөнүн Акшоола  да туйду. 
Бирок, ошол эле убакта бейтааныш аял кекирейиңки да эле. 
Акшооланын сезими дагы бир нерсени туйгансыды. Аялдын ушул – ээгин болор-болбос өйдө көтөрүп, жалгыз көзүн чала жумган тейден кыймылдабай, текебер отурушунда: «Бул – мен! Жакшылап карагын да, тааныгын!» - дегендей бир тымызын белги да бар эле.
Акшооланын карек учкундары аялдын тулку бою ылдый “чуркап”, бутунун учуна чейин түшүп келди. Кудум ислам динин толук  мойнуна алган аялдай, көйнөгү кызыл ашыгын жаап турганы менен, жылаңайлак аягына алды-арты ачык бут кийим кийип, бутунун тырмактарын да жасалагап, боёп алыптыр.  
Ушуларды баамдаган соң,  Акшооланын денесиндеги майда калтырак  биротоло тарап кетти. Анын ордуна акыл-сезимин, көкүрөк-көңүлүн башка бир: «Бул ким эле?» - деген туңгуюк суроо бийлей калды. 
Аялды качандыр бир, каяктандыр көргөн сыяктанып, анын бой-келбети, жада калса бу текебер бой-келбети да ага улам барган сайын тааныш өңдөнүп келатты. 
«Ким эле?!. Ким эле?!” – деди кайра-кайра өзүн ушул суроо менен сабап. Бирок эстей алган жок.
Аял да анын түйшөлө түшкөнүн байкагандай, көз айнегин кийип, жүзүн чүмбөттөй салды...
 - Сиз кимсиз? – деди ошо учурда Акшоола.
Аялга бул үн, бул суроо жакпай калганын, Акшоола анын силкинип, серпиле түшкөн кыймылынан сезди да, андан ары такып сураган жок. 

Чыны менен эле күнү бүгүнкүсүндөй тааныш суроо, тааныш үн чүмбөттү аялдын качанкы бир солкулдап сулуулугуна, амалкөйлүгүнө ашкере маашыркап турган соо кезин эсине салып жиберди. Ошон үчүн го, денесинен чыпылдап муздак тер чыгып кетти. 
Акшоола аялдын терең дем алып, ынтыга онтоп алганын, атүгүл шадылуу манжаларынын тырышып, эки ууч болуп түйүлө түшкөнүн байкады. 
 - Сизге эмне болду?  – деди бу саам Акшоола аны аягандай. 
Бирок Акшооланын суроосу бу жолу да жоопсуз калды. Чүмбөттүү аял тилин жутуп алгансып, дагы эле унчуккан жок. Болгону гана ордунан туруп келип, бу жолу да колундагы чакан сумкесинен бир нерсе алып чыкчудай солун сойлотуп келатып, столдун үстүндөгү Акшоола менен Ынактын уул-кызы  менен түшкөн сүрөтүн көрдү да, токтоп калды. Акшоола анын мынчалык ээн баштыкка барат деп күткөн эмес, чүмбөттүү аял сүрөттү колуна алып, жалгыз көзүнө жакын кармап,  көпкө чейин тиктеп калды.
 - Бул  - менин үй-бүлөм, - деди Акшоола колун сунуп. Анын бул айтканында: «Сүрөттү бери бериңиз?» - деген түшүнүк жаткан. Бирок аял аны укпагандай, Акшооланын сунулган колун көрбөгөндөй, сүрөттү тиктеген калыбында «былк» этпей тура берди. Болгону эле бир нерсе айтуучудай комдонуп барып, токтоп калды.

Акшоола эми сүрөттү аялдын колунан өзү сууруп алып, столдун үстүнө тескерисинен коюп койду да, ийнин куушура алаканын жайды:

 - Менин убактым бүттү анда! 

Аялдын телефону чырылдады.  
“Балким дудуктур? – деген жыйынтыкка келе баштаган Акшоола: - «Эми кантип сүйлөшөт болду экен?» - дегендей мейманына тымызын назар таштады. Бирок чүмбөттүү аял кадыресе эле адамдай, телефонду кулагына такап: 

 - Да?! – деди. А бирок андан ары сүйлөшкөн жок. Ары жактагы адамды унчукпай угуп турду да, телефонду өчүрүп койду. Ошол убакта каалга кагылып, сырттан Эрмек баш бакты:
 - Мүмкүн бекен? - адаты боюнча андан ары жооп күтпөй эле шайдооттонуп кирип келип, чүмбөттүү келинге каректери кадала түштү:

 - Саламатсызбы?

 Аял ыйбаа калыгандай кымырылып, баш ийкеп койду.

Чүмбөттүү аялдын ошонусуна ыраазы болдубу же жүзүн жашырган табышмактуулугуна кызыктыбы, Эрмек ага үзүлө тиктеп:
 - Кечирип коюңуз, бирок… Карагылачы, кандай көркөм?! Кандай кооздук! Ажайып сулуулук! – деди  аялдын үстү-башына суктана карап. «Тапкан экенсиң, сулуулукту!» - дегендей Акшоола жылмайып койду. Аны туура  эмес түшүнө койгон Эрмек: 
 - Акшоола, сен таарынба, бирок силерди кара да, бул бийкечти кара! Тап-такыр бири-бирине окшошпогон, эки башка дүйнө! Бах десең!.. – деди аялга жараматтана. 

Чүмбөттүн ары жагындагы аял муну кандай кабыл алды, эч ким көргөн да, билген да жок. Болгону эле кете тургандай ордунан турду да, бирок эмнегедир кылчактап туруп калды.

 - Акшоола, бу чоң кыз… курбуң болобу? – деди Эрмек да ага байланып калгандай, кетиргиси келбей жаткандай кайпактай түшүп.
  - Биз тааныша да элекпиз, - деди Акшоола.
 - А… анда мен жолтоо болгон турбаймынбы. Кечирип коюңуздар? – чыгып кете тургансып, бирок чыккысы  келбей жаткандай да кылчактады Эрмек.
 - Жок, жок! Эч кандай жолтоолук жок, Эрмек Асанович, - ал азыр чыгып кете тургансып, Акшоола шашкалактап кетти. – Отуруңуз. 
 - А… жарайт! – чырагына май таамп кеткендей Эрмек «шып»  этип отура калып, чоочун аялга да отургучту жаңсады.
 - Отуруңуз, бийкеч. Менин атым – Эрмек, - кайра туруп келип, жаңы эле отуруп жаткан аялга колун сунуп, аялдын сунулган жумшак манжаларын көпкө коё бербей, жооп күтүп калды.
А бирок аял эмне кылаарын билбей, алдастай түшкөнсүдү да, эмнегедир добушун жашыргандай, Акшооланы карады. 

 - Жарайт, табышмактуу жандардын ысмы да табышмактуу болот. Жакшы аял сулуулугу менен гана эмес, сырдуулугу менен да ажайып… - деген Эрмек Асанович аялдын колунун бир азга кармап турду да:

 - Алаканыңыз ып-ысык, манжаларыңыз өзгөчө назик экен.  Жүрөгүңүз да жумшак чыгаар?.. – деп, бир убакта анан:
 - Кой, мен анда жолтоо болбой чыга турайын,  - деп чыгып кетти. Бирок анын бул кетишинде, үнүндө таптакыр коштошуунун белгиси жок болчу.
Ошондон кийин гана чүмбөттүү аял ордунан шашылыш туруп,  Акшооланы бир кылчайып карап алды да, Эрмек Асановичтин соңунан, бирок жана киргениндей жылжыбай,  шамалдай болуп шар чыгып кетти! 
***
Акшоола эч нерсе түшүнбөй, саамга дендароо болуп отурду да, эсине бир нерсе түшүп кеткендей анан Эрмек Асановичке телефон чалды. А бирок ал телефонун такыр көтөрбөй койду. Кабинетин чала-була беките салып, коридордун аркы башын көздөй бет алды. А бирок Эрмек Асановичтин кабинети да бек экен. Жанында тыкылдатып туруп, чөнтөк телефонуна коңгуроо какты эле, кесиптеши аны да алган жок…
Ушул убакта өзүнүн телефонуна билдирүү келди: «Акшоола, менин кебетем тууралуу эч ким билбесин!..» – бул жанагы аял эле.
Баятан бери сүйлөтө албай койгону үчүнбү, кандайдыр бир  сыр түйүнү ошол тамгалардын арасынан табылчудай, Акшоола аны дем тартпай окуду да, ашыкча эч нерсе таба албаган соң: «Сиз кимсиз? Эмне үчүн жана унчукпай кетип калдыңыз?» – деп жазып, кайра жөнөттү. «Аны сөз менен айтууга болбойт... Кийин билесиң. Бирок мен жөнүндө азырынча эч ким билбеш керек. Эрмек Асанович да, үй-бүлөң да!»
Ортодо өз үй бүлөсү тууралуу кеп болгонуна Акшоола тырчый түштү, эми оозмо-ооз сүйлөшкүсү келгендей, ошол эле номерге телефон чалды. Аял тээ көптө барып телефонду алды да, жанагыдай эле унчукпай угуп тура берди:
 -  Алло, сүйлөбөйсүзбү? – деди Акшоола, - «Эч кимге айтпа!» дегениңизди кандай түшүнсөм болот? Бул эмне, опузабы?!

Аял жооп берген жок. Бирок көп өтпөй эле: «Жок, опуза эмес, өтүнүч!» - деген билдирүү жазды. «А эгер өтүнүчүңүз орундалбай калды дейли?» - деп жазды кайра Акшоола. «Мен сени эч кимге – анын ичинде өзүңөргө да жамандык каалабайт деп ойлойм!» 
Ушундай жооптон кийин Акшоола шалдая түштү. Аялдын «өзүңөргө» дегени – «үй бүлөңө» дегени болчу. Бирок, ал чүмбөттүү аялга кайра чала да, жаза да албай калды. Анткени аял ошондон кийин бат эле телефон номурун алмаштырып, кийинкисин да “жашыруун” кылып таштаган.

 Ушул саат, ушул мүнөттөрдөн баштап табышмактуу аялдын элеси көз алдынан кетпей туруп алды: «Бул ким?! Мага эмне үчүн келди? Эмне үчүн унчукпай кетип калды? Эмне үчүн “эч ким билбеш керек” деп өтүндү?
 Баарынан да, атайын өзү келген кишиден эч кандай маалымат ала албай калганына арданып: «Бул менин иш тажрыйбамдагы кемчилигим!» - деп түшүндү.  
«Кызык, Эрмек Асанович эмне үчүн телефонго жооп бербей жатат? Эмне үчүн ордунда жок? Чындап эле ошол аял менен чыгып кеттиби? Балким алар баштатан эле тааныштыр?.. Эмнеси болсо да, Эрмек менен сүйлөшүүм керек!»
***
Эрмек жана кабинеттен чыгарын чыгып алып, бирок узап кете албай, коридордо кылчактап туруп калган. Анын оюн окугансып, көп өтпөй эле артынан чүмбөттүү айым Акшооланын эшигинен суурулуп чыгып келди да, бирок бир эле көргөн адамга ымала санагандан намыстанып, кайдыгердей сумсайды. Жанын өтө берген аялдын ансыз да каңылжаарында калып, суусатып турган   жумшак, делбирим жыты эркекти ого бетер делөөрүтүп, акыл-эсин тумандатып, мас кылып жиберди. Түп-түз басып, сурайылдай суйкайып кетип бара жаткан айымдын артынан кандайча эрчий басканын анан өзү да байкабай, көзүнө башка эч ким, эч нерсе көрүнбөй, анын мындан аркы жашоосунун маңызы, бар бактысы, ырахаты ушул аялга байланып калгандай сезип кетти өзүн.
Аркасынан эрчип чыгып, аял эшиктин алдында турган «Джипке» жетип,  жуп кирип кетээринде гана айласы түгөнгөндөй туруп калды да:

- Чоң кыз, жакшы барыңыз!? – дегенге үлгүрдү.

Рулга отуруп жаткан аял артындагы эркекти баятан бери эле сезип, туюп келатса да, калп эле Эрмекти эми байкагандай буйдала калды. Бул эркектин өчө түшкөн үмүтүнө жан киргизип, азыр чүмбөттүү бийкеч тараптан кичине эле бир белги болсо, учуп жетүүчүдөй комдоно түштү. 
Аял да ошону байкады. Башын ийкеп, чакыргандай ишарат кылды. Айткандай эле Эрмек калдаңдап жетип келди. Ал келгиче рулга отуруп калган айым жанындагы эшикти ачып койду да, Эрмек келип отурары менен жүрүп кетти. А бирок Эрмек кайда баратканын, ким менен баратканын билген жок. Тек гана рулду жеңил тегеретип, унчукпай айдап бара жаткан аялдын жанараак эле өзү кармаган аппак, жумшак манжаларына суктана карап, керемет жытка мас болуп, бактылуу болчу. 
Өзүн унчукпай салып алып, айдап бараткан аялдын оюн Эрмек жакшыга жоруду: «Демек, мен да айымдын жүрөгүнө чок салган экем! Болбосо, мындай аялдар оңой менен эркекке назар төшөбөйт. Булар өздөрүнүн эркегинен башкаларга азгырылбайт. Мени унчукпай отургузуп, айдап кеткени - бирөө-жарым көрбөсүн, көздөн далдоо бололу дегени эмеспи!»
Рулдагы айым да ушул тууралуу ойлонуп, Эрмек Асановичти Акшооладан алакчылап кеткенине каниет кылып баратты. Көптөн бери, тактап айтканда ушундай кебетеге кабылгандан бери ага эч ким ушунчалык үйрүлүп түшүп мактоо айтып, суктана элек болчу! Бул анын качанкы бир, кайдадыр калып калган бактысын кайрып берип, какырап чөлгө айланып калган жандүйнөсүнө мүрөктүн суусун “тып!” эткизип тамызып жибергендей болду. Эмнегедир анын жашагысы келип кетти!.. Бирок, бир  жакшы жери жана анын көзүнөн кулап кеткен тамчыларды эч ким көрбөй калды. 
КызыкБ бул эмне деген азгырык сезим өзү? Жада калса, жаңы эле жек көрүп турган Акшоола да ага жакын сезилип, көптөн бери таштай түйүлүп жүргөн жүрөгү ушул саам кичине жумшара түшкөнсүдү.
“Мен эмне болуп жатам? – деди рулдагы айым телмирип, жол тиктеген калыбында, өзүнүн Акшоолага саал жумшара түшкөнүн туюп. – Бул эмне, алсызданып баратканымбы? Бул – утулуубу?..”

“Жок, болгону эле азыр сенин жандүйнөңдө буга чейин сен эч качан сезбеген, сезгиң да келбеген жакшы сезим айлана калбадыбы... Аз-аз болсо да аруулана түштүң,” – деди оң ийниндеги периштеси кубангандай.

“Анан?! Ал менде эми өмүр бою жашап калабы?!” – макул эместей түйшөлө түштү аял.

“Ал сенин каалооңо жараша. Кааласаң кармап кал... Андан ары ал акырындап тамыр жайып, кан-жаныңа тарай баштайт. Таптакыр башка адам болуп чыга келесиң!”

  “Жок! – рулду тегеретип, мисирейди аял. – Мага андай мажүрөөлүктүн кереги жок!”

“Аруулануу – мажүрөөлүк эмес го? Анын үстүнө, сага сүйүү келип жатпайбы?”

“Хи! Сүйүү дейсиңби? Ал – алдамчы, убактылуу сезим! Бүгүн бар – эртең жок! Буга чейин биздин баштан эмнелер гана өткөн жок эле? Унутуп калдыңбы?!”
«Жок, жок, ашыкпачы?! Бул жолу… баштагыларга окшобой, башкачараак болуп жатпайбы баары?! Байкасаң?.. Сезсең?..” - аялдын экинчи бир туюму анын кан-жанына сиңип бүткөн мүнөзүнө, көз карашына каршы чыгып, ой-санаасына дүрбөлөң салып, удуругуп жатты: 
«Бу саам... бул кишинин көзү да, сөзү да, турган турпаты да кудум жаныңа жагымдуулук жаратып, каның менен кошо кандайдыр бир жылуулук чуркап өткөндөй болду го? Мындай сезим сенде эчактан жок  эмес беле?!.»  
«Ооба, мен аны эми эч качан сезбейм дагы дечүмүн... Акшоолага эмнеге келгенимди унутуп, бу кишинин артынан шашылып чыга калганымды карабайсыңбы?!.”

***

Капысынан эле жандүйнөсүндө “жарк” этип жана түшкөн жарыктан дабдаарып калды аял. Эмнегедир, акыл-эси канчалык каалабай, каршылык кылып жатса да, жүрөгүндө айланып турган таруудай бир сезимди кайра жоготуп алуу ал үчүн кыйынга турчудай сезилди. 

“Баарынан да, эгерде азыр Эрмек Асановичти Акшооладан алыстатып  кетпегенимде эмне болот эле?! Анда Акшоола сөзсүз, менин чүмбөт артында ким экенимди, кандай экенимди айтат болчу! Сөзсүз айтмак!..» - аял өз оюн өзү ырастап койду. 

Аңгыча Эрмектин чөнтөк телефону шыңгырап, экөөнүн тең оюн чакчалекей түшүрүп жиберди. Аял Акшоола чалып жатканын жазбай билди да, машинени жол жээгине токтотуп, телефонун жаңы эле кутучасынан алып чыккан Эрмектин колун аяр кармап:

 - Акшоола бекен? – деди.

Телефондун бетин караган Эрмек Асанович баятан бери унчукпай келаткан бийкечтин үнүн уккангабы, же анын анын ким чалганын билип алганынабы:

 - Ошо экен, - деди абдаарый карап. Анан да, билегинин үстүндө турган  алакандын ысыгынан денеси ымыр-чымыр болуп, акылын жоготуп бараткандай туюлду өзүнө.
 - Сүйлөшпөй эле коюңузчу? - өтүнө, шыбырай айтты аял.

 - Макул! – бул макулдук менен бирге эле анын: «Эмне үчүн?» - деген суроосу бар каректери аялдын «айнек» көздөрүн тиктеди. Бирок,  кара айнектин беттеринен өзүнүн жалооруңку кебетесин гана көрдү.

Аял эркектин билегинен колун тартып алып, бет алдын тиктеген калыбында тунжурап отуруп калды да, алда нени эстей койгондой өз телефонун «чукулай» баштады. Эрмек болсо аялдын ар кыймылын көз жаздымга кетирбей, ансайын ичи элжиреп карап отурду. 
Чүмбөттүү айым бул убакта Акшоола менен кат алышып жаткан.

 - Алда неге капасызбы? – деди Эрмек Асанович аял бошой түшкөндө.
Аял башын чайкаган болуп, анан:

 - Ушул азыр эмне жөнүндө ойлонуп жатканыңызды сурасам болобу? Бирок жашырбай, чындыкты айтыңызчы? – деди чарчаңкы, муңайым добуш менен.

 - Мен… сиз жөнүндө ойлонуп жатам, - Эрмек да муну чын ниетинен айтты.

 - Эмне деп?

 - Билбейм… Бирок, билесизби, мен көптөн бери аялзатына мынчалык берилип, арбалган эмесмин, - же тамашалаганы, же чын айтканы белгисиз токтоо сүйлөдү Эрмек Асанович. – Жаш уландай делдектеп, алды-артымды карабай чуркаганыма өзүм да таңмын.  Жүзүңүздү көрсөтпөй туруп, сиз мени багындырып алганыңызга  акылым жетпей турат. Балким бул… 
Унчукпай калды.
 - «Балким» эмне? – андан ары уккусу келгенин жашырбай сурады аял.

 Эрмек айта турган ою үчүн уялгандай, жүзүн ала качып кетип, күлүп алды да, кебин андан ары улады:

 - Ким билет, балким бул – сүйүүдүр? Сүйүү ушинтип келээр? - жооп күткөндөй аялды карады.  Аял чүмбөтүнүн ары жагынан жылмайып, кудум жаш кызга окшоп жүрөгү туйлап, бактылуу күлүмсүрөдү.  
- А сиз... сүйүү кандай болоорун, кантип, кайдан келээрин, башыңыздан өткөргөн жок белеңиз? – деди анан.

 - Жок! – так кесе айтты эркек. - Чынымды айтсам, жок! Эч качан...
 - Аялыңызчы?

Эркек эмне дээрин билбегендей тунжурай түштү да, болор-болос улутунгансып койду.
  - Балдарыңыз барбы? – деди аялы тууралуу айткысы келбей жатканын түшүнгөн аял.
 - Бар. Бир кыз, бир уулум  бар.
 - Бактылуу турбайсызбы.

 - А сизчи?

Аял унчуккан жок.
 - Кечириңиз? – деди Эрмек Асанович чын дилинен, - Капа кылсам, кечириңиз?..

Экөө өз-өзүнчө ойго батып кеткендей, бир топко унчугушпай отура беришти.
 - Жана аябагандай шайдоот көрүндүңүз эле? – көптөн кийин аял абалкысындай  эле муңайым үн катты.

 - Кээде ошентип кетмейим бар. Дайыма чүнчүп жүрө берүү – адамды оорулуу кылат. ªзүңдү-өзүң алдап алаксытуу, шайдооттонуу… анчейин зыян эмес деп эсептейм.  Анын үстүнө, - андан аркысын тамаша-чындан айтты, -  сизди көргөндө ого бетер эргип кетсем керек. А баса, атыңыз ким? 
Аял айткысы келбей жаткандай же укпай калгандай, унчукпай отурду да:

 - Атым – Махабат, - деп бир топтон кийин колун сунду.
  - Менин атым – Эрмек. 

Махабаттын колун аяр кармап:

  - Махабат... Ысымыңыз өзүңүзгө ушунчалык жарашат экен, - деди. Ошондон уламбы, ойдон чыгара койгон жаңы ысымы аялдын өзүнө да жага түштү.
 - Сиздин атыңыз да жакшы экен, - деди анан. Кайрадан унчугушпай калышты. Бу жолку тынчтыкты Эрмек бузду:

 - Махабат, бир нерсе сурасам капа болбойсузбу?

 - Айтыңыз.

 - Мм… Кандай десем, сиздерде...  - мунусу: «хиджаб  кийгендерде» дегени эле, -  аялдар чоочун эркекке жүзүн көрсөтүүгө акысы жок экенин билем, бирок… сиздин көздөрүңүз кандай болду экен?..
Аял бу саам да унчукпай, эки ийнин болоор-болбос көтөрө, улутунуп койду.

 - Кечириңиз? – деди Эрмек кайра да сөзүн түздөй, күнөөлүүдөй жумшак унчугуп, - Капа болбоңуз, ээ? Чындыгында кеп адамдын өңү-түсүндө эмес да. “Сүйүүнүн көзү сокур” дешет. Периштелери келишсе, бири-бирин көрбөй деле сүйүп калууга болот…  
Ушул сөз жаккандай, Махабат ага имериле карады да, бир топко көз албай тиктеп тургансыды.

 - Сиз менин өңү-түсүмдү кандай элестеттиңиз? – деди анан.

 - Мм… Билбейм. Бирок сиз кандай болсоңуз да, мен үчүн эми бардыгынан сулуусуз! – деди Эрмек. 

 - Рахмат! – аял жанагыдай болбой, ачыла түшкөнсүдү да, сынай айтты: 
- Бирок мен сизге жүзүмдү эч качан көрсөтпөшүм мүмкүн.
 - Эч капачылык жок!

 - Балким, капысынан келген махабатыңыздан баш тартаарсыз?

 - Эч качан! – муну кантип айтып алганын өзү да билбей калды Эрмек.  - Билбейм.  Бирок буга чейин бир да бирөөнүн жанында мага мынчалык жагымдуу, жыргалдуу сезим болгон эмес! Ак сөзүм...
Махабат унчукпай калды да, бир топто барып:

 - Мен сизге, тээ бир топ жылдар мурунку сүрөтүм бар, ошону көрсөтөйүнбү? – деди.
 - Жарайт! Жандилим менен көрөм, - Эрмек чүмбөттүү айымдын өз жүзүн көрүүчүдөй кубанып кетти.
Аял сумкесин ачып, блокноттун ичиндеги сүрөтүн сунду. Эрмек сүрөттү көпкө үңүлө карап турду. Кырдач мурун, кумар көз, сулуу бийкеч аны күлүмсүрөп, сынай тиктеп турган.
 - Мен элестеткенден да сулуу экенсиз! – деди чын дилден. – Бир чети, жүзүңүздү жашырып алганыңыз да жакшы болуптур…
 - Эмнеге?! – аял «селт» эте карады.

 - Болбосо, көзүгүп калмаксыз. Мендейлердин көзү тиймек... А мен сизди адеп көргөндө эле эсимди жыя албай, эсим ооп калмакмын. 

 - Ошондоюңуз да барбы? – аял күлдү. Эркек аны укпагандай, сүрөттү караган тейден сүйлөп атты:
 - Ушунчалык сулуу, анан… ушунчалык сүрдүү да экенсиз.
 - Сүрдөй баштадыңызбы?

 - Жок! Жана болсо сүрдөйт элем, эми «Төө кыядан өтүп» кетпедиби. 

 - Мм… Ошондой деңиз! – тамашалады аял. 

 - Ошондой! Эми аракет кылсаңыз да сүрдөбөйм.

 - А бирок… - аял  бат эле кайра тунжурай калды, - Ал башка кез эле да, мен азыр такыр башкамын!
 - «Сыр аяктын сыры кеткен менен сыны кетпейт». Аз-аз өзгөрүшүңүз мүмкүн.

 - Мисалы?

 - Мисалы, көздөрүңүздүн алдына билинер-билинбес чийин пайда болушу мүмкүн. Каректериңиз мындагыдай шоктонбой саал токтолуп, ойлуу тарткан чыгаар? Ал эми келбетиңиз ошол эле боюнча сакталыптыр. Айтмакчы… - андан аркысын айтпай, дагы токтоп калды.
 - Айта бериңиз?
 - Балдарыңыз барбы? Турмушка чыккансызбы дегеним?

 - Жок, - башын чайкады аял, - Эч кимим жок.

 - Кечириңиз? - Эрмек Асанович аялдын манжасындагы алтын шакекти карап койду. Ошол жөнүндө сурагысы келип, оозун таптап барып, бирок дагы капа кылып албайын дегендей, токтоп калды. Ортону кайрадан мемиреген жымжырттык уялады.  Эрмек Асанович  рулдагы айым менен эмес, сүрөттөгү сулуу кыз менен сүйлөшүп жаткандай:

 - Көздөрүңүз кандай сулуу? – деди кыялдана, - кирпиктериңиз кудум күн желесиндей… Мурдуңуз кол менен жасап койгонсуп, эриндериңиз эки алча… Мойнуңуз кадимки ак куунуку… Ал эми добушуңуз болсо сыйкырчыдай, жүрөк кылын черткилейт…

Муну Эрмектин жан дилинен айтып жатканын түшүнүп, сезип, эреркеп кетти аял. Жалгыз көзүнөн бу саам да тыпылдап, өзүнөн-өзү эле ысык тамчылар кулап, мууну бошой түштү. Бирок бул ирмемдер дагы улана турган болсо, жаңы эле көргөн ушул адамга ачылып-чачылып болгон сырын, арманын айтып, жүрөгүн ачып таштачудай, андан ары Эрмек анын жүзүн көрүп, жанагы Акшоола сыяктуу ичиркенип, андан ары  ушул сезимдерди, ушул сүйүүнү кайрылгыс кылып жоготуп алчудай коркуп кетти.
 - Мен сизди кайра жеткирип коёюн! - деди анан күтүүсүз жерден.

Аялдын мынчалык тез бүтүм чыгараарын Эрмек күткөн эмес. Канчалык кеткиси келбей жатса да:
 - Жок, сизди убара кылбай, андан көрө сиз жөнүндө кыялданып, жөө эле басып кетейин, - деп анан санааркай унчукту, - Бирок, мен сизди капа кылып алган жокмунбу?

- Жок. Эч кандай...

- А балким, купулуңузга толбой калган чыгаармын?..

- Андай да эмес. Баары жакшы. Тескерисинче, сиз менен таанышканым... мага бу күндүн эң жакшы белеги болду.

- Чынбы? 

Аял башын ийкеди.

- Рахмат. Бирок, ушул боюнча көрүшпөй калбайбызбы?
 - Мен сизге чалам.
Эрмек телефон номурун айтты:

– Чалбасаңыз, ооруп калам.
- Оорулуусузбу? – тамаша суроо узатты.
 - Жүрөгүмө “Махабат” аттуу оору сүртүп койдуңуз, - тамаша-чындан ушинткен  Эрмек колундагы сүрөттү бергиси келбей жаткандай кыйылды эле, аял:

 - Аны эмне кыласыз? - деди күлүп, - Мен өзүм турбаймынбы…

Ошого ынангандай сүрөттү кайрып берди да, аялдын колун эрдине тийгизди:

 - Мындан ары “жалгызмын” дебей, Эрмек Асановичти көлөкө кылып алыңыз?
 - Рахмат, сизге! Жакшы барыңыз, - деп, бирок  алда нени эстей койгондой кайра чакырды аял, - Эрмек?!.

- Ляппай, периштем? – куудулдана, колун көкүрөгүнө койду анысы.

- Алиги… Акшоолага биздин таанышканыбыз тууралуу айтпай эле койсоңуз? Биз эски тааныштарбыз. Жаш кезибизде экөөбүз бир жигитти сүйүп, ошондон улам арабыз алыстап кеткен. Адегенде ал жигит мага шакек салып, - манжасындагы алтын шакекти карап койду, - кийин Акшоолага үйлөнүп кетти.

 - Ынак Кабыловичпи?! Кандай бактылуу адамдар ушундай кыздарга жолугат? – деген Эрмек чындап эле таң калды, - Бирок сизди кантип кыйып кетти экен?
 - Ошол сүйүүнүн айынан менин жандүйнөмдө айыкпас так калган…
 - Эми деле сүйөсүзбү?

 - Жок, эми кайдагы сүйүү! Тек гана…

 - Акшоола сизди чындап эле тааныган жокпу?

 - Жок. Мен анда жүзүмдү жапчу эмесмин да.
 - А сиз ага эмне себептен келдиңиз эле?

 - Жөн эле, - тамашага бурду аял, - Сыягы, сизге жолуксун деп, шамал айдап келген го! ªтүп баратып эле эмнегедир кире калгам.
 Эрмек Асанович  түшүп калып, машиненин карааны узагыча кол булгап турду да, бактылуу адамдай кыңылдап ырдаган боюнча кетти. 
Ал канчалык ачык-айрым, шайдоот өңдөнгөнү менен, көптөн бери мынчалык жандүйнөсү жаркып, бактылуу боло элек болчу! 

Бет алдынан кайдадыр шашып бараткан Дилназик жолукту. Бирок, чала-була баш ийкегени менен, ага баштагыдай үзүлүп-түшүп карабай: “Ии, тим эле жаныңа жакын жуутпай, бул дүйнөдө менден өткөн сулуу жок дечү элең! Көрсө, бар экен сенден сулуулар!..” – дегендей, мыйыгынан жылмая карап коюп, узап кетти...
***
Дилназик – алардын кесиптеши. Жашы отузга толуп-толо элек, жароокер келинчек. Бир уулу бар. Эрмек Асанович аны көргөн сайын бир нерсеге акылы жетпейт: “Капырай, кандай эркектер эле ушундай аялдарга жолугушат? Мен эле... Канча жылдан бери издегенимди таба албайм. Балким, башкалардан бир  нерсем кемдир? Же башкаларда мен билбеген, менде жок касиеттер бардыр? О, койчу, ой! Ушул Дилназиктин күйөөсүндө эле эмне касиет бар дейсиң? Чын эле ошонун эмнесине кызыгып тийди экен? Балким ошол убакта кыздын көзү байланып калгандыр? Болбосо, карапайым эле бир, электрик экен го, эби-сыны жок?! Анысы аз келгенсип, ичет да имиш. Баарыбыз эле ичебиз, албетте! Бирок, кубалап ичкенден Кудай сактасын!.. Анан калса, кээде көзү көгөрүп келгенине карабай, деги эле анысына сөз тийгизбейт бу дагы! Сыр бербейт. “Аял жакшы – эр жакшы” деген ушул да”. 

Оюнда ушулар жүргөн Эрмек Асанович бир-эки жолу кесиптешинин сырын тарткысы келип, шынаарлап да көргөн. А бирок Дилназик кээ бирөөлөргө окшоп, жакпаган кишисин “ар-р!” – этип “каап” да албай, катуу айтып, кагып-силкпей, тек гана:

· Эрмек байке, сиз абдан жакшы адамсыз. Таланттуусуз, 
ак көңүлсүз... Мен сизди ага катары абдан сыйлайм. Бирок, сизден суранарым, кадырыңызды жарашпаган мамилеңиз, анчейин сөздөрүңүз менен жуубасаңыз?.. – деп күлүмсүрөп, акылдуу көздөрү менен эшикке чейин жылуу-жумшак узатып койгон. 
Көптөн бери оюнда жүргөн кесиптешинин ушул мамилесине бир 
чети ыраазы болсо, бир чети шагы сынып, ызалангансып да калган. Жашоо-турмуштан, сүйүүдөн, деги эле аялзатынан жолу жок, бактысыз экенин ойлоп, ошонун себебин билгиси келип, эки-үч күн туталанып да жүргөн. 
     “Көрсө, Кудай-Таалам мага: “Эй, бечара бойдогум, ар кайсы аялга көзүңдү сатып, кор болбо! Бул жашоодо жакшы аялдар - Акшоола менен эле Дилназик дейсиңби?! Шашылбай турсаң, мен сени алардан да сулуу, алардан да сындуу, ыймандуу бир аялзатына жолуктурам!..” деп аярлатып жүргөн турбайбы!” – деди эми оюнда.
***

Дилназик жол жээгинде катар тизилген таксилердин бирине отурду да, үйүн көздөй шашып баратты. Эмнегедир, андай кезде жол да арбыбай калат. Улам саатын карап, чый-пыйы чыгып барат. Анткени, бир саатка жетип-жетпеген убактан кийин эфирге чыкмак. Барбай коёюн десе, уулу ыйлайт...
· Байке, тезирээк айдаңызчы! – деди акыры чыдамы жетпей кетип. 
· Мындан артык кандай бат айдам?! – деди айдоочу да териге 
түшкөндөй. – Тыгынды көрбөй жатасызбы, же үстүлөрүнөн учуп өтөйүнбү?!

· Ай, Кудай, ай! – эмнегедир ушинтип жиберди Дилназик. 

· Эмнеге анчалык шаштыңыз? – айдоочу эми жоошугандай, 
аягандай акырын үн катты. Дилназик ага жооп бергиче, уюлдук телефону дагы чырылдады. Уулу экен:

· Апа, качан келесиз?

· Баратам, балам. Ыйлап атасыңбы?

· Атам ылайга жатып алып турбай атса, ыйлайм да анан! – солуктап, сөздөрүн үзүп-кесип айтты бала. – Элдин баары карап атпайбы!.. Ү-ү-ү...

Дилназиктин жүрөгү бырчаланып кетти:

· Ыйлабачы, берекем. Мына, таксиде баратам. Кай жердесиңер?

· Дүкөндүн жанында.

· Сен анда үйгө бара берчи?

· Эмнеге? – макул эместей, бирок ыйлап атып сурады 
бала.

· Ал жерде турганда эмне кыласың? – уулун аягандай 
айтты апасы.

· Атамчы? Таштасам болбойт да. 
· Макул. Анда ыйлабай туруп тур, жарайбы? Сен деген 
эркексиң да.
Апасынын бул сөзүнө макул эместей: 

- Мен  - кичинекей эркекмин да! Ыйлайм да, анан! – деди уулу.
Бир чети күйөөсүнө жаны кашайса, бир чети жети жашаар уулунун 
атасынын мас болгонуна намыстанып, бирок таштап да басып кетпей, тигинтип: “Кичинекей эркекмин да, ыйлайм да анан!” – дегенин: “Чоң болсом сизди убара кылбай, атамды өзүм эле жетелеп алып кетпейт белем. Ошенте албаганыма ыйлап жатам да!” – дегендей түшүнүп, ошого да кичине каниет алгансып калды.
Такси айылды аралап кирип, түз эле дүкөндү көздөй келатты.

Дилназик алыстан эле сербейген, кичинекей караанды тааныды. 
Уулу атасынын улам ары жак, бери жагына чыгып, колунан тарткылап жаткан болчу. Көрүп, көзүнө жаш тегеренип кетти.

· Ушул жерге токтоңуз, - деди алардын жанына келгенде. 
Клиентинин эмне үчүн шашып келатканын айдоочу биле койду да, баткакка оонап, үйдө жаткансып куш уйкуну салып жаткан салкыйган эрин кантип машинеге салууну билбей жаткандай, буйдала түштү. Ошону түшүнө койгон айдоочу сыртка чыга калып, масты жөлөп-таяп, машинеге салды.   

Алар үйгө жуп жеткенде ойгонду күйөө. Машинеден өзүн түшүрүп жаткан эркекти бир көзүн ачып, бир көзүн жумуп, бүшүркөй карады да:
· Сен кимсиң?! – деди тилин чайнап.

Айдоочу да, Дилназик да унчуккан жок. Уулу гана түтпөй кеткендей, атасы эки-үч ирээт сурап жибергенде:

· Ал – таксист, ата! – деди. – Мен апама чалып чакырбадымбы, анан апам такси менен келип, сизди алып келбедикпи.
           - Эмне-е?! – тилин чайнап, соолуга түшкөндөй айдоочунун колунан жулкунуп, оолактай берди атасы: - Апаң ушуга түшүп жүрүптүрбү, ыя?! Эн-неңди..!
· Жаныбек?! – таксисттен уялгандай үн катты Дилназик. – Үйгө кирип, жатып эс алчы. Мен азыр отуз  мүнөттөн кийин эфирге чыгам. Кайра келгенде сүйлөшөлү, макулбу?!

- Эмне-е?! Урдум сенин эфир-мефириңди! Мобулбу, сенин эфириң?! – таксистти уруп ийчүдөй эки муштумун түйүп, тишин качыратты Жаныбек.

Дилназик бир жагынан ишти ойлоп чый-пыйы чыккандай, а бирок 

бул экөөнү да кыя албай жаткандай күйөөсүнө бир, уулуна бир, билегиндеги саатына бир карап:

· Жаныбек, суранам сенден! Үйгө кирчи? – деди. - Уулуңду карачы, көзү шишигиче ыйлаганын! Жок дегенде ушуну аясаң боло?! 
· Шуркуя! Дагы кимди аяйын, ыя?! Ар кимге түшүп, жыргап жүргөн сениби, же тигиниби?! – таксистти жаңсады.
-           Баладан уялбайсыңбы?! – түтөп кетти Дилназик.
· Эмне-е?! Мен уялышым керек экен да, ээ?! А сенчи?! “Бал-ла” деп коёт дагы! Азамат, көрдүңбү балам энеңди?! Сен экөөбүз үйдө жатканда, бул минтип ар кайсы машинеге түшүп, ар кимге көзүн сатып, к.... сатып, шапар тээп, ойноп жүрөт!

· Жаныбек?!!

· Жалап!!!

Бала кимисине ишенээрин билбей, делдейди. Атасынын мас болгон 
сайын айта берчү ушул сөзү, эмнегедир ага чындыктай сезилип кетти. Таксистти кылыя, жек көрө карады. Таксист болсо ошону сезгендей, бирок азыр бир нерсе десе эле мас күйөө кепти ырбатып ийчүдөй, машинесин карай үнсүз басып кетти. 
Саатын дагы бир жолу карап алган Дилназик да уулунун бетинен өөп:

· Балам, бир аздан кийин мени телевизордон көр, ээ? Чыгаарым менен келем. Азыр болсо кечигип атам, бара берейинби, ээ? Ыйлабайсыңбы? – деп бетинен өөп, жүрүп кетчүдөй от алып калган машинеге чуркап барып түшүп кетти.
· Сойку! Жалап!!! – Жаныбек артынан кыйкырып, кармап калчудай обдулуп барып, бирок чалынып жыгылып, ошол жерде чалкасынан түшүп калды.
       - Балам, көрдүңбү? Кетти! – деди ошондо да уулуна актангандай кобурана берди. – Мен эмне жыргаганымдан ичип атыпмынбы?.. Жыргаганымдан...
          Бирок уулу жанагыдай болбой: “Жатса мейли, короодон эч ким көрбөйт да,” – дегендей барып дарбазаны ичинен бекитип, апасын көргөнү үйгө кирип кетти.

Айткандай эле айткан убагында апасы эфирге чыкты. Анын эми эле 
ыйлап, капа болуп кеткенине карабай жылмайып күлүп, жадырап чыкканынан улам го, анын үстүнө атасы айткандай, апасы таксист менен ойногону кетпегенине кубангандай, Азамат да ууртунан жылмайып, күлүп алды. 
***

Эфирде отуруп да Дилназик үйдөгүлөрдү эстеп, алардын жанагы учурун элестетип, кыжалат боло калып атты. Бирок ансайын устатынын: “Үйдө күйөөңөр менен урушуп келгениңерди, же башка маселелерди эфирге отураарда өзүңөрдөн алыс ыргытып таштап, анча эле кыйбай жатсаңар эшиктин сыртына калтырып коюп киргиле. Эл силердин жүзүңөрдөн алып чыккан темаңарды гана окуш керек!..”  - дегени кулагына кошо “шак” эте калып, ошо менен көз алдындагы сүрөттү, көкүрөгүн өйүгөн түпөйүл нерсени өзүнөн алыстатып атты. 
Айткандай эле, эфирден чыгып эле уулуна ашыкты. 

Жол бою Жаныбектин: “Көрдүңбү, энеңди?! Сен экөөбүз үйдө жатканда, бул минтип ар кайсы машинеге түшүп, ар кимге көзүн сатып, к.... сатып, шапар тээп, ойноп жүрөт!” – дегени кулагына кайра-кайра угулуп, ызага муунуп баратты. Жаныбектен башканын баарын күтсө да, ушуну күткөн эмес. “Көрсө, эчактан бери эле ошондой сөздөрдү айтып, баланын жүрөгүн оорутуп  жүрсө керек? Эмнеге антти? Аны менен эмне максатка жеткиси келди?” – деди эми. Анткени, бир жолу уулу ага адаттан тыш суроолорду берген:
· Апа,  жумушка эч качан, эч качан барбай койсоңуз эмне болот? 
· Анда болбойт да, балам. Чоң кишилер иштеп, акча табыш керек. Антпесе, аларга тамак-ашты ким берет?

· Башка аялдар деле, ал эмес атам деле барбай жүрөт го? – муну кандайдыр, муңайым  айткан уулу. 

Эгерде уулу чоңураак болсо: “Эгерде атаң арагын коюп, иштейм десе, сен экөөбүздү багам десе, үйдө отура бербейт белем, балам!” - дейт беле, баланын жүрөгүн оорутпаш үчүн:

· Атаңа ылайыктуу иш таппай жатпайбы... - деген.
· Ал айтты го: “Үйгө отургусу келбегендер, баласын жаман көргөндөр иштейт. Мен иштеп кетип калсам, сени уурулар уурдап кетишет” деп.

· Ошенттиби? 

· Ооба, ошентти. 

Уулу анан оюна бир нерсе түшүп кеткендей:

 - Апа, чоң кишилер кантип ойношот? – деген.
Баланын эмне оюн тууралуу айтып жатканын анчалык түшүнө бербеген апасы:
· Иштен чарчагандар эс алыш үчүн теннис ойношот, биллярд, футбол, шахмат ойношот... - деген.
· Антип аталар ойнойт да, а апаларчы? 

· Мм... Апаларбы? Балким, айрымдары ойнойт чыгаар. Мисалы... 
кандай оюндар болушу мүмкүн? Спортсмен апалар...
· Жок, спортсмен эмес, сиздей апаларды айтып жатам?

· Мендей апалар ойнобойт го. Анткени, ойногонго алардын убактысы да жок. Эртеден кечке – иш, кечинде үйгө келе калып тамак жасамай, казан-аяк, кир жуумай, ушинтип отуруп алып баласынын суроолоруна жооп бермей... Анан уктамай, кайра туруп алып кайра эле эле баягыларды башынан баштамай...

· Аа... – эмнегедир уулу бир түпөйүлдөн кутулгандай, апасынын 
жообуна ыраазы болгондой анын мойнуна кучактап, бетинен өөп коюп, “култ” этип төшөгүнө кирип кеткен.
 ***

Эми анын киргенин конок үйдө бака-шака түшүп, ырдап-чоордоп отругандар байкашкан жок. Дилназик дароо эле түшүндү: “Арак достор  келген тура”, - деди маанайы чөгүп. Бут кийимин чечип, “коноктор” отурган үйгө баш бакты. Эчак мас болуп, оолжуп калган аял-эркектер эки-экиден кучакташып, бири-биринин ооздорун “закуске” кылышып, мунун кышкыга деп жасап койгон салаттарын ачып-чачып, каалашынча жыргап отурушкан экен, аялын көрүп эле Жаныбектин итатайы тутулуп, үстөлдү “тарс!” муштады:
· Жогол-л деп жатам! Канчык!!!

Дилназик “селт” этти: 
· Бала кайда?! 

· Иш-шим да жок! – муну ушунчалык жек көрүү менен, кыжына 
айтты Жаныбек. – Бала-малаңды да, сени да билбейм! 

· Эмне деп жатасың? Акырын, угат.

· Эмне-е?! – колуна столдун үстүндө турган бычакты ала койду тигил. – Азыр кетип кал деп жатам! Болбосо, ушул жерден, элдин көзүнчө мууздайм!

· Ой, аз-замат! – мас аялдардын бири алжаңдап каткырып, алакан чаап жиберип кубаттады аны. – Эркек экенсиң! Аз-замат, Жони!

Жаныбек мактоого жетине албай кеткендей кайра бурулуп карап, аялдын ошону айткан оозунан соруп, мойну-башынан аймалап өптү да, ага чындап эрдик көрсөткүсү келгендей, бычагын жалаңдатып, Дилназикти көздөй басты. 

· Болуптур, мен кетейин. Эртең сүйлөшөбүз. Бала кайда? – деди Дилназик анын түрүнөн чыны менен эле сезгенип, артка кетенчиктей. Эки жагын каранып, чындап эле кенедей уулунан жансоога сурагандай да, эмнегедир анын алдынан тосуп чыкпаганына кабатыр болгондой да анан:
· Азама-ат?! Азамат?! – деп кыйкырды. Энесинин добушун угуп, уктоочу үйдө ыйлап отурган отурган уулу чуркап чыкты да, канжарын жалаңдатып, апасына аз эле кадам калган атасынын кебетесин көрүп:
· Өлтүрбө-ө апамды!!! – деп энесине учуп жетип, кучактап калды. Жаныбек эсине келе түшкөндөй, токтоп калды. 
Дилназик уулун жерден так көтөрүп ала коюп, сыртка чыгып кетти. Бала апасын мойнуна бекем кучактап, унчукпай келе берип, бир убакта эсине бир нерсе түшүп кеткендей:

· Апа, мени түшүрсөңүз, өзүм басайын? – деди жароокерлене сүйлөп. 
Унчукпай ыйлап келаткан апасы уулуна эреркеп кетти. Өпкүлөп-жыттагылап, жерге койду.

· Апа, атам эмнеге жаман киши? – деди бир убакта бала.

· Антпе, балам. Ал сенин атаң да...

· А сиз менин апамсыз да, - кимгердир таарынгандай “күңк” этти уулу.

· Ооба, апаңмын.

· Анда эмнеге атам жанагы аялга: “Мен аны өлтүрүп таштап, сени алам”, - дей берет?

· Мас да, балам. Мас кезинде ошенте берет кишилер.

· Ики, ал соо кезинде деле айтат ошентип: “Дилназикти жаздык  
менен тумчуктуруп өлтүрсөм, эч ким билбей калат. Анан алып барып көмүп таштайбыз, анан ушул үйдүн хозяйкасы сен болосуң” деди го, эртең менен. 

· Жинди болуп калса керек ал...

· Анан дайыма эле, жанагы аялды көрдүңүзбү, ошону алып келип, 
силердин керебетте кучактап жатат го? Кө-өп жолу... 

· Койчу?! – чок баскандай ыргып-секирип кетти апасы. – Ошол аракеч аялды... кантип? Калпты айтпачы, уулум!

· Чын эле. Мени кээде эшикке ойнотуп ийишет. Сиз келерде аял кетип калат. Ал келгенде атам аябай  жыргап, каткырып, күлүп калат. Ал кеткенде кайра ачуусу келе баштайт. “Ата, ал аял мага жакпайт,” – десем: “За то мага жагат. Ал да мени жакшы көрөт. Апаң деле башка эркек менен ушинтип жүрбөйбү. Ошондуктан арак ичип жүрөм да. Бирок буларды эч качан апаңа айтчу болбо. Кел, эркекче кол алышалы”, - деген. Бирок мен кичинекей эркекмин да, бир жолу айтып койсом болот да... 

Алар үйдөн узап баратышты. Дилназик өзү айткандай, эртең же качандыр кайрылып келүүнү эми ойломок тургай, эмнегедир артына кылчайып карагысы да келбей баратты азыр. 
Айткандай эле, бул жол аларды өз үй, өлөң төшөктөрүнөн биротоло бөлүп кетти... Уулу да каршы болгон жок. Тескерисинче: “Эми алиги аял менен жашап, атам арак ичпей калды болуш керек... Апамды да өлтүрбөйт...” – деген балалык кыялы менен жашап калды. 
                               ***

Ушул убакта Акшоола Эрмекке кайра да телефон чалды. Кудай жалгап, бу саам кесиптеши илгиртпей ала койду:
 - Да, Акшоола айым? Кулагым сизде.
 - Кайдасың? – Акшоола бир нерседен шеги бардай сурады.
 - Өзүмдөмүн. 
Ал Акшооланын эмнеге чалганын түшүндү. 
Чындыгында Махабат тууралуу өзүнүн деле билгиси, ал жөнүндө сурагысы, сүлөшкүсү келип отурган. Бирок, жаңы эле тапкан махабатынын өтүнүчү жүрөгүнүн кылда учунда турду. Сөзүнө  сак болуп, убаданы бузбоого өзүн-өзү даярдап: «Эгерде Махабат айтса, уга берем. Эмнеси бар экен?! А бирок ага жолукканымды, таанышканымды айтпай койсом болду да!» - деди оюнда. 
- Менде жумушуңуз бар беле, Акшоола айым? – деди анан.
- Бар эле. Баятан бери сизди таба албай жатам.

- Анда азыр, “семь секундда” жетип барам.

Айткандай эле, көп өтпөй эле кабинетине аттап-буттап кирип келген Эрмекти кесиптеши адегенде таң калгандай, же биринчи жолу көрүп жаткандай көздөрүн бакырайта карап калды да:
 - Сага эмне болгон? – деп каткырып күлүп жиберди.

 - Эч нерсе! – уурусун карматып ийгендей кайпактай түшүп, алакан жайып актанып жиберди Эрмек.  - Эмне болуптурмун? Эч нерсе… 
Акшоола анын мунусун: «Мен эчтеке кылган жокмун!...» - деп атканып жаткан шок балага окшотуп, ого бетер каткырып күлдү.

 - Эмне күлөсүң? – дегени менен, эмнегедир Эрмек өзү да анан көзүнөн жаш чыкканча  күлүп алды. 
 - Деги, эркектер кызыксыңар, - деди Акшоола күлкүсүн араң тыйып. Анын эмнеге анткенин чала-була баамдаган Эрмек унчуккан жок. «Баары бир сыр алдырбайм», - деп отурду оюнда. Бирок кубанычы койнуна батпай, бакыттан каректери ойноп турганын өзү билген жок.     

 - Кайда бардың? – деди эми Акшоола анын кайда барганын билип, сезип туруп эле сынагандай. – Баятан бери таппайм?
 - Эч кайда! А эмне, эшикке чыксам болбойбу? Ара чолодо үйгө барып келдим, - деди Эрмек ийнин күүшөп, - Элдикиндей үйдө катыным болгон соң…
Акшоола дагы эле ишенбегендей, күлүмсүрөп карап калды эле:
 - Дегинкиси, мен эмнеге бирөөгө отчёт беришим керек? – деди Эрмек, акыры Акшооладан эптеп кутулууга амалданып,  - Шефим, же аялым болсоң кууратмак окшойсуң!
 - Болуптур, чыны менен эле кайда бардың, ким менен бардың, ал өз ишиң. Бирок, алиги аялдын ким экенин, мага эмне үчүн келгенин билишим керек?

Ийнин куушурду Эрмек:

- Мен ага кийлигишпейм. Ал -  өзүңөрдүн ишиңер.
- Менин чөнтөк телефонумду ага сен бердиң да?
- Менден эч ким сураган жок.

- Ал бияктан чыккандан кийин чалды го?

- Билбейм, Акшоола. Кызыксың го, сүйлөшүп отурган өзүң. ªзүңө келген кишини өзүң билбесең, мен кайдан билейин?! 
Анын бул жообу Акшоолага бир чети жүйөөлүү өңдөнүп кетти да:

 - Мейли анда, Эрмек Асанович, - деди, - Бирок…

Кетүүгө камданып, туруп бараткан Эрмек Асанович акыркы «бирок» деген сөзгө байланып, сөздүн ары жагын күткөндөй туруп калды.

 - Бирок, мен сага эч качан жамандык каалабайм! – деди Акшоола алда нени эскерткендей.
 - Рахмат, - Эрмек да муну чын дилинен айтып, чыгып кетти.
Акшооланын бул эскертүүсү, сырдуу карашы канчалык олуттуу, табышмактуу сыяктанганы менен, башы тумандап турган эркек алардын баарын кайра эле бир заматта  унутуп таштады.
***
Акшоола да көпкө чейин ойлонуп отуруп:
 «Ошо аялды унутайынчы! – деди өзүн-өзү алдап, - Бүттү! Ким болсо, ошо болсун! Келген өзү, унчукпай кетип калган да өзү… Мага эмне?!.»

Анан кимгедир телефон чалды:

 - Алло?

 - Да, Шоола. Мен угуп жатам…- деди трубканы алган адам.
 - Кандай?  – деди.

- Жакшы. ªзүң кандай?..

 - Мм… ар кандай.

Акшоола бүгүнкү көргөнү менен укканын айтып, жандүйнөсүндөгү түпөйүл нерсени бөлүшкүсү келип, бирок  чүмбөттүү аялдын “өтүнүчүн” эстеп токтоп калды.

 - Чарчаган окшойсуң? – деди телефондогу адам.
 - Кантип билдиң? – эркелей сурады. 
 - Үнүң айтып турат.

 - Чарчадым, - саатын карады Акшоола,  - курсагым да ачты…
 - Түшүндүм…
Ошондон көп өтпөй эле сырта турган Акшоола машинени алыстан таанып, утурлай басты. Рулдагы узун бойлуу, далылуу жаш адам эшик ачып, жанына отурган Акшооланы жүзүнөн сүйдү да:
 - Бери карачы, - деди бир нерсени байкагандай. Эч нерсе болбогондой, жасалма күлүмсүрөгөн жубайынын капкара каректеринин ары жагында, айткандай эле түпөйүл бир нерсе жаткан.
 - Эмне болду? – кабатыр болгондой, эркелете тиктеди эркек.
 - Эч нерсе.

 - Калп айтпа.

 - Айткан жокмун! – ансайын эркелей айтты Акшоола.

 - Көздөрүң айтып жатат.
 - Эмне деп?

 - «Бир нерсе болду» деп.

Акшоола жаш балага окшоп көздөрүн бекем жумуп алып:

 - Эмичи? – деди. 

Ынак Акшооланын жоругуна ичи элжирей карады да, мурдунан чымчып:

 - Жарайт. Азыр айткың келбесе, анан… - деп жүрүп кетти.

 - Кайда баратабыз? – деди көздөрүн ачпаган боюнча Акшоола.

 - Тарыхый бир жайга!

 - Кайда?! – уйкусунан чочуп ойгонгондой көздөрүн чоң ачып, таң кала карады,  - Тарыхый дейсиңби? А мен курсагым ачты дедим го?!

- Ошол жактан тамактанабыз.

Орундукка жөлөнүп алып, Акшоола эми Ынактын чарчаңкы жүзүнө,  түнү менен компьютер тиктеп отуруп киртийген көздөрүнө, ак аралай баштаган саамайына ичи элжирей тиктеди: «Бул жашоодо сенин бар экениң кандай жакшы?!.  – деди оюнда. - Сенсиз менин ар бир күнүм азап менен тозок болмок. Мен андай күндүн кайрылышын  каалабайм!» 
Жубайынын көз албай тиктей бергенинен Ынак да ага кылчайып карап, экөөнүн карек учкундары чагылыша түштү.

 - Чарчапсың, – бошой калган оң колу менен Акшооланын бетинен, чачынан сылап койду.
 - Эс алууга чыкпайсыңбы? – деди анан капысынан эле сунуш киргизип.
 - Болбойт! – кесе жооп берди жубайы.
 - Эмне үчүн?!
 - Жайында эс албадымбы.

 - Күзүндө да эс ал.

 - Кантип?

 - Акысыз отпуска ал.
 - Себеби?! – бир эсе макул эместей, бир эсе эркелей, ажыкыс сурады Акшоола. 

 - Себеби чарчап жүрөсүң.  Же мени байкабайт дейсиңби? 
 - Долбоорум жарактан чыкпайбы.

 - Бир нерсе айтсам капа болбойсуңбу? – олуттуу сөзү бардай карады жигит.

 - Айтып көр?

 - Бизге сенин ишиң, долбооруң эмес, өзүң керексиң. Сенин ден соолугуң, маанайың…

 - Ишсиз мен ого бетер ооруп калышым мүмкүн.

Акшооланы баары бир көндүрө албасына көзү жеткендей: «Эх, сенин көктүгүң!» - дегендей күрсүнүп койду жигит.

Алардын машинеси «Дасмия» ресторанынын алдына келип токтоду.

 - Тарыхый жериңди эми түшүндүм, - деди Акшоола.

 - Көптөн бери бул жерде боло элекпиз. Бизди тааныштырган, табыштырган, бактылуу мүнөттөрүбүзгө күбө болгон жер… - деди ресторанга кирип, отуруп жатканда жигит. 
 - Ооба, - деди Акшоола тамаша-чындан, - Анын үстүнө, бул жер менден башкалаларды да эсиңе салат эмеспи…
Бул анын бир топ жылдар мурунку окуялар жөнүндө, Лилия менен Айнура тууралуу айтып жатканы эле. Бирок, буга чейин ортодо бул жөнүндө бир да жолу кеп болгон эмес. Ортолордунда эч нерсе болбогон сыяктуу эле. Ошондон улам  го, азыр Ынак да ыңгайсызданып кетти.
«Кызык, - деди оюнда Акшоола оозунда даяр тургансып, капысынан эле айтылып кеткен сөзгө өкүнүп, -  Кайдан да келе калды бул сөз?!.»  
Анан калса, чүмбөттүү аялдын элеси да «кылак» этип көз алдына тартыла калып жок болду. «Бул - Лилия же Айнура эмеспи?..» - жагымсыз бир нерсе таап алгандай, Акшооланын өңү бозоро түштү. Ушул суроо кекиртегине кептелип калгандай, тунжурай түштү.
 - Бүгүн чыны менен эле башкасың? - деди Ынак жубайынын жанагы сөзүнөн да, жакшынакай туруп эле тунжурай түшкөнүнөн да улам.  
 - Эмне эле бүгүн сага башкача көрүнүп калгам? Деги өзүң жакшы элесиңби? – Акшоола аңдабай айтып алган сөзүн да, оюнда турган коркунучтуу божомолду да ушинтип жууп-чайыгысы келди. – Кана, мени карачы?

Күйөөсүнүн көздөрүнө тигилди:

 - Көздөрүң айтып жатат го?

 - Эмне деп?

 - «Күйөөң түнү бою иштей берип, уктаган жокпуз, ошон үчүн башкача көрүнүп жатасың…» деп.
 - Уйку кайда качмак эле… -  деген Ынак баары бир жубайынын жүрөгүнүн учунда кандайдыр бир жагымсыз нерсе жашынып турганын боолгоду да:

 - Андан көрө өзүңдүн ишиң кандай? Бүгүн эмне иш кылдың, ошону айтчы? – деди кеп учугун чубап.

 - Эртең жаңы долбоорум боюнча биринчи сьемкамды тартам.
 - Куттуктайм! Мм… Дагы кандай жаңылыктар бар? 
 - Эч кандай. Бирок… – Акшоола бүгүнкү аял тууралуу айтып жиберчүдөй обдулуп барып, токтоп калды. Анын мүнөзүн беш колдой билген күйөөсү:

 - Айт, айта бер? – деди.

 - Эмнени айтайын, баягыдай эле бытырап иштедик…- сөзүн буруп кетти жубайы.
 - Акшоола, эч нерсе жашырышпайбыз дедик беле?

Ошону моюнга алгандай, ойлонуп калды Акшоола. А бирок ага алиги аял тууралуу айткандан чочулады. «Кокус, Ынакка айтканымды ал билип калсачы?.. Анда эмнеге келгенин, ким экенин айтпай, табышмак ого бетер татаалданат да! Эгерде тек гана келген бирөө болсо мейли эле, «үй-бүлөңө айтпа» дегени кызык болуп жатпайбы! Анын үстүнө буларды башта билген адамдай сүрөттү колуна алып, теше тиктеп турду го. Андан эмне көрдү, эмне издеди? Телефонумду кайдан алды? Же анын Ынак менен тааныштыгы барбы? Айта берсем кантет? Жок, күтө турайынчы...»

 - Тамагыңыз таттуу болсун, татына айым! – Ынактын бу сөзү кашыгын кармаган боюнча, бир чекитти тиктеп, ойго батып кеткен келинди оюнан ойготту. 
- А... рахмат, Өзүңдүн да тамагың таттуу болсун,

Бирок, Ынак андан ары такыган жок. Тескерисинче тамаша айтып, жайдарыланды.
Акшоола  канчалык алаксыйын дегени менен деле: «Алиги аял чын эле?..» - деген суроо көкүрөгөнө кайра эле «тык» этип тура калып жатты. 

- Сиз… кокус бирөө-жарымды сүйүп калган эмессизби? – деди Ынак ойго батып кеткен аялын тамашалай. Анын эмне себептен антип сураганын түшүнө койгон Акшоола:

 - Сүйүп калгам, - деди тамашага-тамаша менен жооп берип.
 - Ошол бактылуу адам ким болду экен?

 - Албы? Эч кимге окшобогон бирөө!

 - Мм… Ошондойбу?

 - Ошондой!

 - Аныңыздын бою-башы, ырай-бешенеси кандай өзү, түзүк немеби?

 - Түзүк болгондо да кандай?! Сулуу десең - сулуу, акылдуу десең -   акылдуу, андай адам бирөө гана!
Ынак Кабылович дагы тамашалады: 
 - Ии… Анда ага окшош турбайбы?..  
Акшоола ажарына чыга күлүп жиберди. Бирок бат эле кайра кеткендей, сумсая калды. 
«Бакыт?!.» - оюна уулу келе түштү. Ушу азыр чүмбөттүү аял Бакытты кайдадыр ала качып кетип бараткандай элес келип кетти ага. Телефонун ала коюп, шашылыш терип кирди. 
- Алло?! – деди анан шашкалактап, - Бакыт?! Каяктасың, балам?

- Үйдөмүн.

- Жанара кайда?

- Жанымда.
- Эмне кылып атасыңар?

- Тамак жеп атабыз.

- Ии, - эс ала түшкөндөй болду Акшоола. – Болуптур, эжеңе айт, биз баргыча кетпей турсун. Бир аздан кийин барып калабыз… 
***

ªзүн Махабат деп атаган ошо аял бул убакта шаар аралап, тоо тарапты беттей жүрүп отуруп, көп кабаттуу үйлөрдүн алдына келип токтоду. 
Аны көрүп эле аркы подьезддин алдында турган эки-үч эркек бири-бирин чыканагы менен түрткүлөп, ал тууралуу сүйлөшүп жаткандай болушту. Аял аларды байкагысы да келген жок. Анткени көптөн бери ал адамдардын өзүнө таң калгандай, алда неден шектенгендей, күбүң-шыбың болушуп, суроолуу карагандарына көнүп калган. 
Бу саам да коңшуларынын ким-кимисине көңүл бурбай, лифт менен жетинчи кабатка көтөрүлүп, оң эшикке кирип кетти. 
Эшикти ичинен беките салып,  адатынча түз эле ваннага кирди да,  эмнегедир чүмбөтүн чечкиси келбей, ошол боюнча күзгүнүн алдында көпкө турду. Тээ бир топтон кийин гана мойнунан байлагандай көңүл кош кыймылдап көз айнегин, жоолугун чечип жатып, өзүн көргүсү келбегендей,  жалгыз көзүн жумуп алды. 
Анткени ал көкүрөк-көңүлүндө көлкүлдөп турган эми элеки керемет сезимди жоготуп алуудан коркту. 
Көзүн жумган боюнча колдорун жууп, бирок суу толтурган кочушу жүзүнө жетип-жетпей дагы токтоду. Ал алакандары аркылуу да ыраңындагы кемчиликти сезгиси келбей, ызадан муун-жүүнү калчылдап, өзүнө-өзү батпай кетти! Ал көптөн бери мындай абалга тушуга элек болчу. 
Акыркы күндөрү өзүн  күзгүдөн караганга көнүп, тагдырдын башка салганына баш ийип калгансыган. Эмичи? Кочушундагы сууну силкип таштап, ваннадан атып чыкты да, керебетине кулады! Адегенде жаздык кучактап алып көмкөрөсүнөн, анан чалкасынан жатып алып букулдап ыйлады. 

Ый арасында эсине дарыгердин айтканы түштү. Солуктап басылып: «Буга чейин ошону элес албаганымды кара! – деди оюнда.  - Балким… Чын эле пластикалык операция жасатаармын?!.» 
Үмүт учкундары «жылт!» этти. Мурдун кармалап көргүсү келгендей, оң колун алып келатып, иренжигендей кайра эле бат ары таштап ийди! Бир топтон кийин алаканын акырын алып келип, жок көзүнүн ордуна койду да: «Мейли көрбөсө! – деди өзү менен өзү сүйлөшүп. - Орду туруп калса болду да… Соо көзүм аман болсун!..» 

 - Эч нерсе эмес, эң негизгиси жаныңыз аман. Ичеги-кардыңыз соо, акыл-эсиңиз, колу-бутуңуз ордунда! – ооруканадан уккан үндү көкүрөк-көөдөнүнөн тыңшады эми.  - Азыр илим менен билим эмнени гана жасабайт! Кааласаңыз, кайра эле бир күнү жакшынакай айым болуп чыга каласыз! 
Жандүйнөсү жанчылып тургандыктан, дарыгердин айтканына  анда анчалык ишенген да, маани берген да эмес! «ªзүмдүкү болбогон соң, кереги эмне, мага жасалма кебетенин?! Андан көрө бул үчүн бардыгынан өч алам да, андан аркысын дагы көрө жатам!..»  - ушул гана ой көкүрөгүн ныгыра басып, ушуну максат кылып жашап калган. 
ªч алуу!.. Ушул сезим канында удургуй түшкөн сайын, Акшоола келет эсине!  Ал үчүн өч алуунун канчалаган жолдорун ойлоп таппады дейсиң?! Бирок бири да мунун көксөөсүн суутуп, көңүлүн тынчыта турган эмес! Кандай «жаза» ойлоп тапса деле, акырында Акшоола  баарын жеңип, баягыдай эле бактылуу болуп чыга калчудай көрүнө берди. Акыры тапты! Эң акыркы чечими ушул болду -  аны да өзүнө окшотуу керек! Ошондо гана максатына жетчүдөй, ошондо гана көксөөсү сууп, жаны жай алчудай сезилип туруп алды. Ошондо гана Акшоола да буга окшоп азаптанып, бул сезгенди сезип, бул ойлогонду ойломок! Көрөт эле анан, Ынак экөөнүн бакубат жашаганын! 
“Бирок кантип?!” – маселе ушуга келип такалды. А бирок өзү ар дайым туу туткан бир сөзү бар: “Калоосу жарашса – кар күйөт!” Акыры акыл-эси аман кезде андан амал кайда качып кутулмак эле?! Тапты аны да – Акшооланын жылмакай бетине кислота чачып, таптакыр күйгүзүп таштоо керек!”

«Кызык, эмнеге аны мынчалык жек көрөм?!» - деди эми оюнда. Бул суроону ал биринчи жолу ойлоду. Бирок жообун тапкан жок. Тапканы – биринчи күнү эле экөө бири-бирине жаккан эмес! Арадан канчалаган айлар, жылдар өтсө деле ошол жек көрүүсү, ошол жеңилүү, ошол ыза өчпөй койбодубу!  
Кээде бети-башы чүрүшүп күйүп, кемпирге айланган Акшооланы элестетип алып, бактысына батпай балкылдап кетчү да, ошол күндүн ылдам эле келишин күтчү! 
Анан: “Кантип?!” – деген суроо туулду. Басып да, туруп да ой-кыялдарын чындыкка айлантуунун амалын издей баштады. Адегенде бул ишке жардамчы керектей туюлуп, көчөдө жүргөн селсаяктардан бери ойлоду. Машинесин минип алып, таштандыларды акмалап канча жүрдү?! А бирок баары эле ага мажүрөө, алсыздай сезилип туруп алды! «Эч нерсеге жарабаган, эч кимге кереги жок бечаралар! – деди анан итатайы тутулуп, - Эгерде ошол ишти жасай турган  алы, эрки болсо, ушинтип таштанды терип жүрүшөт  беле! Башка жол жокпу, эмне?!. Жок, жарабайт булар!..» 
Айнураны да ойлоду: «Шуркуя! – деди кекенип, - Жүрсөң керек да, телегейиң тегиз, дүйнөң түгөл! Үйүң – үстүңдө, ашың – астыңда! Жаш күйөөгө тийип алып, тайраңдап! Ошонун баары кимдин арты менен экенин эстеп койгонуңду Кудай билет! “жакшылыкка – жакшылык” деп, жардам керек болуп турганда көзүмө бир көрүнсөң кана?! Шашпа, Акшооладан кийин сага да кезек келет!..»
Ошентип, өзүнөн башка эч кимге ишене албай койду Лилия. ªз колу менен жасаганда гана максатына жетерин билди. Жада калса бул  иштин ары жагын да ойлоду. Өч алуудан кийин өз тагдырынын бычактын мизинде каларын билип, ага да кам көрүп койду…
Ыйлап басылып, ушуларды ойлонуп жаткан аялдын көз алдына Акшооланын бүгүнкү элеси келди. «Баягыдан азыраак тотуккансып, бирок ого бетер ажары ачыла түшүптүр. Экранга кандай чыкса, ошондой эле экен, - жана адеп көргөндө эле ушинтип ойлогон, - Бактылуу чыгаар?! Анан эмне!..»

 Эми да ошондогудай эрдин тиштене, ичине бирөө от коюп ийгендей көөдөнү өрттөнүп, көзүн бекем жумуп ийди. Муштумдары түйүлүп, денесин майда калчылдак басып кетти. 

«Акмаксың! – деди оюнда өзүн-өзү башка муштап, - Анчалык чыгынып баргандан кийин эмнеге турдуң, жалдырап! Акмаксың!..» 
Элестети. Анын максаты – кирип барып эле ай-буйга келтирбей, Акшооланын бетине кислотаны жаба чачмак да, кандай кирсе, так ошондой чыгып кете бермек! Бир гана Кудайдан тилегени – Акшооланын жалгыздыгы болчу! «Башка эч нерсенин кереги жок! Калганы өзүмдүн колумда!» - деп барган. Айткандай эле Акшоола жалгыз болчу. Болгондо да өйдө карабай, эч нерседен бейкапар, бар бактысы ошондо сымал, тирмийип иштеп отуруптур эмес беле! 
Бул жакшы эле жанына барган!.. 
«Алдыраарда – жаздыраар» болуп, жанагы сүрөткө алаксып калбадыбы анан!.. Эрмек да кирип келип!..» 

 Онтоп ийгендей, оор  энтигип алды! Манжалары карышып, бир муштум болуп түйүлө түштү да, тура калып сумкесин издеп тапты. Андагы атырдын бөтөлкөсүн алып, ошонун ичинде бир купуя сыр жаткандай, айлантып-тегеретип карап кенен бөлмөнүн так ортосунда турду: 

- Бу саам аны Кудайы колдоду, ээ? - деди бөтөлкө менен сүйлөшүп.

- Жок, - деди кайра анан башын чайкап,  - Эрмек сактап калды аны!.. Болбосо, экөөбүз эчак ишибизди бүтүрүп таштап,  жөнөп кете берет элек! Сен дагы ичиңдеги мына бул ачуу, уу заттан бошоп, мен дагы көкүрөк-көңүлүмдү жеген кектен арылып, жеңилдеп калат элек…   
Кудум Акшоола бет маңдайында тургандай элестетип, бөтөлкөнү анын так бетине мээледи да, капкагын басып-басып калды!!! 
Бүркүлгөн «атырдын» жагымсыз, кыйгыл  жыты заматта үй ичин каптап  кетти!.. 
Көз алдындагы эмне болуп жатканына түшүнбөй, адегенде  алдастай түшүп, анан эки бетин кош колдой баса калып, тыбырчылап жерге отура калган Акшооланын элесин тиктеп, көксөөсү суугуча каткырып күлүп, моокуму канып, табалап... карап турду аял!
- Анан?! – деди бир убакта күлкүсүн токтото, бөтөлкөдөн сурап, - Андан ары эмне болот эле?! И, ооба, Эрмек кирип келмек! Ал эмне болуп кеткенин аңдап, эсине келгиче мен шамалдай «шуу!» этип, чыгып кете бермекмин!.. Эрмек болсо…”

“Жок, жок! – деди андан аркысын элестеткенден коркуп кеткендей жоошуй калып. – Жок! Бир чети анын кирип келгени жакшы болуптур! Анда мен анын сүйүүгө мас сөздөрүн укпай, ишенчээк көздөрүн көрбөй калат элем да!..”
 Эрмек оюна түшө калганда, эми элеки  жанын жеп, жүрөгүн кууруган «өч алуу» оорусу акырындап тарап, басаңдай түшкөнсүдү. Тарамыштай тырыша түшкөн муштумдары, денеси жумшарып, маанайы көтөрүлө калды. Бул кандайча экенин өзү да билбей, билгиси да келбей, жада калса баятан бери безилдеп жаткан телефондун «ырын» да укпай, дел болуп тура берди да, бир убакта анан шашкалактап ала койду.
- Алло? А... Мурат? Саламатсыңбы? – чалган кишини таанып, кабагы көтөрүңкү, жайдары учурашты. – Иштериң жакшыбы?

- Саламатсызбы? – сыпайы сүйлөштү ары жактагы киши. – Жана үндөбөй койгонуңуздан айнып калганбы дедим эле?

 Акшооланын кабинетиндеги үнсүз сүйлөшкөн кишиси ушул болчу.

- Жок, жок, кантип айнымак элем, күтүп жатпаймынбы, - шашкалактап кетти эми. – Жана кишилер бар эле. Иштер кандай, болчудайбы?

- Болот. Сизди эле күтүп жатабыз…

Экөөнүн кеби туюк-туюк болгону менен, бири-бирин түшүнүштү.

- Мм… Мурат Маратович, - бышыктап кайра да сурады аял, -  кандай дейсиз, ал кагаз мени алдыдагы «алааматтардан» сактап кала алабы?

- Мисалы, кандай аламааттардан?

- Билбегенсип сурайсың да! – тырчый түштү келин. 
- Биз сүйлөшүп бүтпөдүк беле!
- Болуптур. Бирок, мен ал жагыңа барбай эле коёюнчу. Бир жерден кезигели?
- Келгиңиз келбей жатабы?

- Чынымды айтсам… Кудай жиндиканадан сактасын!

- Жиндикана сизди сактай турган болуп атат го?! – же какшык экени, же тамаша экени белгисиз сүйлөдү дарыгер.
-  Ошентсе да…

- Кептин кыскасы, биздин «курортко» келип, беш-он күн «эс алып» кетпесеңиз  болбойт окшойт. Кагазыңыз да ошондон кийин бүтөт го. Антпесек, тобокелдикке салыш кыйын болуп калчудай.
Лилиянын жалгыз көздүү, мурду жок, быргыл бети ого бетер түктүйүп, кебетеси бузула түштү:
- Сиз бир нерсени унутуп калган окшойсуз! – демите үн каты. Анын эмне жөнүндө айтып жатканын түшүнгөндөй:
- Эгерде минтип акыйлаша берсек, алдыга жыла албайбыз, Лилия Артыковна! – деди дарыгер да баса-баса сүйлөп.
- Артка бир кылчайып карап алып, анан алдыга жылганыбыз мага жагып турат!.. Анткени,  сен болбогондо мен кайдагы бир Бахтыяр дегенди тааныбайт элем да, мындай күнгө кабылбайт элем!!!

- Бул жерде менин эч кандай тийешем жок! – тигил да «тарс» жарылып кетти. – Эгерде анте турган болсоңуз…

- Жок, жок, Мурат Маратович! – сөзүн кайра алгандай жоошуй сүйлөдү Лилия. – Болду, баары артта калды. Ошону эле бир ооз айтып коёюн дегем. Мени да түшүн! Мага эмне, жеңил дейсиңби?!

- Түшүнгөн үчүн “сүйлөшүп” жатам да.

- Болуптур. Качан барайын?!
-  Канчалык эрте болгону жакшы!

-  Жарайт! Эки-үч күндө кабарлашам.
Ошол кагаз колуна тийсе эле баардык жакка жолу ачыла тургансып, болжошкон күндү – бүгүндү күтүп, көптөн бери өпкөсү көөп жүргөн. «Демек, бүгүнкүгө бүтүргөн эмес экен! - деди оюнда. – Ошого ишенип, Акшоолага «баатыр» болуп барбадым беле!.. Эркек эмес экен да, бу!» 

Бүгүнкүгө план түзүп: “Акшоола менен “ишимди бүтүрүп” коюп, андан ары барып “жинди” деген кагазымды алам!” – деп жолго ишенимдүү аттанган аялдын шаабайы сууй  түштү. 
«Сен болбогондо өлмөк экемин! – деди анан көз алдына келе калган Эрмектин элеси менен сүйлөшүп. -  Жанагы, жиндилер менен иштеген дарыгерге ишенип... Өзү да мээ кайык болуп калса керек ал! Болбосо, созо тургудай анын эмнеси бар? “Лилия Артыкова – жинди болуп ооруп калган” деген сөздү жазып, кол коюп коюш кыйынбы? Ыраспы, Эрмек Асанович?  Алчусун албайбы да, эртелетпейби! Же... бергениме алымсынбай жатабы?.. Соо кезимде, ал кыйналып, ийненин үстүндө отурганында бергенимчи?! Аны унутуп калганбы ал акмак?!”
 Чын эле Эрмектен жооп күткөндөй, жымжырттыкка кулагын төшөп, тунжурай калды. Чыны менен эле ушуларды айтып, кеңеш сурачудай, анан Эрмек Асановичтин телефон номурун шыкылдатып тере баштады. 
- Да? Мен угуп жатам? Алло? 
 - Эрмек Асанович, сизби? – чарчаңкы унчукту Махабат.

 - Махабат? Жакшы жетип алдыңызбы?

 - Жакшы. Өзүңүз кандай жеттиңиз?  «Жүрөгүңүз оорубай» элеби?
 - Сиз чалаарыңыз менен оорубай калды! 

Жаш кыздай кылыктанып күлдү аял. 
 - Махабат, чыныңызды айтыңызчы, «Чоң эле киши жаш баладай болуп… же жеңил ойлуу, катынпоз немеби» деп, мен жөнүндө жаман ойлоп калган жоксузбу? – деди Эрмек чыны менен эле кабатырланып.
- Чынымды айтсам… - унчукпай калды аял.

 - Мени аябай эле айта бериңиз, капа болбойм, - анткен менен үмүтү өчкөндөй айтты Эрмек.

 Аял азга унчукпай калды да, анан шыр кетти:

 - Чынымды айтсам, сизге жолуккан мүнөттөн тарта, менин жашагым келип калды! Сиз мага ак жолтой болдуңуз… - бул сөздүн артында: «Сиз кирип келбегенде Акшоолага да, мага да кыйын болмок! Ал убагынан саал эртерээк жезкемпирге айланмак да, мен «жиндилигимди» далилдей албай калып, тирүүнүн өлүүсүнө айланмакмын!» - деген ой жаткан. Эрмекке сыртынан айтпаганы менен, ичинде ушинтип жооп берди аял. 
 - Сиз мени бактылуу кылып таштадыңыз, Махабат!

Аял ишенбей жаткандай күлүп койду:

 - А бакыт деген  эмне?

 - Бакыт… Билесизби, адам бул жалган жашоого жарым-жартылай туулуп, а жарымын жашоодон, адамдардын арасынан издеп табышы керек экен. Ошол экинчи жарымын тапмайынча ал эч качан бактылуу боло албайт, бөксөөсү толбойт. Ишенсеңиз, баятан бери ойлонуп отуруп эч эстей албай койдум. Мен буга чейин мынчалык бактылуу болгон эмес экемин. Атүгүл, ыраматылык аялым бар кезде да айлана-тегерегимден, бу жашоодон белгисиз ким бирөөнү эле издей берет элем. 

 - Демек, сиз дагы мендей жалгыз экенсиз да? – анын «ыраматылык аялым» дегенинен улам ушундай жыйынтыкка келди аял.

 - Ошондой.  Сизге жолукканы – мен жашоого кайрадан жаралгандай болуп атам.

 - Кебетемди көрбөй туруп элеби?

 - Мен да ошого таңмын.  Көрсө, сүйүүгө көздүн кереги жок окшобойбу. Сүйүү - көкүрөк, сезим менен көрөт белем.

 - …

 - Бир аз эле убакыттын ичинде мен сизди эчактан билген, эң жакын адамымдай сезип алдым. Балким, биз башта жолуккан эмес белек?

 - Башта да ушундай сезим келди беле? – кызгангандай, сынай  сурады аял. 

 - Мм… жок! Эсимде жок!

 - Менин да эсимде жок! Мен да сизди биринчи жолу көрдүм. Бирок кеч, өтө кеч көрүнгөнүңүз өкүнүчтүү, Эрмек!

- Жашоо бүтүп баратканда гана кеч болушу мүмкүн. Биз али жашап жатпайбызбы, Махабат.
- Аныңыз  да чын…
Сүйлөшүп бүткөндөн кийин да бар бактысы, сүйүүсү, атүгүл  Эрмек Асановичтин өзү да ушунун ичинде  сыяктуу, Махабат телефонун бекем уучтаган боюнча отуруп калды. Кичине эле ашыкча кыймыл жасап, чоңураак дем алып жиберсе эле ошол бакыт андан “пыр-р” деп учуп кетүүчүдөй, жым-жырт... Бир гана жүрөгү дүкүлдөйт. 

 “Биз али жашап жатпайбызбы...” – кадыресе эле сөздөй туюлганы менен, бул сөз ага жакты. “Ырас эле, биз али жашап жатпайбызбы... Демек, спектакль али бүтө элек!.. Мындан аркысын кандай ойнойбуз, ачыгы -  кандай жашайбыз, ал да өзүбүдүн колубузда! Көшөгө жабылмайынча жашоо, күрөшүү гана керек!..”  
***

Эрмек эсине түшкөн сайын аял өзүн жомокко түшүп калгандай сезчү болду. Андай кездерде эми эле жүрөгүн өйүгөн, маанайын чөгөргөн нерселердин баары алда кайда чачылып кетип, жандүйнөсүндө бир гана Эрмек калгансып кетет. Бир караганда бул сезим ага жат – чоочун сыяктанып, кайдан-жайдан келген ушул “мажүрөөлүктөн” иренжип кеткени менен, бир чети жагымдуу эле.  
Ырас, маалында ошол, өзүнө таптакыр окшошпогон адамдарга таң калчу. Арзуу, аёо, сагыныч, ишеним сыяктуу аялуу сезимдерди сезгиси да келчү эмес. ”Ал – алсыз адамдарга жарашат”, - дейт эле. ªзүндөгү өктөм, муздак жана мерес сезимдер  менен башка бардык сезимдерге үстөмдүк кылып, башкарып тургусу келчү. “Жашоо – бул театр, - дечү көкүрөгүнө уюган  ишеним менен, - адам  – артист. Чабалдар менен алсыздар гана өмүрүнүн акырына чейин жабыркап, трагедиянын баш каарманы болуп жүрүп өтүп кетишет!..” 
Ушул көз карашты туу тутуп, турмушунда улам бир жаңы укмушту баштап ийип, андагы бейкапар каармандардын жандүйнөсүнө, акыл-сезимине, тагдырына чакчалекей сала коюп, өзү окуяны үстүртөн байкап, кээде мыйыгынан жылмайыңкы, кээде каткырып күлүп карап турганды жактырчу.    

Ошон үчүнбү, ал канчалык ажарлуу, сулуу болгону менен, эркектер да ага оңой менен даап, батына алчу эмес. “Мен кыйын!” дегендери да мунун жандүйнөнү аңтара тиктеген курч, сүрдүү көздөрүн тиктей албай, каректерин качырып кетчү...   
***

Сыртта турган үч эркек чүмбөттүү айым туралуу кеп кылып атышты. 
 - Кыргызбы бул аял? – деди аны биринчи жолу көргөн Эсентур. 
 - Айтып атам го, кып-кыргыз! ªгүнү аялдар кеп да кылып жатышканын уккам. Асел шайлоодо агитатор боло калды го, ошондо добушун сурап  барган экен. Көзү ачык неме экен дейт. «Аныңар өтпөйт, чуркабай эле койгула», - деген имиш. Айткандай эле өткөн жок.
- Күйөөсү менен ажырашкан бекен?

 - Анысын билбейм. Баса, аны эмне эле сурап калдыңар?

 - Белек досуң да, сүйүп калган имиш. “Ошону менен таанышпасам өлөм!» деп атат... – күчөтүп айтты Эсентур. 
 - Эй, аныңар бетин кишиге көрсөтпөйт дейт го, же сен көрдүң беле?
Белек “бурк” этти:

 - Көрсөм силерге келет белем?!
 - Кызык го, мобу эй! Көрбөй туруп анан эмне?.. Же чын эле үйүнө, машинесине кызыктыңбы? Кичине алды-артыңды карасаңчы?
 - Таанышсам, анан карайм да.

Эсентур сөзгө аралашып, ажыкыстанды:

 - Дагысын айтсам, азыр жыгыласың! Баарынан да бул романтикке кошунаңдын жыты жаккан имиш!

 - Эмне?! – таң калгандай кайра сурады Анарбек. - А сен анын жытын каяктан жыттап жүрөсүң?! 
Белек ошону кантип түшүндүрүп айтаарын билбей жаткандай кайпактап кетти…
***
Акыркы күндөрү табышмактуу ошо аял Акшооланын түшүнө да кирчү болду. 
Эрмек Асанович болсо баягыдай кирип-чыгып барпалактабай, андан караманча эле алыстап калды. Ошондон улам да анын чүмбөттүү аял менен кандайдыр мамилеси бар экенин Акшоола билип, туюп, бирок сураганга батынбай жүрүп, бир топ күндөрдөн кийин, жедеп чыдамы түгөнгөндө гана кесиптешинин кабинетине кирип барды:

 - Мүмкүнбү, Эрмек Асанович? Иштер кандай? 

 - Жакшы, - Акшооланын эмнени ойлоп, эмне жөнүндө сурагысы келгенин түшүнгөн Эрмек Асанович андан көздөрүн ала качып, кагаздарын жөн эле башаламан аралаштырып, кайпактап калды.

 - Бирдеме издеп жатасызбы? – бир топко чейин унчукпай карап отуруп, тамаша-чындан ушинтип сурады Акшоола.

 - Жок. А ооба! Бир кагазымды таппай…

-  Калп эле издебечи, Эрмек! Эмнегедир, кийинки кездерде башкача болуп кеттиң?!
  - Кандай, «башкача?»

 - Таптакыр өзгөрүлүп, бейтааныш болуп кеттиң го? Демейде тажатып, кирип-чыгып турчу элең? Эми менден каччу болдуң. Мына азыр да көзүмө  тик карабай, каректериңди ала качып жатасың. Эмнеге?!
 - Билбейм… - ошону өзү да мойнуна алгандай, ийнин куушурду Эрмек.
 - А мен билем.

 - Эмнени?

 - Сүйүп калганыңды!

Эрмек Асанович муну адегенде башкача түшүнүп алды. Ого бетер карбаластап, эки бети тамылжып, ысып кетти да:

 - Сүйчүмүн, башта… - деди таарынгандай. - Бирок сен байкабай, капарыңа албай койбодуңбу…    

Акшоола каткырып күлүп жиберип, Эрмек ого бетер ыңгайсызданып кетти.
 - Эрмек! – деди анан күлкүсүн араң тыйып, - Ушундай бир күлкүлүү жигитсиң да! Албетте, байкабайм! Мен деген үй-бүлөлүү аялмын. Же Ынакты билбейсиңби? Мен башка аял жөнүндө айтып жатам. Жүрөгүңө чок салып кеткен алиги-и… ким эле?
 - Махабат.

 -  Ким?!
 Эрмек Асанович айтылбай турган нерсени айтып алып, бир чоң күнөө жасап алгандай, колунда турган  аялуу нерсеси эми «жылт» этип, колдон чыгып кетчүдөй шалдая түштү. Бирок ал күткөндөй Акшоола: «Демек, баягы экен да! Билгем!» - деген жок. Тескерисинче,  андай ысым ага анчалык деле тааныш эместей, ийнин куушурду.  
 - Эрмек, сага эмне болду? – деди анан өзүн таштап жиберип, эс-мас отуруп калган жигитке. Эрмек унчуккан жок. Ушу саам ал биринчи жолу Акшооланы жек көрүп кетти… 
 - Мен түшүнбөй жатам, Акшоола Ашыракмановна?! – эми жанагыдай болбой өктөм, жактырбагандай айтты Эрмек Асанович. – Мен кимди сүйүп калдым, кантип сүйүп калдым, аны менен башкалардын кандай иши бар?! Мисалы, мен сага эмне үчүн отчет беришим керек?!

 - Болуптур, - деди Акшоола бир чети аны эп көрүп, орой мамилеге таң калбай да, таарынбай да. – Кечирип кой. Бирок менин ордумда болсоң сен деле сурамаксың. Ошол аял келип кеткенден бери оюм ордунда эмес. Түшүмө да кирчү болду. Ал эмне болгон аял? Эмнеге келди? Эмнеге унчукпай кетип калды? Эмнеге Ынак экөөбүздүн балдар менен түшкөн сүрөтүбүздү анчалык тиктеди?! Кандайдыр тааныштыгы бардай туюм келет, качандыр, каяктандыр жолуккансыйм. Бирок эсимде жок. 

Табышмактуу аялдын келип-кеткенин элестетип жаткандай тунжурай калып, ошол эле калыбында сөзүн улады Акшоола:

 - Кийин эстесем, киргенде эле башкача кирди да, отургучка отурбай, түп-түз жаныма келип,  кыйналып жаткандай ынтыга дем алып, мени теше тиктеп туруп калды!.. 

Андан аркысын ичине катып, аялдын бет чүмбөтүн ачканын айтпай, өткөрүп жиберди да:

- …суроолорума да жооп берген жок. Такыр үндөбөй туруп алды. Анан сен келдиң. Кийин өзү жөнүндө эч кимге, сага да айтпашымды өтүндү. Менин ордумда болсоң сага деле бир чети кызык, бир чети… коркунучтуу болмок. Билесиңби, эмнеге?!. – деди. Кесиптеши унчуккан жок.

Акшоола аялдын өңү-түсү тууралуу бу саам да айтып жибере жаздап, токтоп  калды да:

 - Айтмакчы, сен анын жүзүн көрдүңбү?! – деди. Эрмек муну да жанагыдай эле аялдык амалкөйлүккө салып жатат деп түшүндү:

 - Жок, көргөн жокмун!

 - Түшүндүм, - деди ошого ишенген Акшоола башын ийкеп, - Эмне себептен мени түшүнбөй жатканыңды түшүндүм. Мейли, анда. Кийин түшүнөсүң…
***

Эрмек  бүгүн да иштен көңүлдүү кайтты. Төрт кабат үйдүн үчүнчү кабатына  жаш жигиттей аттап-буттап, кыңылдап ырдаган боюнча чыкты да, коңгуроо кагып, ичкери кулак түрүп калды. Үйдөн  дапылдап чуркаган дабыш угулду. “Садага кетейиним! – деди ошол дабышка ичи ысый, ууртунан күлүмсүрөп. – Уулум! Садага кетейиндерим! Бири эшик ачканга, бири тамак жасап, атүгүл менин көйнөгүмдү жууганга жарап калды!.. Кудай кааласа, бир күнү силерди кубантып, апалуу кылам, балдарым! Бир аз эле чыдасаңар, бар түйшүктөн кутуласыңар...”

· Ато-ов?! – эшик жарым-жартылай ачылганда эле адатынча мойнуна оролуп, кучактап калды уулу. Өзү  да кенжесинин мойну-башынан жыттагылап, ага удаа эле ашкана жактан тамактын жагымдуу жытын искеп:

· Эжең келдиби? – деди.

· Келе элек.
· Тамак жыттанып жатат го?

· Аны деген Мээрим эжем жасады! – деп айтып алып, кайра: - Ой! – деп быйтыйган колу менен өзүнүн оозун баса калды бала.
· Кайсы Мээрим?! – анын алайган көздөрүнө таң кала карады атасы.
Уулу кайра өзүнөн акырын сурады:
· Сиз аны тааныбайсызбы?

· Жок.

· Жүрсөңүз, көрсөтөйүн... – атасын колунан жетелеп, сырткы эшикти ачып, маңдайкы каалаганы сөөмөйү менен көрсөттү:

· Мына бул үйдө жашайт.

Төрт-беш ай мурун бул үй өкмөт арабынан бир майып аялга  берилгенин билчү Эрмек. Аны да Акшоола кайра-кайра телеге алып чыгып, кийлигишип жатып жардам бергендей болгон. Бирок, социалдык бөлүм менен тийешеси жок болгондуктан, Эрмек ага анчалык деле маани берген эмес. Анын үстүнө эрте кетип, кеч келип жүрүп, кошуналарын көрө да элек болчу. 

Эшикти кайра ичинен жаап жатып, бышыктап дагы сурады:

· Эшикти эч кимге ачпагыла дебедим беле. Баспаган аял болсо керек эле...  

· Мээрим эжеби? Жо-ок, басат ал. Апасы баса албайт.
· Көптөн бери таанышсыңарбы?

· Ооба, көптө-өн бери. Мээрим эженин үйүндө дагы ким бар экенин айтайынбы?

· Ким бар? – бир сыйра кийимин чечинип, бутуна тапичке кийип, ашканага өтүп баратып сурады атасы.

· Апасы, дагы эки сестренкасы бар, - эки манжасын көрсөттү уулу.
· Аны сен каяктан билесиң?

· Алар кээде мени конокко чакырышат да.

· Эмне-е?!
· Конокко дейм!

 Эрмек газдын үстүндөгү казандын капкагын ачып, жыты буркураган палоону көрүп, курсагы ачканын ошондо бир билди.
· Колуңду жууп кел, балам, тамак жейли, - деп, чыны-кашыгын даярдап  жатып дагы бир нерсени байкады: жедеп саргарып бүткөн чыны-аяктары базардан жаңы келгендей жалтылдап, деги эле тазарып калыптыр.

· Буларды ким минтти? – деди жыйналып, өз-өзүнчө салынган кашыктарды айланта карап.

· Мээрим эжем...

· Аны ким айтты жуу деп?
· Эч ким. Ал биз айтпасак деле кечөө сиздин кийимдериңизди жууган.
· Эмне-е?! Айпери: “Мен жуудум” дебеди беле?

· Ики. Ал жууган эмес. Калп эле мактанып, алдап койгон сизди.
· Эмнеге “калп эле”?!
· Анткени Мээрим эжем “айтпагыла” дейт да, дайыма эле. Жана да: “Тамакты мени жасады деп атаңа айтпа, “Айпери эжем жасады деп кой” деген. Ошентип айтайын деп атсам, Айпери эжем жинди экен өзү, биринчи келбей койду да...

· Түшүндүм! – деди атасы бир нерсенин сырын чечкендей, - Көрсө, силер мени көптө-өн бери эле алдап жүргөн турбайсыңарбы, ээ? А мен: “Кызым кол-арага жарап, тамак  жасап, кир жууп калды”, - деп жүрбөймүнбү!..

Тээ бир убакта балконго чыгып кеткен уулу энесин көргөнсүп:

· Мээрим эже, Мээрим эже?! – деп колун булгалап, кош аяктап секирип, сүйүнүп кетти.

Жаңы эле диванга кыйшайган атасы ордунан туруп, терезеге келди. Ылдый жакта орто бойлуу, бир колуна торт, бир колуна баштык-үштүк көтөргөн болпойгой, ак жуумал кыз Жакшылыкка тиштерин кашкайта күлүп келатыптыр. “Мм, ыманы ысык неме экен, - деди оюнда Эрмек. – Балдарды бооруна тартып, үй-жайга каралашканына караганда... Бирок, баштараак билгенимде го бир жөн. Эми кеч!..” 
Чыны менен эле ал тууралуу андан башка эч нерсе ойлой алган жок. Анткени анын эси-дартынын баарын бир гана Махабат ээлеп алган. Анын чүпүрөккө оролуп турса да, кол менен жасап койгонсуп, кермаралдай керилген келбети  - бир тутам бели, деги эле эч кимдикине окшобой, бөрсөйгөн соорусу менен “титиреген” көкүрөгү, баарынан да керемет жыты бүт акыл-сезимин ээлеп, туткундап алган. “Анын жанында бул ким?! – деди эми болпойгон сары кыздан иренжигендей, кайра ордуна жатып атып, - Анын жанында булар... жада калса Дилназик да, Акшоола да эч ким эмес!..” 
***

Мээрим булардын эшигин ичи ысыгандай бир “жалт” карап алып, үйүнө кирип кетти.

Ички үйдөн арабанын дөңгөлөктөрүнүн аста кыйчылдаганы угулуп, апасы чыгып келди:

· Кайда бардың, балам? – деди санааркагандай.
· Жакшылыкка белек алып келдим. 
· Эмне белек?

· Бүгүн туулган күнү да, апа.

· Айтып кетпейсиңби, ботом. Жанагы кыздар да кечикти. Деги, суук көзгө чалдыкпай, аман-эсен жүрсөңөр экен...

Апасы андан ары унчуккан жок. Ырыскандын антип түйшөлгөнүнүн жөнү бар эле. “Самаган түрмөдөн чыгыптыр”, - дегенди уккандан бери анда жан жок. Бу саам да ошону ойлоп, өткөн-кеткен эсине түшүп кеткендей, көкүрөгүн титирете улутунуп койду.
Мээрим болсо колундагы  эшик-терезеси ачылып, пульт менен иштеген оюнчук машинени айланта карап отуруп, Жакшылыктын апасын эстеди.
Керээз эже экөө мындан туура алты жыл мурун, так ушул күнү төрөт үйүнөн жолугушкан. 
Төрөт залында Мээрим улам түйүнчөктөй түйүлүп, жерге ооноп жата калып, ичинин ооруганы басыла түшкөндө кайра ыргып туруп, бар азаптан кутулгандай жаны эс ала түшүп,бирок кайра эле бир убакта баягы оору кайра башталып... кара терге түшүп, балбаалап ыйлап, Кудайга үнү жетип “апалап” жатса, жанындагы эрдин кырча тиштенип, кээде-кээде гана керебеттин башын кош колдой мыкчып, оор онтоп ийип, кайра: “Ох-х!..” – деп жаны жай ала түшүп, толготуп жаткан жакшынакай ак саргыл аял:

· И-ий, алтыным, ай! Кичине-кичине чыдасаң, баары артта калат. Анан ымыркайыңды көргөндө ушунун баарын унутасың, – деп ага боору ооруп, атүгүл демди кантип жутуп, кантип чыгарыш керек экенин айтып жаткан. 

Экөөнү креслого да чогуу алып чыгышкан. “Биринчи төрөтү эмеспи” дегендей, доктурлар адегенде Мээримди төрөтүшкөн. Энелик бакыттын башаты кайда экенин ошондо түшүнгөн ал. Боюнан бошоп, сөөгүнөн өтүп жүлүнүнө жеткен оорудан кутулганына жаны жыргап, саамга магдырай түшүп, бирок бат эле кайра башын көтөрө коюп баласын издеген. 
Буга чейин анда мынчалык сезим болгон эмес. Албетте, кээде-кээде, курсагындагы бала кыбырап атса, ичинде бала бар экенин ойлоп, тулку боюнда кандайдыр бир башкача сезим “дүр-р” деп кетчү. Бирок ошол замат эле баягыл каргашалуу караңгы түндөгү өгөй атасынын дардайган жылаңач элеси, ошондогу жагымсыз ирмемдер элестеп, ичиндегини жек көрүп, жанын коёрго жер таппай, калчылдап кетчү!.. Жер сабап, албууттанып, бакырып-өкүрүп, өзүнүн курсагын өзү ургулап ийчү адат тапкан...
Бу жолу эмнегедир башкача болду. Башын көтөрүп, тээ тигинде ак чүпүрөккө оролуп, кыймылсыз жаткан баласынан көзү өтүп, эмнегдир колуна алгысы, атүгүл жыттагысы келип кеткен.

Ошол убакта дарыгерлер Жакшылыктын апасын тегеректеп, төрөтүп жатышкан.  Аңгыча баланын: “Ба-а!” – этип баркыраганы угулуп, ак халатчандар кара чачтуу, тарбалаңдаган ымыркайды этек алдынан тосуп ала коюшуп, энесинин көкүрөгүнө жаткыра коюшкан.

Ошондо гана Мээрим эсине келген: “Эмнеге?! Эмнеге менин балам минтип баркыраган жок? Эмнеге менин баламды тигинтип, көкүрөгүмө беришкен жок?!”

Жаңы эле жарык дүйнөгө келе калып, оозун чөрмөңдөтүп эмек издеп жаткан баланы, анан да баласын жыттап, бактылуу жылмайып жаткан энени көрүп, Мээримдин көкүрөгү диртилдей түшкөн.

Ошол күнү түштөн кийин доктурлар ага эркек төрөгөнүн, бирок бала өлүк түшкөнүн айтышканда, же кубанаарын, же ыйлаарын билбей нестейген.
Бирок ал ошондон эки-үч сааттан соң өпкөсү-өпкөсүнө батпай, буркан-шаркан түшүп ыйлаарын, жана эле өзүнө ылым санап, боору ооруп, бирге толготуп, бирге төрөгөн жагымдуу аялдын антип, өзүнүн ордуна жашоого уулун калтырып, о дүйнөгө узап кете берерин билген эмес.

Төрөт үйүнүн ичинде бир убакта дарыгерлер дары-дармектерин көтөрүп, ары-бери чуркап, дүрбөлөң түшүп калышкан. 

Көп өтпөй эле коридордон аялдардын, эркек кишинин уңулдап ыйлаганы угулуп..!

· Ий, бечара келин! – деп палатадагылар кеп кыла башташкан, - Эртең менен эле жакшынакай болчу...

· Бул канчанчысы экен?

· Экинчиси. “Биринчим кыз, үчкө чыгып калды” деп аткан.

· Эмне болуптур анан?..

· Кан басымы жогору болчу. “Жакшынакай туруп эле, заматта асмандап кетет”, - деп аткан. Төрөп атканда деле жакшы болчу экен... 

· Жанындагылар айтып атпайбы: “Төрөп келгенден кийин деле жакшына болчу. Ысык чай ичип, “уулум атасына окшош экен” деп эмизип отуруп эле “шалак!” этип чалкасынан кетти” деп.
· И-ий, бечара. Күйөөсүнө деле кыйын болуп атат го.

· Убактылуу кыйналаар. Андан кийин  үйлөнүп алат да. Өлгөндүн өзүнүн эле шору! 
· Күйөөсүн силер деле билсеңер керек, тележурналист  бар го, алиги... Эрмек Асанов деген.
· Ии, ошо бекен күйөөсү?

Алардын сөзүн бирде укса, бирде укпай, же өзүнүн ымыркайы үчүн ыйлап жатканын, же бечара аял үчүн, же өткөн-кеткен бүт күндөрү үчүн ыйлап жатканын билбей, жедеп жашы соолуп, бети-башын бекем чүмкөп алып, алы кеткиче ыйлаган Мээрим. Аялдар да адегенде жайына коюшуп: “Мейли, ыйлап алса жеңилдеп калат”, - деп тим коюп, акырында улам бири жанына келип:

· Мээрим, болду эми ыйлаба. Жаңы эле боюңдан бошондуң... Минтип ыйлай берсең жатының күйүп кетпейби. Дагы төрөйүн деген оюң барбы? 
- Ооба десең, анан калса өзүң бала болуп турбайсыңбы! Кой, ыйлаба! – деп сооротуп кетип жатышкан.

Эртеси кечке маал сүт тээп, эки эмчеги ысып-күйүп, чатырап чыгып, саай албай отурса, дарыгерлер: 
- Мээримка, Кудай үчүн эмизип койчу, өзүң да жеңилдеп каласың?.. – деп апасыз калган наристени көтөрүп келишкенде, эмчек издеген ымыркайды колуна кантип алып, кантип бооруна кысканын өзү да билбей калган. Дене бою балкып, ошондо эмизип да, ыйлап да жатпады беле!
· Ыйлабай эмиз! – деген жанындагы ак халатчан мээримдүү, жумшак үн катып. – Ошонун баары балага таасир этет... 

Баланын үй-бүлөсү бечара келинди жайына коюп, антип-минтип келгиче он беш, жыйырма күндөй убакыт өткөн. Ошол күндөрү Мээрим да  төрөт үйүндө болуп, баланы эмизип, ага кадимкидей байланып калыптыр. 

Эми ойлосо, ошондо Мээрим Жакшылыкка эмчек сүтүн берсе, Жакшылык ага жашоого болгон үмүтүн, сүйүүсүн кайрып бериптир. Болбосо, ал үчүн жер үстү жалаң гана ыпыластыктан тургандай, көзүнө эмне болбосун, ким болбосун суук көрүнүп, ансайын туталанып, тумчугуп, колунан келсе ааламды астын-үстүн аңтарып жиберчүдөй каны кайнап, буту-колу тырышып, жаак эттери түйүлүп чыкчу!.. 
Балким, баласынын ичинен өлүп калганына да, врачтардын тили менен айтканда ушул “стресси” себеп болгондур. “Бир чети ошол деле оң болуптур, - деди эми Мээрим. – Болбосо, ал бала апам экөөбүзгө тең жагымсыз күндөрдү улам эстетип, кыйналып жашамакпыз... Ошон үчүн Кудай анын чымындай жанын алып, учуруп кеткендир?..”

Мээрим үчүн баарынан кыйын учур, Жакшлыкты төрөт үйүнөн алып кетишкен күн эле! Эне-бала эзилишип, эркелешип отурушпады беле ошондо! Ымыркай жаңы эле уйкусунан ойгонуп, жаңы эле оозуна эмчек тийгенде, эшиктен антаңдап кирип келген ак халатчан айым,  энесиз калган ымыркайдан да, баласыз калган бул кыздан да эсен-соо кутулаарына сүйүнүп жаткандай, шашкалактап::

· Мээримка, бол, бере сал! Баланы алып кеткени келишти! - деп колунан ала коюп, кыңылдап ырдаган боюнча кеткен. 
Эми эле оозуна сүт келген ымыркай эмшелеңдеп, эмчек издеп, экинчи  эне сүтүн эч качан эмбей турганын билгендей, ыйлаган боюнча узап бараткан!

Наристесинен жаңы айрылып жаткандай, эненин ийип турган эки көкүрөгүнөн тыпылдап сүтү агып, баланын үнү алыстаган сайын асман-жери аңтарылып, башы айланып, көзү чыбырчыктап, тунара түшкөн да, жер сүзүп кулаган!
Тагдырдын буйругун карабайсыңбы! “Туубасам да тутунгам” дегендей, эне болуп алгач бооруна басып, эмчек сүтүн берген, ошондон бери түшүнө да кирип, ансайын кусаланып, унутпай жүргөн ымыркайы менен эми минтип эшиктеш жашап жатат!
Бул тууралуу Акшоола да билбейт. Ага канча ирээт айткысы, ошол Эрмек Асанович тууралуу сурагысы келип барганы менен, бир да ирээт даап, батынбай койгон. “А кокус эжем жаман ойлоп калсачы? – деген ой ортодо тосмо болуп туруп алчу дайыма. – “Эрмек Асановичтин аялы менен чогуу төрөсө эмне экен? Балким, бу кишинин үй-жайына кызыгып, турмушка чыгып алайын  деп ойлоп аткандыр?” деп ойлойт го...” деп, тартынчу. Анын үстүнө, орто жолдо жеңил-желпи иштерге бара койгону да бетине чүркөө болбодубу! Айланын жоктугунан болгон го, баары! Бирок эми ойлосо дене-бою дүркүрөп, эркек аттууну жек көрүп, уяттан өлүп эле кетейин дейт...
Анын ошол оюн окугандай, өгүнү үйгө келгенинде Акшоола эжеси да:

· Мээрим, мына эми, Кудай буюрса үйлүү-жайлуу да болдуңар! Кут болсун! Ак жолтой, ырыс-кешиктүү үй болсун! Апаңар узак жашап, силердин жакшылыгыңарды көрсүн. Ушул үйдө силерди күйөөгө узатсын, неберелерин жыттасын! Ага чейин сиңдилериң жакшы окуп, сенин колуңдан чыккан кийимдер Кыргызстандан да чыгып, дүйнөгө тарасын!  Бирок, эч качан өткөн-кеткенге өкүнүү болбосун! Андагы жамандыктардын баары ошол күндөр менен калсын! – деп каалоо айткан.
Азыр ушуларды ойлоду Мээрим. Анан да, Жакшылыктын ошондогу бүлкүлдөтүп эмчек соргон, көзүн жылтыратып араң ачкан кызыл эт, ымыркай кезин, анан азыркы мойнуна асылып, бетинен “чоп!” эттирип өөп: “Кетпеңизчи? Дагы бир аз кетпеңизчи?” – дегенин элестетип алып көөдөнүн кере, терең дем алып:

· Уулум менин! Жакшылыгым!.. – деп ичи элжиреп, ордунан ыргып туруп барып чемоданын аңтарып, андан алакандай ак чүпүрөгү бар целлофан баштыкты таап чыкты да, кудум наристени жыттап жаткандай аны алаканына салып алып ырахаттана жыттап, анан шашкалактап ичин ачты. Эки элидей клеенка кагаздын бетиндеги: 

“Керээз. Мальчик. 16.10. 12.30” деген жазуунун өңү бозоруп, сыясы эскирип бараткан болчу.
Мээримдин оюна бир нерсе “кылт” дей түштү: “Балким, бүгүн бул бирканы Жакшылыктын атасына сюрприз кылып, Керээз эже менен чогуу төрөгөнүн, Жакшылыкты эки жума эмизгенин, адегенде кызыл эт баланын тарбаңдаган  буту-колун кармай албай коркуп, бирок бат эле алдын кургактап, памперс кийгизгенге үйрөнүп, бала жытына денеси балкып, койнуна алып жатып жүргөнүн айтаар?.. Бирок, кантип? Тигил киши: “Мага жакындагысы келип жатат” деп, жаман ойлоп калсачы?.. Кантип эле?! Баласына денимден сызыл чыккан эне сүтүмдү берип, багып бергеним үчүн жаман ойлойбу?! Ооба десең. Тескерисинче ага да, мага да жакшы болбойбу. Жашынып, коркуп-үркпөй, уулум менен каалаган убакта жолугушуп, жуунтуп-тазалантып, тамагын жасап берип...”
Мээрим оюндагысын апасына айтты.
· Мейлиң, балам. Өзүң эле бил, - деди апасы да.

Ошондон тарта Мээрим дасторкон жасап, ашканадан чыга элек. Сиңдилери окуудан келээри менен, экөөнү тең шаштырып:

· Болгула, бат-бат кыймылдап, бириң камыр жайып, бириң идиштерди жууп жибергиле, - деди.

· Ким келет? – деди мектепте окуган сиңдиси.

· Конок – Жакшылык, Айпери, атасы...

· Эмнеге? – университеттин биринчи курсунда окуган сиңдиси таңдана карады. 

· Бүгүн Жакшлыктын туулган күнү!

· Аа...

  ***

Бул убакта Жакшылык эч нерсе менен иши жок, өзүнүн туулган күнү 
экенин да унутуп, телевизордон “Керемет көчтү” көрүп отурган. Эжеси болсо ашканада кылдыратып, казан-аяк жууп жүргөнсүйт.
Атасы болсо баягы эле ордунда – диванда. Сыртынан караган кишиге гезит окуп жаткансыйт, бирок, аны калдайтып бетине кармап алганы менен, мээсине эч  нерсе кирбей, эси-дартынын баары чүмбөттүү аял менен Акшоолада.

“Эмне себептен мени түшүнбөй жатканыңды түшүндүм. Мейли, анда кийин түшүнөсүң…”

Акшооланын ушул сөзү Эрмектин эсинен кетпей туруп алды:  «Кийин  түшүнөсүң» - дегени эмнеси? Эмнени түшүнөм? Айтмакчы, бир келип-кеткен аял үчүн эле Акшоола эмнеге анча чебеленет? «Ошондон бери оюм ордунда эмес»  - деп, же Махабат экенин сезип, күйөөсүн кызганып жатабы?.. Мүмкүн.»

Эрмектин чар-жайыт ой-санасына ушул: «Күйөөсүн кызганып жатабы?» -  деген менен чекит коюлду да, Акшооланын анчалык чый-пыйы чыкканын тек гана аялдык бир майда-барат нерсе катары баалап койду. Ошондон кийин гана жандүйнөсү жай алып, бетиндеги гезитти ары таштап, балконго чыгып кетти да, Махабаттын  телефон номерин терди.

- Бүгүн курбуңуз сиз жөнүндө сурады, - деди ал-жай сурашкан соң.

 - Акшоолабы?! – аялдын жүрөгү “болк” этти. – Эмне дейт?!

 - Эч нерсе. Тек гана: “Бирөө-жарымды сүйүп калган окшойсуң? Ал ким? ªгүнкү аял менен тааныштыңбы?..” сыяктуу суроолор. 

 - А сиз эмне дедиңиз? 

 - “Мен кимди сүйөм, ким менен мамиле түзөм, ал менин ишим. Эмне үчүн бирөөнө отчет беришим керек?” дедим.

- Ха-ха, ха! Жакшы кылыпсыз! – табасы кангандай каткырган аялдын оюна бир нерсе түшүп кетти азыр:  

“Балким, кислотаны Эрмек чачаар?!.” 

“Койчу?!” – деди экинчи бир туюму. 

“Эмне экен, бу да бир жакшы вариант!” 

“Ал сени сүйүп калды го?! Сен деле эс-учуңдан танып жатпайсыңбы! Кантип анан ага жамандык каалоого дитиң барат?!” 

“Туура, адам сүйгөн адамына жамандык каалабаш керек! Бирок, айтчы, жаны башка, дени башка бирөөнү өз жанынан, өз денинен артык сүйгөн адамды көрдүң беле?!.” 

“Жок!” – деди экинчи туюму өкүнгөндөй. 

“Мына, көрдүңбү?!. – жеңишке жетишкендей, аялдын көңүлү көлкүлдөп, көөдөнү балкылдады. - Бакытка, каалаган ой-максатка жетиш үчүн адам баарын жасаса болот!” 

Аз эле  ирмемдердин ичинде анан азыр эле табылган  жаңы “долбоорунун” кандайча ишке ашарын элестетип, ары жактагы Эрмектин: “Алло, Махабат?” – дегенин да укпай, боло элек окуяны көз алдынан элес-булас өткөрүп, байкоо салып турду:

      Мына, дээринен ак көңүл, алпейим Эрмек кудум бомба салып алгансып, Лилия берген бөтөлкөнү чөнтөгүнө култуйтуп салып алып,  эки жагын улам шектене карап, бутунун учу менен өчөңдөй басып Акшооланын кабинетине кирип келатат... Кирип келет да, адатынча тытынып иштеп отурган кесиптешин тиктеп, кыйынчылыктын туу чокусуна чыккандай, жүрөгүнүн түрсүлү менен күйүккөнүн баса албай, тамга сүйөнүп туруп калат. 

“Эрмек Асанович, сизге эмне болду?!” – дейт андайда Акшоола камкор боло калып. 

“Эч нерсе, Акшоола Ашыракмановна! Баары жакшы!..” – дейт да, эсине келе түшкөндөй анан чөнтөгүн сыйпалап, баягы кооз бөтөлкөнү алып чыгат. 

“Бул эмне?” – дейт Акшоола көздөрүн бакырайта, таң кала карап. Жаман оюнда: “Мага белек алып келе жатат!” – деп ойлойт! Ал антип кыялдангыча Эрмек Асанович жакын келип калган болот. Коркконунан бечара жигиттин  колдору калчылдап, өзүн агынан жарыла тиктеп турган аялдын бетине анан “атырды” басып-басып калат!!! Эң сонун! Эң мыкты картина! Гениалдуу идея!..”

Окуя тек гана кыялында өткөнү менен, ошого кадимкидей кубанып, ошондон кубат, ырахат алып, бактылуу боло түшөт аял!

“Коё тур, андан ары бу бечара кантет? Эрмек Асановичти айтам?!”

“Ал колундагы бөтөлкөнү жерге таштап жиберип, эмне кылып ийгенине өзү да түшүнбөй карбаластап... А балким акылынан айнып да кетет чыгаар?!. Анысы кайра жакшы!..” 

Акшооланын кебетесин көрүп, эмне кылаарын билбей калдаңдап калган Эрмекти элестетип алып, жанагыдан да башкача, жаны жыргай каткырып күлүп жибергенин Махабат өзү да байкабай калды.

- Алло, сизге эмне болду, Махабат? – деди телефондогу үн.   Эрмек так ошол окуядан бери чыга калгандай, Лилия “селт” этип чочуп кетти. Эмнегедир   өзүнүн да жүрөгү дүкүлдөп, күйүгүп алыптыр. 
- Бизге деле айтсаңыз, чогуу күлөлү? – деди Эрмек. Ошондо гана эсине келгендей:

- А... кечириңиз?.. Алаксып кетипмин... – деди актанып. Бул жактагылар алаксытып...
- Боло берет.

- Мен сизге бир өтүнүч кылсам, аткарасызбы?! – деди анан өтө олуттуу өтүнүчү бардай күлкүсү “тып” басылып. Койнунда котур ташы бар аялдын бу саам эмне балакеттин башын кылтыйтып жатканын капарына да албай:

- Аткарам! Жандилим менен! – деди эркек. - Эмне кыл дейсиз?

- Ал телефондун иши эмес, жолугуп, жай сүйлөшүүбүз керек! 

- Чынымды айтсам сиздин жүзүңүздү ачып, көзүңүздү көрүүгө ушунчалык куштармын, Махабат! Мен ал күндү өмүрүмдөгү эң бактылуу күнүм деп эсептейм! Качан жолугалы?!

- Эртең! Кечинде...

Жолугушчу жерди болжошуп, телефонду койгондон кийин Эрмектин кубанычы койнуна сыйбай кетти. Үйгө жаш жигиттей кыңылдап ырдап кирип, жерде отурган уулун өйдө тап-так көтөрүп ала коюп, айлантып-тегеретип жатты.

· Ата, бүгүн Жакунун туулган күнү болчу да?! – деди аңгыча кадыресе  кожойкеден бетер белине алжапкыч кийип, идиш жууганга тердеп-кургап кеткен кызы чыга калып. Сыягы, атасын “гезитин окуп бүтсүн” деп күтүп турса керек. Анткени, атасы аларды ошого үйрөткөн: “Балдарым, качан мен жазып же окуп жатканда, жолтоо болчу болбогула. Ойлорумду качырып ийсеңер, кайра чогулта албай калам. Жарайбы?” – деп бир нече жолу эскертүү бергену. Ошондон улам канчалык шашылыш кеп-сөздөрү болсо да, андайда уул-кызы буттарынын учу менен басып, атасынын бошоор маалын күтүшөт. Тилекке каршы андай учур өтө сейрек болот.

· Койчу?! – деп  чочуп кетти атасы эми.

· Ооба, - кызы акырын айтты.
· Ту-уй, ата, иш көп болуп атып, унутуп калганымды кара. Туулган күнүң кут болсун, уулум! Акылдуу, залкар жигит бол!

Мойнунан кучактаган уулун жыттагылап, жерге койду да, карегине кылгыра түшкөн жашты көсөтпөш үчүн ваннага кирип кетти атасы. 
Бир капшыты эңшерилип, замансы тарып кетти заматта: “Бечара Керээз, - деди жубайынын көз алдына келе калган элесин умсуна тиктеп, салаа-салаа болуп агып жаткан  ысык жаштарды арчыбай, тамга сүйөнгөн калыбында. – Алмончоктой баланы төрөп коюп, өзүң жок!.. Жок дегенде ушул учурун көрсөң эмне, шордуум?! Ден соолугуңа карабай: “Эми бир уул  көрсөм!..” – деп ак эткенден так этип жүрүп төрөдүң  да..!”
Керээзди бар сыяктуу элестетти. 
Тигине, ал – ашканада дастарконун жайнатып, туулган күндүн камын көрүп жүрөт... 

“Атаң көрү-ү, кем дүйнө! Жараткандын  неге мындай калыстыгы жок?! Жок дегенде ушул эки бала үчүн энесин жайына койсо эмне?! Кудайдын куттуу күнү минтип, бири  бешиктен бели чыга  электе казан-аяк кармап, бири томсоруп телевизор тиктеп отурбай, башкача болбойт беле?!. “Аталуу жетим – арсыз жетим, энелүү жетим – эрке жетим” деген ушул бейм?! Унутуп калганымды кара! Бечара Керээз көрүндө тынч жата албай, кыйналып атпады бекен?.. Жок дегенде куран окуп койгонду да унутканымды көр!..”
Өзүн күнөөкөр сезип, балдарынын көңүлүн кантип көтөрүштү ойлоп, чөнтөгүн каккылап көрдү. Чындыгында, “Балдардын жол киресине” деген майда-барат тыйындан башка каражаты деле жок болчу.

Ал бети-колун жууп алып, башын салаңдатып кайра чыкканында:

· Ата, столго келгиле, - деди кудум апасы түспөлдөнгөн Айпери. – Жакунун туулган күнүн куттуктайбыз.

· Ураа-а!

Айткандай эле жанагыдан калган ашты жылытып, үйдө болгон тамак-ашты үстөлдүн үстүнө коюп, андан сырткары үч жерге бирден пирожный коюп коюптур кызы. 
· Муну ким алып келди? – деди  атасы пирожныйды да Мээримге болжоп.

· Мен, - деди Айпери. – Кээде жол кире төлөбөй коюп, акча чогулткам. Ошого алдым.

· Эмнеге жол кире төлөбөй коёсуң? Төлөш керек да?

· Анда Жакунун туулган күнүнө  акчам жок болуп калмак да… - айыптуудай жер карады кызы.
· Макул. Мындан ары антпей жүр, - деген менен атасынын ичи эңшерилип кетти.

Тырмалаңдап чай куюп коюп, Айпери аркы үйгө чуркап кирип кетти да, кооз кагаздан кескилеп, өз колу менен жасаган открытканы отурбай туруп, салтанаттуу түрдө тапшырды:

· Кымбаттуу Жакшылык! Сени бүгүнкү туулган күнүң менен атам экөөбүз чын жүрөктөн куттуктайбыз! Сага чың ден соолук, узун өмүр каалайбыз! 
· Рахмат! – Жакшылык да чоң белек алып жаткансып, кадыресе кишидей ордунан туруп, эжесинин колунан белек алды. Эжеси бөбөгүнүн быйтыйган манжаларын бекем кысып, бетинен өпкөндө, Жакшылыктын көзүнө жаш тегеренип, тамагына бир нерсе кептеле түшкөнсүп кетти. “Мен акмакмын! – деди ичинде. – Ушул кенедей кызча да акылым жок!.. Кыздан айланса болот! Кагылайындарым!..”

Көз жашын аларга көрсөткүсү келген жок. Бигизбей тамагын кырып, ордунан турду да:

· Балдарым! Уулум, туулган күнүң кут болсун! Бирок, бүгүн белек жасай албай калдым... Анткени силерге эң сонун белек даярдап жатам. Кудай буюрса, жакын арада болуп калышы ыктымал. Ал белек экөөңө тең аябай жагат деп ишенем! – деди.

· Ура-а! Эмне белек?

· Кандай белек?! – экөө ураалап, алакан чаап жиберишти.

· Апалуу болгуңар келеби? – деди атасы экөөнү алмак-салмак карап.

· Келет! Келет! Ура-а! – деген Жакшылык кубангандан атасын мойнунан кучактай калды. Айпери гана кичине ойлонгонсуп туруп:

· Ал кандай апа? – деди.

· Во! Момундай! – баш бармагын көрсөттү атасы. – Сулуу, акылдуу!..

· Мээримдүүбү? – боло элек апасынын акылдуулугунан, сулуулугунан да мээрими кымбат экенин айткысы келгендей ушинтип сурады кызы. – Биз жокто ал Жакшылыкты урбайбы анан?
· Жо-жо-ок, кызым! Эч качан урбайт! Кантип урсун?..
Ушул убакта эшиктин коңгуроосу кагылды. Баарынан озунуп, чуркап кеткен Жакшылык:

· Ура-а! – деген боюнча азга дымып калды. Ал Мээрим эжесин адатынча кучактап калган болчу. 
· Туулган күнүң менен, Жаку! – аял кишинин жагымдуу, жумшак үнү угулду.

· Мээрим эжем экен, - эмнегедир Айпери атасына карап, акырын айтты.

         Аңгыча колуна кып-кызыл, өзүнөн аз-аз эле кичирээк келген оюнчук машине көтөрүп, эдиреңдеп кирип келди Жакшылык. Анын артынан Мээрим кирип, кысынгансып босогодо туруп калды эле, жупуну дастаркон менен туулган күн өткөрүп жатканына саал ыңгайсыздана түшкөн Эрмек:
· Кел, кел, Мээрим? – деп ордунан турду.

· Эрмек байке, биз атайын Жакшылыктын туулган күнүнө дастаркон жасадык эле... – деп мукактанып калды. – Үйдө кыздар, апам күтүп атты эле...

· Ура-а! – эки баласы, экөө бирдей кубанып кетишти.

Укмуш жасалгаланган столдо кенен-кесири отуруп, кыздардын апасы менен таанышты Эрмек. Балдар болсо өз үйлөрүндө жүргөндөй эле кыздар менен аралашып кетишти.

· Менин балдарым... сиздер менен эчактан тааныш окшойт? – деди бир убакта Эрмек.

Майыптык арабада отурган эне кызын карап койду. Мээрим болсо, күлүмсүрөп тим болду.
· Тааныш болбой анан... “Жакынкы кошуна алыскы туугандан артык” деген бар. Анын үстүнө Мээрим сиздин жубайыңызды тааныйт тура, - деди кызынан кеп чыкпасын билген эне бир убакта ортого сөз таштап. 
· Керээздиби? – Эрмек Мээримге таң кала карады.

Башын ийкеди Мээрим:

· Экөөбүз төрөт үйүндө бирге жатканбыз...

Эрмек түшүнүп-түшүнбөй жаткандай: “Балким, бул кыз жаңылып, Керээзди башка бирөө менен алмаштырып жатса керек? Болбосо, жап-жаш кыз... алты жыл мурун кайдан төрөт үйүндө жатмак эле?” – дегендей, бүшүркөй карады. 

Мээрим туруп кетип, баягы ак чүпүрөккө оролгон бирканы алып келип, Эрмекке берди:

· Бул – Жакшылыктын биркасы болчу. Баягы, сиздер келип, баланы алып кеткен күнү, керебетиме түшүп калыптыр...

Эрмек бирканы таң кала карады: “Өзү! Чын эле Жакшылыктын биркасы! Мунун так эле ушундай жазылган экинчиси үйдө жүрбөйбү!..”

Эрмектин башында суроолор бык-пырдай кайнап, кайсы бирин сураарын билбей, буйдалып калды: “Бул жап-жаш кыз го?!. Баласы кайда анан?!. Жакшылыктын биркасы эмне үчүн мунун керебетине түшүп калышы керек?!”

Эмнегедир эне ошол убакта арабасын кыйчылдатып айдап алып, аркы үйгө чыгып кетти. Үйдө экөө эле калышты – Мээрим, анан Эрмек.

· Ооба, мен анда болгону он беште болчумун, - деди Мээрим башын жерге салган боюнча, үнүн дир-дир эттире, акырын сүйлөп:
· Апам базарда соода кылчу. Анда мындай эмес, аябай тың, тарсылдаган аял эле... 
Ошондой күндөрдүн биринде биздин үйүбүзгө апамды ээрчип, бир бейтааныш эркек келди да, ошол боюнча кетпей, биз менен жашап калды. Бирок, ал киши келген күнү эле бизге жакпай калды... Апам эле  анын жаман жактарын эч көрбөй, билбей жүрдү. Атүгүл бизге: “Ата” деп айткыла деп, антпесек таарынып калчу болду. 
Ошентип, “атабыз” эч жерде иштебеген, эртеден-кечке телевизор көрүп, ичип-жеп эле жата берген неме экен. Бара-бара биз кенен-кесири басып-тура албай калдык.  Анткени, эртеден кечке бизди эрмектей карап, мылжыйып күлүп, башкача мүнөз күтө баштады... Бир күнү анан... апам толготуп, төрөт үйүнө кеткенде... – көзүнүн кычыгына келе калган жашты сөөмөйү менен шыпырып алып койду кыз. - Ал мени “оюнчук” кылып ойноду!  “Апаңа айтсаң таарынба! Эгерде сиңдилериңди да бузгуң келбесе, айтканыма көнүп жүр!” – деп эскертти. Мен эки сиңдимди ойлоп, эч кимге айткан жокмун, апама да... Бирок, бир күнү апам боюмда бар экенин билип калып, кимден экенин билди. Ал эмне кылаарын билбей, өзүн жоготуп таштады... Тигил киши болсо: “Кызың өзү күнөөлүү, сага окшоп ал да мени “сүйүп калган имиш”, - деп, апамды ого бетер жинди кылып жибере жаздады. Мен акыры эки сиңдимди алып, үйдөн качып чыктым. Биз кеткенден кийин бекер олжолордон айрылганына арданып: “Кыздарыңды кайда качырдың?!” – деп апамды... ушул абалга жеткирип, майып кылып салган. 
Апам Кудайдын, доктурдун жардамы менен тирүү калган. Тигил зөөкүр бизге чейин да бирөөнүн баласын өлтүрүп, таптырбай жүргөн неме экен, акыры кармалып, түрмөгө түшкөн...
Бир күнү менин ичим ооруду... Көрсө, толготуп калган экем. Кошуналар доктур чакырып, төрөт үйүнө келдим. Чыдабай ыйлап жатсам, жанымда толготуп жаткан эже: “Алтыным, ай!” - деп боору ооруп, алда нелерди айтып, үйрөтүп... Анан экөөбүз удаа төрөгөнбүз. Менин балам өлүк түшүптүр. 
Беш мүнөткө жетпей эле Жакшылык төрөлдү. Тим эле баркырап ыйлап түштү десеңиз! – ошондогу, ак халатчандын колундагы тарбалаңдаган ымыркайды элестете, ичи элжирегендей, ажарына чыга жылмайды Мээрим:

· Тим эле баркырайт... Оозун чөрмөңдөтүп, эмчек издеп жүрөт... Бирок, сүт дароо эле чыкпайт турбайбы. Дарыгерлер ошентип айтышты: “Аздан кийин сүт келет. Кичине күт, баркырабай”, - деп аны эркелетип жатышкан. Бирок, Жакунун өз энесинин ууз сүтү менен оозана албай калганын айтыңыз... – Мээримдин карегине жаш кылгырды. – Бат эле эженин өтүп кеткенин уктук...

Эрмек башын төмөн салып, улутунуп алды.

· Эртеси болчу. Сүтүм тээп, температурам көтөрүлүп, саай албай ыйлап отурсам, дарыгерлер Жакшылыкты көтөрүп келишиптир... Ошондон баштап, он беш күн экөөбүз бирге болдук. Качан сиздер келип, баланы алып кетип жатканда да, эмизип отургам, мага өтө кыйын болгон ошондо!..
· Түшүнөм...

· Анан... оорукчан апам менен синдилеримди багышты мойнума алып, акча табуунун жолдорун издедим. Кандай гана кыйын күндөр өтпөдү?.. Үйүбүздү сатып, апабызды дарылаттык... Ар кимдин ижарасына баш калкаладык. Ошондой күндөрдүн биринде Акшоола эжеге кайра да кезиктим. Ал менин жөндөмүм бар экенин байкап, тигүүчнүн окуусуна киргизди.
Ошентип, баары жакшы бараткансыган. Бирок, азыр кайрадан бир нерсе жүрөгүмдү өйүй баштады. Баягы биздин тагдырыбызды талкалаган адам түрмөдөн чыгып, азыр шаарда жүрөт имиш... Мурдагы кошуналар айтышты. Биздин мурунку үйгө айланчыктап келсе керек, акмак! Менден кийинки сиңдим да өгүнү: “Маршруткада баратып көрдүм, аялдамада туруптур” деп коркуп келди...

- Эмнеге коркосуңар, корпогула, - деген болду коңшусу. Бирок ал муну жөн эле, оозунун учунан айтты. Анткени ушул саам да ой-санаасына чүмбөттүү аял түшүп кеткен болчу...

Экөө өз-өзүнчө ойго батып, унчугушпай калышты. Аңгыча сырттан чуркап кирип келген Жакшылык Мээрим эжесине эркелеп, тизесине чыгып отура калды эле, Эрмек же: “Ал эмнең?! Уят эмеспи!” дей албай, же... айтор ыңгайсыз боло түштү. Мээрим да баланы кудум өз баласындай шорулдата жыттап:

· Тишиңди көрсөтчү? – деди. Бала оозун аңырдай ачып, тишин көрсөттү.
· Өгүнү тишим деп ыйлаганына доктурга алып барып, жулдуруп келгенбиз, - деди Мээрим, - Дүмүрү эле калган экен... Доктур: “Эми ордуна сонун тиш чыгат,”- деди, ээ? Жакшылык өзү азамат бала да, эч ыйлаган жок...
Эрмек ого бетер ыңгайсызданып кетти. Анткени, эки-үч жолу түнкүсүн “тишим” деп озондогонунан, оңурайган оюкка “анальгин” салдырып койгон. Ошондон кийин басылып калды го деген.
Тээ бир убакта үчөө эрчишип алып үйлөрүнө кетишти. 
Эрмек өзү жокто балдарына көз сала турган кошуналуу болгонуна кубанып, Мээрим да бир чоң жүктөн кутулгандай, көкүрөгү жеңилдеп, эс алып калды. 

***
Эрмек Асанович эртеси ишке демейдегиден эрте келди.

Түшкө чейин улам саатын карап, оңчулуктуу деле иш бүтүргөн жок.  Ансайын убакыт да өтпөй, атайын эле буга өчөшүп, улам бир жерге кадалып туруп алгандай сезиле берди. 

Өзү болжогон маалда анан кабинетин шашылыш беките салып, Махабатка жолугаарын эстегенге ого бетер маанайы көкөлөп,  коридордо кыңылдап ырдаган боюнча келатты. Атүгүл алдынан капыл-тапыл чыга калган Акшоола экөө сүзүшүп да кала жаздашты. 
Өтүп кеткен кесиптешин артынан узата карап коюп, бухгалтериянын эшигин какты:
· Кандайсыңар, сулуулар?!. 
Эрмек  демейдегиден башкача, көңүлдүү кирип, жерди тарсылдата тепкилеп, улам бир колун кежигесине коё коюп, бийлеп да жиберди. 
· Апей, буга эмне болгон?! – Алина тамашалады, - Табың жайында элеби?
· Жайында болсо ушинтип келет белем?!.. – деди Эрмек тамаша-чындан шайдооттонуп. – Ооруп калдым!..

 Анан шыбырады:

· Сүйүнчү, мен сүйүүгө жолуктум! Бүгүн биринчи жолугууга баратам!

Эрмектин эмнеге келгенин биле койду Алина:

· И, карызга акча сурап келдиң да анан, ээ?!  - деди.

· Ооба, да. Ошенпесең болбойт, эжеке! Ажатты ачпасаң, убалыма каласың!.. 
***
Түшкө чейин өлгөн эмедей уктап, ойгонуп алып да турбай жата берди аял. Качан гана эшиктин коңгуроосу шыңгыраганда ыргып турчудай обдула калып, бирок: “Чала угуп алдымбы?” – дегендей токтоп калды. Коңгуроо кайра да шыңгырады. Ошондо гана шыпты тиктеп, чачы-башы саксайып, колу-буттарын туш-тушка жайып ийип жаткан жалгыз көздүү, ыраңсыз аял шашылыш тура калып, айланып-тегеренип көз айнегин, кийимин издеди.
· Ким бул?! – деди адегенде эшиктин көзөнөгүнөн сыртты шыкаалап.

· Мен эле... Сизге бир мүнөткө мүмкүн бекен? – деди сырттагы жигит. Аял бейтааныш жигиттин үстү-башына кайра да үңүлүп карап, бирок тааный албай койду. Узун көйнөгүн үстүнө сала коюп, көз айнегин тагынып,  абалкысындай тумчуланды да, эшикти жарым-жартылай ачып, кулак төшөдү. Жигит аялдан сүрдөгөндөй ары-бери карап, кайпактай калып:

· Кечиресиз, мен сизди көптөн бери билем... – деп, андан ары айтчу сөзү түгөнүп калгандай, кепке какап кетти. Алда неден шектенгендей аял серпиле  түшүп:

· Эмнени билесиң?! – деди кекирейиңки.

· Сыртыңыздан жактырып... Атым –  Белек... – эшиктин жылчыгынан колун сунду жигит.
        - Үй-бүлөң барбы?   – аялдын эми эле муштумдай түйүлө түшкөн жүрөгү саал жумшара калганы менен, жигиттин сунулган колун көрмөксөн болду.
· Ажырашып кеткем, - тартып алган колун кайда катаарын билбей жаткандай кайпактай түштү Белек. 

· Үй-жайың барбы?

· Бар, айылда! – бир топтон кийин жооп берди жигит.

· Атым ким дедиң?! – өктөм сурады эми.

· Белек.

· Белен үй, бекер оокат издеген бекерпоз, намыссыз эркектер көбөйүп 
кеттиңер?! – иренжигендей айтты аял.     
      Белек сестене түштү. Жанагыдай кайпактабай, аялдын көз айнектерине тигилип туруп калды. Анын бул карашында, каректеринде көлкүлдөп, таң калуунун суроосу тунуп турган.
· Сиз чын эле көзү ачыксызбы? – деди анан.

Аял каткырып күлүп жиберди эле, ызалана түшкөн жигит калп эле күлүмсүрөмүш болду.

· Эмне, текшерейин дедиң беле?! – мыскылдуу жылмайды аял.
· Жок,  бирок... 
Кыялы кармай түшкөн аял эшикти ичинен “тарс!” жаап, бекитип алды. 
Башка жеген эмедей “селт” дей түшкөн жигиттин шагы сынды.     

· Эн-неңди!.. – деди күбүрөнүп. – Тим эле Айчүрөк болуп кеткенсип!.. 
   Эмнегедир анан оюна бир нерсе түшкөндөй үңүлүп, эшиктин ачкыч салчу көзөнөгүн көпкө карап турду. Анан ичине бир сыр каткандай култуңдап,  тепкич ылдый жөө жөнөдү.  
Подьезддин алдында күтүп тургандар анын кабагын чытып, “чыйт!” түкүрүнүп чыкканынан эле кептин чоо-жайын түшүнүштү. Ошентсе да:

· Эй, эмне болду сага?! – деп жарышып сурап ийишти. 

· Эчтеке! – деди Белек үрпөңдөп. – Энесин урайын, ошонун! Мен бир байкуш болуп калгансып, тим эле кыйынсыйт!

· Эмне деп?

· “Бекер оокатка кызыкан бекерпоз эркектер көбөйүп кеттиңер...” деп!

· Омо-ой, ошенттиби?! – таң калды Анарбек. – Билет го, анда?

· Мен ошонун үйүнө кызыкты деп атасыңбы?!  Шашпасын, мен ага бирди көрсөтөм!.. Жалгыз жашаган кандай экенин көрөт, анан!.. 
      Анарбек досун чын эле бир балээнин ичинен чыкпаса экен дегендей,  жооткотуп кетти:
· Эстүү аялдар ошондой болот. Сынап аткандыр да. Барган эркектин баарын эле: “Кире гой, келе гой!” – дегидей, публичный дом эмес да ал. Бирок сен деле түзүк жигитсиң, балким өзү деле ойлонуп калгандыр, коё туруп дагы бир кайрылып көр да?  

  Эмнегедир Белек да ошону эп көрүп, ошого ишенгиси келип кетти.
· Бүттү эми, үмүтүңдү үз! – деди бирок Эсентур. – Айтпадым беле, болбой турган ишке убара болбойлу деп. Деги эле кеп жебей аттың эле, демиңди бастыңбы эми?
· Эмнеге басам?! – Белекке бул сөз жакпай кетти. Эмнегедир  ага Эсентур өзү да бул аялга кызыгып калгандай, эптеп эле Белекти андан алыстатып салып, өзүнө жол издеп жаткандай, атүгүл баятан бери экөө бул жерде туруп алып кеп жараш кылып, өз ара кеңешип алышкандай сезилип кетти. Бул шектенүүсү, арам ою анын көзүнө, анан бетине тээп чыгып, экөөнү алмак-салмак кекене карады.
· Эй, Белек, кой эми, капа болбо? – деди Анарбек аны далыга таптап. – Бул аял биздин колубузда тургансып, биз сенден аянып жаткансып карайсың да, тим эле!

· Тартчы, ары! – досунун колун кагып жиберип, эки колун чөнтөгүнө салып кычырады Белек:

· Кыйын болуп калганыңарды көрдүм! Мен жакшы кезде досум болуп, ээрден кыйшыйганда эми шылдың кылып, күлөт экенсиңер да!
Эмне деп атасың, Белек?! Же “ушинтип айт!” – деп биз ага үйрөтүп койдукпу?! Көзү ачык эме экен, билди да...
· Билген жок! – “тарс!” жарылып кетти Белек. – Биленээк болсо, билет эле да! Силер менин сырткы жашоомду билип атасыңар! А менин ички дүйнөмдө эмне бар экенин эч кимиңер билген жоксуңар! “Үй-жайлуу, машинелүү катынга кызыгып атат” деп атасыңар да ээ, жаман оюңарда?! Андай болсо Ибадатка деле кирип албайт белем!  

   Белектин дегенин эп көргөндөй, экөө унчукпай калышты.

   Бул убакта чыны менен  эле Лилия төмөн жакта кужулдашып турган үчөөнү терезеден карап:  “Эгерде ишке Эрмек жарабаса, ушуну пайдаланып ийсемчи?!. Бу да жакшы вариант!..” -  деп мыйыгынан күлүп  турган...
***

Чач тарачтан чыкканга өзүн ого бетер шайдоот, сергек сезип кетти Эрмек. Улан кездегидей көңүлү алып учуп алган. Тим эле абада учуп жүргөнсүйт. Бет алдынан чыккан ар бир адам ага ыманы ысык, жакшына көрүнүп, ар бирине ичи жылып, ар бирин бооруна кысып, кучактап, беттеринен бекем-бекем өөп алгысы келет. Улам билегиндеги саатын карап, саат жебеси ылдыйлаган сайын жүрөгү дикилдейт. Антсе да жолугууга бир чай кайнам убакыт бар. “А баса, эмне алып алсам? – деген ой келди бир маалда. – Чын эле, биринчи жолугушууга эмне алыш керек?” Бет маңдайындагы чоң дүкөнгө кирип, аялдарга ылайык белек издеп, кыдырата карап жүрдү. Бирок, “ушул ылайык окшойт” дегенинин баары эле кымбат сыяктанды. “Алсамбы? Албай эле койсомбу? Муну алып алсам, ресторанда акчам жетпей калсачы?” – дейт кайра. 

· Жигит, эмне издеп жүрөсүз? – анын баятан бери убараланып 
жүргөнүн байкаган сатуучу аял экинчи келгенинде ушинтти.
· А... саламатсызбы? ªзүңүздөй бир жакшынакай айымга белек 
алайын десем...

· Туулган күнүбү?

· Жок. Мындай эле...

· Аа, жашы канчаларда?
· Билбейм. Сурабапмын.
· Мм... Биринчи жолугушуубу?

Ыңгайсызданып, башын ийкеген эркекке ичи жылыгандай жылмайды сатуучу:
· Билесизби, анда гүл эле бергениңиз оң! 
· Гүл?! – бул сунуш өзүнө да жага түшкөн Эрмек калдаңдап шашып калды. – Рахмат сизге! Оюма келбегенин карасаң!..
Ошондон көп өтпөй эле Эрмек ресторанда отурду. ªзүнчө кабина алып, өзү айткандай, столдун үстүнө үлпүлдөгөн ак шамдарды жактырып,  ала келген розаларды койдурду. Анын эскертүүсү боюнча официант улам сырттан киргендерди акмалап туруп, он беш мүнөт кечигип кирген чүмбөттүү аялды Эрмекке баштап келди.

· Саламатсызбы, Махабат? – аны көрүп, ордунан тура калды Эрмек.
· Саламатсызбы? – колун узатты келин.
· Бул – сизге!  – аялдын ага тааныш жумшак манжаларын кармап, столдун үстүндөгү бир тутам гүлдү  сунду.
· Рахмат. – Махабат кып-кызыл розаларды жыттаган болуп, столдун үстүнө коюп койду эле, официант кайра алып, вазага сала койду.
· Кечиккениңизден санааркай баштадым эле... – деди Эрмек.
· Сиз өзгөрүп кетипсиз, -  отургандан кийин ушинтти аял. 
       Чачын кыска алдырып, жасанып алган Эрмек айткандай эле, абалкыдан алда канча жакшынакай, жагымдуу, токтоо көрүндү.

· Кандай? Жакшы жагымабы? – ошону өзү да билип туруп сурады Эрмек.
· Сулуу болуп кетипсиз.

· Рахмат. А сиз... – “жоолугуңузду чечип койбойсузбу?..” – дегендей карады жигит. Аял аны түшүнбөгөн, байкабаган өңдөндү. Аңгыча официант экөөнүн алдына менюсун койду эле:

· Мага тим эле кой, - деди Махабат китепчени ары жылдырып. 

· Эмнеге? – Эрмек кызыктай боло түштү. – Бул жердин тамагы жакшы.
· Мен – диетадамын.

Эрмек анын “диетасын” башкача түшүнө койду да:

· Анда, “Халалга” баралыбы? – деди.

· Жок, жок. Кабатыр болбой эле коюңуз. Мен кечкисин тамактанбайм. Сиз иштен чыктыңыз да, мага карабаңыз. 

· Кап, кандай кылабыз анан?.. – Эрмек чындап эле шаабайы сууп, ыңгайсызданып калды, - Мен билбестик кылдым да. Мейли эми, эмкиде эсте болот. 
Махабат унчуккан жок. Тек гана “атыр” салынган чакан сумкасын кармалап, ошонун ичинде эң аялуу бир нерсеси бар өңдүү, азыраак томпойгон жерин манжалары менен акырын-аста сылагылап отурду. Ушу азыр Белек: “Сумкаңыз эң эле жакшынакай экен”, же: “Сумкаңызга эмне салат болдуңуз экен?..” – сыяктуу эле бир кичинекей илинчек таштай койсо эле, сумканын сыры ачылмак да калмак! Жок эле дегенде: “Махабат, мен буйдалбаган ачык-айрым, шар ишти жакшы көрөм! Келиңиз, кепти ток этээр жеринен баштайлы! Менден эмне өтүнүч кылып жатасыз?!” – десе эле баары ойдогудай башталып кетмек! Сөздү кантип баштап, кантип түшүндүрүштүн амалын издеп, бу да убарага батпайт эле! “Кептин баары – мына бул бөтөлкөдө болуп атпайбы!” – деп сыр түйүнүн чечип иймек.
Чын эле ошентчүдөй болуп, Эрмек бир кезде оозун таптап барып, токтоп калды.
· Айта бериңиз? – деди аял такып. Баятан бери өзүн тиктеп, бар кыймылынан көз албай карап отурган жигит:

·        - Махабат, бул жерден бизди эч ким көрбөйт, - деп атайын эки кишиге ылайыкталып, тегерете тосулган кабинаны айландыра карап койду. – Жүзүңүздү ачып эле коюңузчу, суранам?

· ? – Махабат унчукпай отуруп калды да: 
· Эгерде жоолугум сизге жакпай жатса, кете берейин?! – деди чын эле туруп кетчүдөй обдулуп. 
· Жок, жок! Ошондой кантип болсун?! – шашкалактап кетти Эрмек. - Мейли анда, сиз каалагандай болсун. 

Эки жерден шагы сынып, ыңгайсыз абалда калган жигит өзүнө тамак заказ кылып, бирок канчалык байкатпайын дегени менен, маанайы чөгө түштү.
Махабат деле сезип, туйду аны. Ошондон улам го, өзүнүн да көңүлү чөгүп калды: “Демек, унчукпай эле коёюн!” – деди оюнда. Анын үстүнө, демейде анча-мынчага “чым” этпеген жандүйнөсү жанчылып, жүзү ачык жүрө албай, корунуп калганына ызалана түштү. Баягы кезин эстеди! “Акыл-эси, бой-келбети, баары тең эле баягыдай! Бир гана бешенеси жабык! Атаганат десеңчи, ошондогу сулуулугу болгондобу, азыр бет пардасын сыйрып ыргытып ийип,  акылынан тандырат эле муну! Балбылдаган капкара каректерин сүзүлтүп, күн жебесиндей узун кирпиктерин төгүлтө карап, эсин эки кылмак азыр! Анда мунуң сүрдөгөндөн кирерге тешик таппай калмак! Айрыкча, ал жылмайган сайын эки ууртунда пайда боло калган уячалар буга ушунчалык жарашчу! А балким анда бул бечара  журналистти теңине да албайт эле!  Көрөт эле, ошондо тыкылдаганын! Мунун оттуу көздөрүнө тик бага албай, бөжөктөй бөгүп отурмак!..” – ушинтип ойлоп, ызага муунуп кетти аял. Келгенине өкүнө түштү. Атүгүл ушу саам Эрмекке каратабы, же өзүнөбү, айтор  жек көрүүгө окшогон кандайдыр бир сезим “жылт” этип пайда боло калып, кайра эле бирок жок болду. 
“Операция!.. – муну бүгүн экинчи жолу ойлоду. – Кап, жиндиканадан мурун ошону ойлосом эмне!.. Жок дегенде азыр көз айнексиз отурат элем!..” 

Эмнегедир аны көргөндөрдүн баардыгы: “Эшикте жүргөнсүбөй, көз айнегин алып койбойбу! Анысы да башкача кап-кара экен!..” – деп күбүң-шыбың болуп  жатышкандай сезилип кетти азыр. 

Ар кимиси өз-өз ойлору менен алаксып, саамга унчугушпай отурушту да: “Көтөр башты! – деди бир убакта аял өзүнө-өзү буйрук берип. – Сыдыргыга тизгендей зымырайып - сындуулугуңдан,   сырдуулугуңдан тайыба! Унутпа, турмуш – театр, а бул жер анын кип-кичинекей сахнасы!”  
- Мен сизди капа кылып койдумбу, мырза? – деди анан учкаштырып отурган бутун сүлкүлдөткөн сайын көкүрөгү менен эки ийни кошо “бийлеп”,  кылыктуу, эркелей үн катып.
· Жо-жок, тескерисинче, - унчукпай  тамак жеп отурган, ичинде кири жок Эрмек аялдын ошентип сурап койгонунан эле каниет алгансып, жанданып кетти. – Деги эле сиз көп жагынан башка аялдарга окшобойт экенсиз.
· Мисалы?

     -  Эми... сиз менен жүргөн жигит “банкрот болом” деп коркпосо керек дегеним.
- Банкрот боло берип, көңүлүңүз калса керек? 
- Жок, жок. Деги айтам да, - актанып койду  Эрмек.
Аял шамдын үлпүлдөгөн жалынына сөөмөйүн тийгизип, кайра тартып алып, туш-тушта жанган бир чымчым оттордон улам:
· Сиз абдан романтик окшойсуз? – деди .

· Сизчи?

Таңдайын “шык” эттирип, башын чайкады аял:          
-  Мен реалдуулукту жакшы көрөм!
· “Демек, биз бири-бирибизге коошпойбуз” дегениңизби?

· Жок. Азыр – жок! Сизге жолукканга чейин ошентип ойлочумун. Кыялкечтикти, ак көңүлдүк, боорукердикти –  адамдын алсыздыгы, мажүрөөлүгү дечүмүн. Айрыкча, “чымындуулар” менен эч качан “кайнатса каным кошулбайт” дейт элем.

· Эмнеге?!
· Бир чети... курбумдун чыккынчылыгы үчүн го, анын үстүнө аябагандай романтик келесиңер да... 

Ичинде: “Андай адамдарды алдап, жолго салыш оңой!” – деп ойлоп, үзүлгөн кебин андан ары улады аял:

            - Эми ошол көз карашым өзүмө каршы чыгып, бул жерде отурганыма таң калам...
Эрмек мындай баага же сүйүнөөрүн, же күйүнөөрүн билбегендей, тунжурай түштү. ªз дарегине айтылган: “Аларды алсыз, мажүрөө сезчүмүн”, - деген сөз  канчалык катуу тийгени менен, аялдын кийинки сөзү аны жууп-чайып кеткенсиди.
· Ырас айтасыз! – деди анан бир убакта. – Атамзамандан ошондой эмеспи, сиздей асылкеч аялга арзуу – опол тоодой баатырды аттан оодарып, арстандай айбаатынан тайдырган... 
· Арстандай айбаат кыздарда да бар! Мен да ошол мерез жүрөктү жибиткен бу сезимде эмне сыр, кандай касиет бар экенин түшүнбөй турам...
· Сиз эң эле ширин сүйлөйт экенсиз, Махабат.

Унчугушпай калышты. 
Аял Ынак Кабылович  жөнүндө ойлоду. Аны менен биринчи жолу ресторанга барган күнүн эстеп, Эрмек экөөнү салыштырды. “Экөө чыны менен эле эки башка адамдар,” – деди ичинде. Ынактын ошондогу токтоо, салмактуу сүйлөп, анда-санда гана жылмайган болуп сүрдүү да, акылдуу да көздөр менен бет маңдайындагы жаш, сулуу айымды  сынай тиктеп отурганын эстеди. Ал анда Акшооладан көңүлү сууп, жер астын-үстүн болуп жүргөн кези болчу. Ошол кабыргасы кайышып, жаны кейип отурганы да ага ушунчалык жарашыктуу эле.  А бирок Айнура канча убакыт убара болуп жүрүп, өзүнүн жардамы аркылуу араң жеткен Ынак Кабыловичти бул бир көргөндө эле багынтып алган. “Алаканыңызды бериңизчи?..” – деп жигиттин тагдырын ташка тамга баскандай айта салып, ошого ишенген эменин эси эңгиреп калбады беле!.. Андан кийин акча менен сүйүүгө көмүлүп, кандай гана керемет күндөрдү өткөрүшпөдү экөө?!
Ошол күндөрдү көп эңсеп, кусаланчу болду аял. “Эгерде азыркы акылым ошондо болгондо, мен аны колдон чыгарбайт элем, - жүрөгү ачышып, тызылдай түштү. – Акмакмын! Дүнүйө колдун кири экенин аңдабай!.. Акча менен акылым болсо болду, мындан мыктыларын торго түшүрүп алам!” – депмин. Анын үстүнө, айтпаганы менен ал да: “Акшоола!” - деп эле эңшерилип туруп албадыбы! Мм... токточу, көрсө менин көкүрөк-көңүлүмө, жүрөгүмө кыттай уюп, такыр жазылбаган, Акшоолага карата жек көрүүмө себепчи, Ынак экен да!..” - Лилия эмнеге эле Акшооладан “мамилесин” үзө албагандыгын, эмнеге эле андан өч алмайын тынч алып жашай албачудай туюла берерин бу сапар ушундай боологолоду. 

“Эмне  экен, көрмөксөн, билмексен болсоң,  көтөрсөң болмок! “Куру намыс баш жарат” деген чын. Бир келген бакытыңды байкабай, колдон учурдуң! Мындай азапка балким кабылбайт да белең!..” – бир туюму ушинтип табалады өзүн.

“Эми ал кез  келбейт... ªткөнгө карап алып өкүнүп, өксүү – алсыздын иши.  Андан көрө, азыр Эрмек тууралуу ойлон?”

“Эрмек - Ынак боло албайт да!” 
“Анда, буга эмнеге байландың?! Же эркектин жытын сагынып, эрсиреп калдыңбы?..” 
“Жок, жок! Мен андай алсыз катын эмесмин!..”

“Анда бул жерге эмне келдиң?! Келгенде да жөн келбей энтелеңдеп, шашып келдиң го?!.” 
Ушинтип чакчалекей түшүп, сапырылган  ойлорунун баш-аягын жыйнай албай отурду аял: 
“Эгерде Ынакка ушундай сезимим болгондо... Же болду беле?”

“Албетте, болгон!”

“Бирок  сен ага жолугаарыңда көзүңө анын өзү эмес, акчалары элестечү эмес беле!..” 

“Токточу, мен эмне деп жатам?! Мени бу жерге алып келген... эмне өзү?! Акшоола айымдын келечек тагдырына, бактысына байланышкан пландарым эмеспи?!. Мен ошон үчүн келдим да! Башкасын башыма урамбы?!.” – өзүн-өзү акыры ушуна такап, Эрмекке карады. Ал дагы ойго батып, тамагын деле жебей,  столдун үстүндөгү чөнтөк телефонун эрмектеп, тунжурап отуруптур. 

· Оң колуңузду бериңизчи? – деди анан манжалары узун алаканын тосуп. -  Каалайсызбы, төлгө ачып берейин?

· Албетте!

Лилия баягы бактылуу учурун элестетип, ушул азыр да Ынактын колун кармап тургандай сезип кетти өзүн. Акырын-аста сылап-сыйпалап отуруп:

- Сизди алдыда эң бактылуу күндөр күтөт... – деди алакандын чийиндерин  узун тырмагы менен “чийип” көрсөтүп. – Мына, бул жашоо жолуңуз. Сиз узак жашайсыз. Бирок, бакыттын туу чокусуна жетиш үчүн бир ирээт тобокелдикке барууга туура келет... Аялыңыздын өлгөнүнө канча болду? 
· Беш жыл, - билинер-билинбес улутунду Эрмек. Ал аялдын “төлгөсүнүн” төркүнүн түшүнгөн жок. Тек гана кабыл алды.
· Ошондон бери үйлөнбөй жүрөсүзбү? 
· Жок. Жаш кезде үйлөнүш оңой экен. А кийин... – ийнин куушуруп койду, - Анын үстүнө балдарга да карайт экенсиң. А сизчи? Балдарыңыз барбы? 
· Эрим болбосо, кайыптан туумак белем? – өзүнө карата Эрмектин ышкысын ырбатып, напсисин агытуу үчүн жыландын башын аста кылтыйтып, ойсоңдоп койду. – Бирок, кийинки кездерде ойлонуп калдым...
· Ойлонуңуз! – Махабаттын колун кош колдой калып, чын дилинен кубаттап, анан да өзүнөн туулган балдар оголе ыйман-ынсаптуу чыгаарын эскерткендей жайпактады Эрмек, - Бала деген – бал да. Айрыкча менин балдарым башкача. Кенедейинен эле боорукер, кээ бир балдардай обу жоктонуп, ашыкча эркелешпейт. Энеси барда деле ошондой, эстүү болчу. Кээде чарчап-чаалыкканымды, кайгырып-капаланганымды ошолор жууп кетишет. Бирок кыйынчылыктын баары артта калды эми. Кол-арага жарап, эс кирип калышты дегендей. Кээде мени аяган болушат. Мен аларды аяйм.
· Үйлөнбөйсүзбү анан? – сынай унчукту аял.
· Мен да ошону ойлоп жатам, Махабат...

Ошол ойдун каарманы ушул аялдын өзү өңдүү, аялдын көз айнектерине жалооруй карады эркек:  
· Башта болочок жарым болот деп эч кимди элестете алчу эмесмин. Эми болсо  үйүмдүн ар бир бурчунан, өзүмдүн, балдарымдын  жанынан сизди көрө берчү болдум...

· ?.. – аял адегенде аны түшүнбөй жаткандай карады. Анткени Эрмектен чукул арада ушундай сунуш  угам деп ойлогон эмес.
Экөө тең демдерин ичине катып, ортону тынчтык уялады. Атүгүл кирип келген официант да аларды алмак-салмак карап, босогодо туруп калды да, кайра чыгып кетти. Ошондон бекен, же сүрдөгөн үчүнбү, Эрмек эми шыбырап, акырын айтты:
· Мен сиздин колуңузду сурайм?.. 
Кара айнектин артындагы жалгыз көз аны нес боло тиктеп калды. 
“Кызык, мен эмне болуп жатам? – деди анан аял денесин саал калчылдак баса баштаганын сезип. – Же ооруп турамбы? Болбосо, жаман катынча калчылдабай, бирдеме дебейминби!”
Бирок оозуна такыр сөз келбей койду. 

Анын унчукпай мелтирешин Эрмек башкача түшүндү да, эми элеки от менен жалын болуп кеткен тулку бою бошоп, оргуп-баргый түшкөн деми акырындап сууп баратты. Аял да муну сезди. Анткени анын колун кармаган ысык алакандар шалдайып, суроолуу тигилген каректер үмүтү өчкөндөй  кайпактап бараткан.
· Чынымды айтсам, күткөн эмесмин! - деди анан аял колун аста тартып алып... 

Эрмектин жүзүнө кан жүгүрүп, эки ууртундагы уячалары пайда болуп, ажарына чыга түштү. Ошондой эле жагымдуулук өз дүйнөсүндө, өз тулку боюнда да болуп өткөнүн сезген Лилия: 
 - Ойлоноюнчу...- деди чындап эле.

· Күтөм... – Эрмектин добушу саал дирилдей түштү. 
Айткандай эле аялдын көкүрөгүндөгү тубаса муздун бир-эки тамчысы “тып!” этип эрип, кан-жаны менен сызылып агып келип,  жалгыз көзү аркылуу тыпылдап сыртка кулап, буга аял өзү да “селт” деп, таң калды. Анын көз айнегинин астынан баш бага калган  тамчыны Эрмек да байкай коюп, алдастай түшкөнүн билип, анан: 

· Мен азыр... – деп сыртка чыгып кетти аял.

Ажатканага кирип, эшигин ичинен бекитти да дубалга далысын, башын  жөлөп, ысып-күйүп чыккан эки алаканын тамга басып, көзүн жумду. Терең-терең дем алып, эрдин кесе тиштеди. Ушундай күнгө кабылткан ошол каргашалуу күндү эстеп, ошол күндү жек көрдү!..  
“Күчтүү бол! – деди анан өзүнө-өзү кубат берип. – Эселек кыздай элеңдебей, эсиңе кел да, эрктүү бол! Же кебетеңден эми  айрылып жатасыңбы?! Же сүйүүнү, эркектананы башыңа урасыңбы?! Андан табарыңды айтчы?! Алдамчы, азгырык сезимдерге азгырылып, же абалкы кайратыңдан, алдыдагы максаттарыңдан таясыңбы?!.”

“О, жок! Эч качан, эч качан тайбайм!”

“Токточу... Шашылбай, акылыңды токтотуп ойлончу? Балким, бул сезимди Жараткан сага бекеринен берип жаткан эместир? Энесинен калса дагы, эрегишти көкүрөк-көңүлүнөн алып таштап, эс-акылына келсин, эми мындан аркы жашоосун эрге тийип, элдей тынч өткөрсүн деп жаткандыр?! Эмнеси болсо да тандап көрчү, эки жолдун бири – сеники!” 
“Жок, жок! Ушул кебетем менен кайдагы эр?! “Тагдыр тандамай” ойну башыма тээ эртерээк келсе болмок!..” 
“Келген жок беле?!”

Аял өз суроосуна өзү жооп таба албай, отура калып башын мыкчыды. ªзөгү өрттөнүп, өңгөчү күйүп бараткан сыяктанды. 
“ªх-х!” – деди анан көкүрөгүн кере-кере дем алып.
 “Эми кеч!.. – деди анан чыйралып, отурган жеринен өйдө боло берип. – Эми артка кылчаюуга кеч!”

Жоолугун оңдоп салынып, күзгүгө каранды:

“Андай болсо, бек бол!.. ”
“Ооба...” 

Ал кайтып келгенде Эрмек тагдыры ушул аялдын колунда тургандай, жакшы кабар, жакшы сөз күтүп күтүп жаткандай  ордунан тура калды. Аял да Эрмектин суроолуу тигилген кирсиз каректеринен карегин тартып ала албай, бойлошуп туруп калды да, өзөгүн өксүк, жанын жалын каптап кеткендей болду. 

Үнсүз тиктешүүлөр... Жүрөктөр гана  “дүк-дүк!..”
Тээ бир топто гана эркек оюнан ойгонуп кеткендей: 
· А... Отуруңуз, Махабат, - деп аялдын отургучун жылдырды.

· Рахмат... – аял көчүк басты.
· Сиз келгиче убакыт узарып кеткендей болду. ªмүрүмдүн он жылы өтүп кеткендей...
· Сабырыңыз ушунчалык аз экенин билбепмин, - тамашалады аял. 
Эрмек демин ичине тартып, унчукпай жооп күттү.

· Экөөбүз тең ойлонолу, Эрмек. Баштагы учурум болгондо... – тунжурай калып, сөзүн улады аял, - анда кеп башка эле. Анын үстүнө сиз мени жакшы билбейсиз... А мен сиз ойлогондон тап-такыр башкача аялмын! Биринчиден, мүнөзүм катаал. Кабагыма азыр эле күн тийип турса, азыр эле кайра алай-дүлөй болуп кетем... 
· Мен аны биринчи көргөндө эле сезгем.

Бул Эрмектин: “Ага деле кайылмын” дегени эле.
· ªзүмдүн жеке кызыкчылыгымды баарынан жогору коём. Ал үчүн бардыгына барышым мүмкүн.

Муну болсо тек гана сыпайчылык кылып, өзүн ашкере сындап жатат деп түшүнүп:

· Сиздин кубанычыңыз, бактыңыз үчүн кызмат кылууга мен да даярмын, - деди жигит.

· Балдарыңызчы? 
· Аларга “апасы” экөөлөп кам көрөбүз деп ойлойм?

Кулагына: “Ал мээримдүү апабы?.. Жакшылыкты урбайбы?” – деп, кызынын сербейип туруп алып, өзүн эмес, бөбөгүн олйоп жатканы элестеп кетти. 

· ªгөй эненин баары эле жакшы апа боло албайт, - деди аял да Айперини кайталап.
· Ошону түшүнгөн аялзатынан жаман апа чыкпайт! – тобокелге салгандай ушинтти Эрмек.
· Үчүнчүдөн...

Эң орчундуу, сөздүн ток этээр жер ушул “үчүнчүдө” жаткандай туюлду Эрмекке. Анткени Махабат өзү да үчүнчүгө келгенде, андан ары кантип айтаарын билбей жаткандай, кепке какай түштү.

· Айта бериңиз, мен угуп жатам? – деди Эрмек.

Аял башын көтөрүп, Эрмекти тиктеп калды да:

· Үчүнчүдөн... кайсы бир убакытка чейин, а балким эч качан сизге жүзүмдү көрсөтпөшүм мүмкүн! – деди.
· Эмнеге?! – Эрмектин эсине Акшооланын: “Сен анын өңү-түсүн көрдүңбү? Анда көргөндөн кийин түшүнөсүң!” дегени  “тык” эте түштү. Көз айнек менен чүмбөттүн ары жагын көрүп жаткансып, Эрмектин бүшүркөй тиктешинен аял жалтактап кетти да:
· Анткени... – деп чындыкты айтууга ниеттенип барып, бирок кайра токтоп калды. Анда эле Эрмек ордунан тура каччудай сезилди. 
Эрмексиз деле жашоосу өтө бермек дечи! Лилия үчүн бул жашоонун кызыгы башка да!.. Бирок ага ушунчалык суктанып, арзуудан акылынан айнып атып эле, жигиттин эми бети-башын бырыштырып жийиркене карашын каалабады! Бийиктиктен кулагысы, басынгысы келген жок! Башынан эле жек көргөнү - жеңилүү! ªз сөзү менен айтканда, “спектаклдеги” башкы каармандын, тактап айтканда өзүнүн ийилгенин каалаган жок! 
Тулку боюн коркунучка да, ызага да окшогон бир өксүк сезим бийлей түшкөн аял ушуну ойлоп,  чыйралды.

· Анткени, бетимди ачпоого касам ичкем! – деди анан өзүнөн жооп күтүп, суроолуу тигилип турган Эрмекке тике, башты  бийик көтөрө карап, калп айтып.

· Эмнеге?! – Эрмектин жаны чыгып кете жаздады.
· Жанагы өтүнүчүм ошого байланыштуу. Чын эле жандилиңиз менен жардам берүүгө ниеттенсеңиз, ошол жардамыңыз аткарылгандан кийин бул касам күчүнөн таят!
- Эгерде эле колумдан келсе, жан дилим менен!..

· Колуңуздан келет! Кабатыр болбоңуз, бу жерде материалдык эч кандай муктаждык жок! Тек гана мага сүйүүңүз, ишенимиңиз, анан эрктүүлүгүңүз менен тобокелдигиңиз керек! 

· Анда жарасы жеңил окшойт...

· Сүйлөштүк! – аял Эрмекке колун сунуп, экөө кол алышты. – Бирок бул тууралуу бир аз кийинчерээк сүйлөшөлү, Эрмек Асанович. 
· Болуптур.

Бирок муну Эрмек эмнегедир оозу бош айтты. Эсине  Акшооланын чый-пыйы чыгып, бу табышмактуу айым тууралуу сурай бергенин дагы эстеди. Эмнегедир аны менен сүйлөшкүсү, бул аял жөнүндө эмне билгени бар экенин сурагысы келип кетти.

    Махабат анын көзүнөн, жүзүнөн окуду бул ойду. Кетүүгө камынып,  ийнине асынып алган сумкесин кайра үстөлдүн үстүнө коюп, аярлай калды да, Эрмектин муңайым жүзүнө тиктеп:

· Эмне бултуюп калдыңыз? – деди жайдары. – Таарындыңызбы?!
· А жок! Эмнеге...

· Мени караңызчы?

Эрмек анын көз айнегинин улам бир көзүнө карады.

· Таарынганыңызды көздөрүңүз айтып жатпайбы, Эрмек?

Эрмек эмнегедир “бырс” этип, мыйыгынан күлүп койду. Кыраакы аял аны да түшүндү. Бул күлүштө: “ªзүң көзүңдү кара айнектердин ары жагына катып алып...” – деген маани жаткан болчу.

· Биздин алдыбызда бүтүндөй бир өмүр жатпайбы...  Мага бир аз убакыт бериңиз? Ойлоноюн. Анын үстүнө, жакында чет өлкөгө кетип жатам. Он беш, жыйырма  күндөй  шаарда жок болом. Барып, ишимди бүтүрүп, бир жаңсыл болоюн, анан... 

Анын алыскы сапар дегени - оорукана, өзү айткандай  – жиндикана болчу. Андан ары мурду менен көзүнө операция жасатууну ойлоп отурган...
      - Чет мамлекетке болгондо, каякка? – санааркагандай сурады эркек.
      -  Түркияга, андан ары Пакистанга.

      -  Жөн жай элеби?

      -  Бизнесим  боюнча, - калп айтты аял.

      -  О! Ошондой деңиз?
      -  Эгерде экөөбүздүн ишибиз оңунан чыкса, сизге жүзүмдү, көзүмдү эле эмес, болгон жан сырымды ачып, бир төгүлүп-чачылам дейсиз! Ошондо мени чогулта албай калып жүрбөңүз, жигит?! - кебинин аягын атайылап эле ушинтип, Эрмекти ынандырып, кирдей түшкөн көңүлүн ачыш үчүн, айрыкча Акшоола менен сырдашып ийбесин деп амалданып,  тамашалады. – Айтмакчы, аябай шашма экенсиз, мен келгиче алтын шакегиңизди башка айымдын манжасына салып жибербеңиз?
Эрмек жадырай түштү.

     - Мен түшүндүм, Махабат! Ошол күндү чыдамсыздык менен күтөм...

     -  Бирок дагы бир өтүнүч, биз жөнүндө Акшоола билбей эле койсун?.. – аял дагы суранды.
- Кам санабаңыз. Ага келгенде эле мен сизди тааныбай калам.

- Ошо аял менен тап-такыр сүйлөшпөй коё аласызбы? Чынымды айтсам, мен сизди да ага тарттырып ийемби деп корком! - калп айтты аял.

- А жок, жок! Эч качан андай болбойт!  - деди Эрмек Асанович буга кандайдыр өксүгү бардай сүйлөп. Ошону туя калган Лилия дагы калп айтты: 
- Анын үстүнө, өгүнү ал сиз тууралуу мага өтө ыпылас сөздөрдү айтты...

 - Коюңузчу? – ишенбегендей, көздөрү алайып кетти Эрмектин. – Эмне деп?!
          - Эми, ар кандай! “Катынпоз, калпычы, эки жүздүү, ушакчы...” сыяктуу. Бирок мен ага ишенген жокмун. Тек гана аялдык кылып жатат дедим. Анткени анын сыры мага башынан белгилүү да. ªгүнү сизди  машинеден сүйлөштүрбөй койгонум да ошол! 

Кайдан-жайдан оозуна келе калган калптары үчүн өзүнө-өзү ыраазы болуп, ошондон кийин Эрмектин ыраңы бузула түшкөнүн байкап, ичинен “жым” этти аял.
***

Ынак эртең менен ишке камынып жатып, Акшоола жөнүндө ойлонду:  “Эмнегедир башкача болуп кетти, - деди жакасын бүчүлөнүп жатып, - Ойлуу тартып, унчукпас мүнөз таап алды. Кээде жакшынакай  сүйлөшүп отуруп, сөзүңдү укпай калат. Эмне болушу мүмкүн? Же ишинде проблема болуп жатабы? Андай учурда мага айтат эле. Же карызы барбы? Эмнеге карыз болмок эле, бардыгы жетиштүү. Анда ооруп жүрөбү? Кудай сактасын, андайын байкаганым жок,  – деп келатып, башына бир ой “тык!” эте калып, ошол оюн жоготуп ийчүдөй болуп, кыймылсыз ката түштү. – А балким, башка бирөөнү сүйүп калгандыр?!”
Андан ары ойлоно алган жок, бирок ушул: “Башканы сүйүп калдыбы?” – деген суроо жадымында жатталды да, калды.
· Атасы-ы?! Бакыт?! – аңгыча ашканадан чакырды жубайы, - 
Дастаркон даяр. Келгиле?!

Атасы менен уулу өз-өз бөлмөлөрүнөн чыгып, дастарконго отурушту. 

- Тамагыңар таттуу болсун, жигиттер! – Акшоола ата-баланын алдына тамак коюп, өзү да аларга маңдай-тескей отуруп, экөөнү алмак-салмак, сүйө тиктеди,   – Неге мынча окшошсуңар, мырзалар? Кудум, тамчылардай... 
Эки мырза бири-бирин карап жылмайган болушту.

· Мени бүгүн ким жеткирет? – Бакыттын күндө эртең менен берчү 
суроосу ушул.

· Мм... Менин кезегим окшойт, - деди атасы.

· Ура-а! – кубанды уулу. – Мага атам менен барган жагат.

· Апаң мененчи? – кызгангандай сурады апасы.

· Жагат. Бирок...

· Эмне бирок?

· Бирок атам деген – атам да! – сыймыктана айтты уулу. “Ушундай!” – дегендей атасы да корстон болуп, компоюп койду.

· Мм!.. Эркектер, ушинтет экенсиңер да, ээ?! – деди апасы бир чети ошого кубангандай, бир чети чындагандай. – Эмне кылсам экен? Кызымды чакырсамбы?
· Аны чоң апам жибербейт. Андан көрө өзүңүзгө кыз төрөп алыңыз!- Бакыт муну жандилинен айтты эле, атасы да аны колдоп:
· Во! Жакшы идея! – деди баш бармагын көрсөтүп.

· Идеяңарга рахмат!.. - Экөөнү тиктеп, өзүн ушунчалык бактылуу сезип отурган Акшоола кайра эле баягы, булардын сүрөтүн үзүлө түшүп тиктеген чүмбөттүү аялды эстеп, үчөөнүн ортосуна  кайдан-жайдан пайда боло калган элести көз алдынан кетиргенче шашты. А бирок ага деле болбой, жоопсуз суроолор жабалактап келип алды: “Балким, ал чын эле Лилия же Айнурадыр? А балким, алар да эмес, Ынакты сүйүп калып, баары бир жетпесин билип, мени көргүсү келген бирөөдүр?.. – деди дагы бир  жаңы божомолду ойлоп, - Андай болсо, Ынак деле билсе керек?  Сурасамбы?”

· Акшоола? Шоола?..– бул Ынактын экинчи-үчүнчү кайрылганы эле. 
Акшоола “селт” этип чочуп кетти:   
· И?!

· Чай бересиңби? 

· А... азыр, - Ынактын сунган чынысын шашкалактап ала коюп, чай куйду.

Бакыт кыткылыктап күлдү:

· Апа, сизге эмне болду?

· Эч нерсе.

· Катып калдыңыз го, укпай?

· Бакыт! – Ынак уулун тыйып койду. Акшоола өзүн ыңгайсыз сезип калганы менен, андан кийин деле чүмбөттүү аял тууралуу ойлордун курчоосунан чыга албай жүрдү.
***
Чүмбөттүү аял ар күнү бир убакта телевизорду иштетет да, Акшооланы карап отурат. Жолугуп да, телефон чалып да айта албаган жек көрүүсүн айтат. Ошо сайын экөөнүн алгачкы жолуккан ирмемдери элестелет. 

“Күйөө керек болсо, кайра бир кайралып келесиң!” – дейт баягы-баягы мындан алда канча жаш, чырайлуу Лилия.

“Эч качан!” – аны шылдың кылгандай, мыйыгынан жылмаят да, чыгып кетет Акшоола. Клиенттеринен мындай мамилени ал эч качан көргөн эмес Лилия, андыктан бул ага абдан катуу тийет, ызырынып, ызаланат:. “Шашпа, келтирем сени!” – дейт. Жандалбастап, Айнурага ак кызмат кылат. Айткандай эле анын пландары жаза кетпей, баары ал ойлогондой болот. 

“Эми келесиң!” –дейт Ынак Кабылович Айнура менен өзүнчө бөлүнүп кеткенден кийин. Күтөт. Бирок, тигил да ал ойлогондой болбой, алда канча көктүк кылып, келбейт. 
“Эгерде куру намыска салбай, ошондо бир кайрылып койгонундабы, баары жайына келмек, Айнура алчактап: “Болду эми, мага көзү ачыктын кереги жок”, - деп ыргыштап калган кезде, Ынакты кайра өзүнө кайрып берет элем! Албетте, анын да жолдору табылат эле...” – дейт.
“Акыры Айнура менен да “сүйлөшөм”, жанагы кагазды алып алайынчы. Ага чейин ал бейбак кайда качмак эле? “Жаман жайытын бир күндө түгөтөт” кылбай, кийинкиге калсын...”
***

А бирок, Айнура ал ойлогондой жыргап аткан эмес.
Ырас, Ынакты кубалап жибергенден кийин, курсагындагы бала төрөлгөнгө чейин жаш күйөөсү экөө ысык-ынак, ушунчалык таттуу, бактылуу жашашкан. Эмнегедир, ал: “Бу жашоодон чыныгы сүйүүмдү, бактымды таптым. Мага мындан башка бакыттын, мындан башка эч кимдин кереги жок!” - деп ойлогон. Ушул сүйүү, ушул бакыт... анан калса эч качан бүтпөчүдөй,  чексиз өңдүү сезилиптир ага.
Баардык балакеттин баары  бала төрөлгөндөн кийин башталды. 

Үйгө чыгып келген күнү эле керебетинде жаткан ымыркайды үңүлө тиктеп отуруп:

- Эй, мунуң тигинин баласы го?! – деди күйөөсү. Өзү да бала кимисинен экенин так билбеген келин оозунан алдыргандай, жалдырып эле туруп калган. А бирок ал күйөөсүнөн башканы күтсө да, мынчалык чечкиндүү, мынчалык ишенимдүү сөз угам деп күткөн эмес.

Ошондон тарта эле экөөнүн ортосундагы ымала ыдырай баштагандай болду. Жаңы эле төрөп-түшүп келген келин күйөөсүнөн жылуу, жумшак мамиле күткөн. Ага эркелегиси, уулдуу кылганы үчүн ого бетер сүйдүргүсү келген. Тескерисинче, уулу экөөнө карата жагымсыз, суз мамиле келиндин ысыган боюна муздак суу серпип жибергендей эле болду.
“Акмак! – деди ичинде туталанып. – Бекер үй, бекер оокат, ал аз келгенсип, балканактай кылып бала тууп берип атсам!.. Кимдин баласы экени менен кандай иши бар?!. Көчүгүн кысып жөн жашабайбы!”

Бирок өзүнөн жети-сегиз жаш кичүү жигитти антип имере тарта албасына көзү жетип, болгон ачуусун, заарын ичине жутуп, мелтиреген. Бирок, бала торолуп, көзгө көрүнгөн сайын, үн салып, кылыгы чыга баштаган сайын күйөөнүн итататйы тутулуп, Айнураны андан кызганып, баланы итере түртүп таштачу адат тапты. Кокус эле Айнура уулуна болуша турган болсо:

· Сен мени сүйбөйт экенсиң да, ээ?! – деп түн болсо – түн, күн болсо – күн үйдөн чыгып кетип, кээде бир-эки күн келбей да коёт. Келгенде да мас болуп ичип келип, идиш-аякты талкалап, таң атканча өзү да уктабай, Айнураны да уктатпай, эзе берет.

Андайда ымыркайдын шору. Аны кароого апасынын алы келбей, “тун уулун” алдап-соолап, эптеп эле уктатып, соолуктуруунун амалы менен болуп калат. Бир канча жолу ажырашып, үйдөн кетирип жиберүүнү да ойлонду. Бирок, ансыз жашоосу токтоп калчудай сезилип туруп алды. Экөөнүн буга чейинки ысык-ынак жашоосун сагынып, ошол күндөрдүн элеси, деми менен жашап, ошол күндөрдү кайрып алуунун амалын издечү болду.

Кеткен күндө деле бул ага тынчтык бермек эмес. Ошону да түшүндү. 

Акыры апасы менен кеңешип, беш айлык уулун ага алып барып берди да, үйүнө салт, соксоюп өзү жалгыз келди.
Күйөөсү анын бул кылганын жактырды. Баштагыдай эми өзү Айнурага “бала” болуп, каалаганын кылып чалчаңдап, жыргап эле калды.
“Эмне экен? – деди Айнура да өзүн-өзү алдап. – “Мужчина – большой ребёнок”. Жаш да. Бара-бара токтолот. Анын үстүнө баланы Ынактан болуп жүрбөсүн деп арамданып, кызганып жатпайбы. Мен деле ошентет болчумун... Эми төрөсөм, өзүн чындап ата сезип, жоопкерчиликтүү болуп калат...” 
А бирок, эч качан андай болбой турганын, чектен ашкан эркелетүүнүн... Жок, дегинкиси өзүнүн дүнүйө үчүн, керт башынын гана жыргалы үчүн баары-жокко кайыл болгон ынсапсыздыгынын акыры арман-кайгы менен бүтөөрүн ал ойлогон да эмес.

 ***

Бая күнү Лилияга жолугуп, кагуу жеп чыккандан кийин деле Белек ал жашаган үйдү акмалап келе берчү болду. Чөнтөгүнө салып алган топ ачкычты улам бир колуна ыргытып ойноп, кээде ар бирине үңүлө карап, көп кабаттуу үйлөрдүн алдында тунжурап отура берет да, тээ бир убакта туруп кетип калат.  Аялдын машинеси эшиктин алдында турган болсо, Лилия үйүнөн мына азыр чыга калчудай алардын эшигинен көз алмай жок. Бирок аял көп учурда үйүндө болбойт. “Кайда жүрөт болду экен? Кайда иштейт болду экен? Кандай адамдар менен сүйлөшөт болду экен?” – ушундай суроолор Белекти тегеректеп, ойлордон башы оордоп, салаңдайт. “Эми эки-үч ирээт сүйлөшүп көрөм, эгерде колго тийбесе, түн катып эшигин ачып кирем да, энесин таанытам!..” – деген бүтүмгө келип алган. ªгүнү каалганын ачкыч салчу көзөнөгүн шыкаалап, ошондон бери топ ачкычын колунан түшүрбөй көтөрүп жүргөнү да ошондон.  Анарбек менен Эсентурга болсо баягыдан кийин көп батына албай калган.  
Балдары менен кирип-чыгып келатып Асел да адегенде муну жактырбагансып, оозу учунан учурашкан болуп өтөт. Анткен менен аял эмеспи, бара-бара боору ачый турган болду. Бу жолу да аяшын эшиктин көзөнөгүнөн көрө коюп эле:

· Ии, кел Белек. Кандай? – деп жылуу кабыл алды. – Иштериң 
кандай?

· Ар кандай, - көңүлсүз унчукту жигит.
· Эмне, маанайың пас? - эмнеге экенин билип туруп эле, кепке 
тартыш үчүн сурап койду. -  Түз эле ашканага өт.
· Рахмат.
· И, Гүлмира экөөңө эмне болду? – чайда отуруп сурады аяшы. 

· А жөн эле... Бири-бирибизге түшүнүшпөй...

· А бул аял менен түшүнүшөм деп ойллойсуңбу? – чүмбөттү аял 
жөнүндө сурады Асел. – Мага жаккан жок, аның!  

· ? – Белек андан ары уккусу келгендей, аяшына суроолуу тигилди.

· Кандайдыр орой, өктөм... ªгүнү өзүң деле сүйлөшкөн 
турбайсыңбы? Анын үстүнө беш-алты жаш улуу да болуш керек. Сен өзүң өтө сезимтал баласың, Белек! Сага деген карапайым, жумшагыраак аялзаты керек.

· Анын аты ким экен? – Белек анын баятан берки күйүп-бышканын 
укпагандай сурады. “Апе-ей, бул бала ойду айтсаң, тоону сүйлөп калган го!” – деди ичинде Асел.
· Аты – Лилия экен! – деди анан аны ынандыра албасына көзү 
жеткендей “лекциясын” бүтүрүп.

·   Лилия?.. Жакшы ат экен. А күйөөсү эмне болуптур?

· Билбейм! Ажырашып кеткем деди го. 

· Көзү ачык экен деп атты беле?

· Эми, көзү канчалык деңгээлде ачык экенин ким билет, бирок өгүнү 
бир айтканы чын чыкты. Балким жөн эле, дал келип калгандыр...
Оюна бир нерсе келе калгандай, Белек жандана түштү:

· Асел, экөөбүз барып келелиби?

· Эмнеге?!

· Эми... шылтоо табабыз да. Мисалы, “төлгө салдыралы” десекчи. 
Чын эле көзү ачык болсо, билет да, менин ага кандай ойдо экенимди.
· Билбейм, ай... – Асел ойлонуп калды. – Бирок мага такыр жакпайт 
ушу аял! Эмнегедир эле денем дүркүрөп, итиркейим келип кетет. Бир балакети бардай...

· Кандай балакет?

· Эми... Жылдызыбыз келишпейт окшобойбу.

· Сен анын телефонун билесиң да?

· Билем.

· Чалып көрчү? “Төлгө салып бересиңби, аяшым экөөбүз баралы 
дедик эле. ªткөндө айта албай кетип калган экен...” десең? Ошентчи эми? Бир жакшылык кылчы, суранам?

Асел ордунан ыргылжың турду да, телефондун жанындагы блокнотту аңтарып жатып Лилиянын номурун таап, тере баштады. Белек болсо демин ичине катып, жүрөгү дүкүлдөп отурду. Кудай жалгап аял трубканы көтөрдү окшойт:

· Алло? – деди шашкалактап калган Асел. – Лилия, саламатсызбы? 
Бул – кошунаңыз тынчыңызды алып жатат. ...Асел дегенчи... ªткөндө шайлоонун алдында бардым эле го? ...Ии, ооба, ошол. ...Жакшы, жакшы. Кудайга шүгүр. ªзүңүз кандай? ...Ооба да. Аял кишиники ошол эмеспи. ...Бизде деле ошол. ...Чалганым – убактыңыз болсо сизге кирип чыксакпы дедим эле? ...А жок, азыр кайдагы шайлоо? Жөн эле, коңшу катары, анан да өгүнү сиздин айтканыңыз туура чыкпадыбы. ...Алиги, депутат болом деген киши тууралуу айттыңыз эле го? ...Ии, ошондой болду. Анан бир аяшым бар эле, сизге жолуксам, алда нелерди кеңешсем деп эле... Жок, Анарбектин досу болот. ...Жарайт. Азыр барабыз анда! Рахмат!
ªзү сүйлөшүп жаткандай толкунданып алган Белек эчак учуп жетип, аяшынын жанында туруп калган. Асел айтпаса деле кептин чоо-жайын түшүнүп, кубангандан көздөрү жайнап, жаңы эле трубканы койгон аяшын жерден так көтөрүп ала коюп, айлантып-айлантып алды.
- Жинди го, мобу! Болду эми, баладай болбой! – деп кытылдап күлдү аяшы. Кубангандан, атүгүл экөө эшиктен кирип келип, көргөн көзүнө ишенип-ишенбей, өздөрүн карап, эс-мас туруп калган Анарбекти да байкабай калышты. 
· Болду эми, ошого да ушунча сүйүнөбү?!. – деди Асел аяшынын 
кучагынан чыгууга аракеттенип.  

· Рахмат, сага! Мен сенин  жакшылыгыңды эч качан унутпайм! Сен – 
жакшы аялсың, Асел!  - ого бетер бооруна бекем кысты Белек.
Бул убакта кичинекей Жасмина да уйкудан туруп келип, апасы менен аяш атасын таң калгандай, уйкулуу көз менен карап туруп, түз эле Анарбекке өтүп кетти. Аны эрчий карган Аселдин каректери эми Анарбектин каректери менен чагылыша түштү! 
Шумдугуң кур! Асел анын мындай кебетесин, мындай карашын эч качан көрө элек болчу! ¯рөйү учуп кетти! 
Ошондон улам го, Белектин кучагынан күч менен жулкунуп чыгып, күнөөсү бар адамдай күйөөсүнөн көздөрүн ала качып,  кайпактап калды.

Ал экөөнү көрүп, Белек да делдейди.

· Анарбек?! – деди анан. - Жаман ойлобо сен!

· Эмне?! - “тарс!” жарылып кетти досу. – Акмак! Уялбай мага кайра 
акыл айтып коёт! “Катыны бузулган кандай болот экен, буга да көрсөтөйүн” дегенсиң го, ээ?! Чык үйдөн!

· Эмне деп атасың?! – ак жерден күйгөнгө муштумдары түйүлүп, 
калчылдады Белек.   
· Омо-ой!!! – Анарбек анын түрүн көрүп, ого бетер жинденип, андан 
ары кармана албай кетти:

· Кайра мага айбаат кылып!.. Эн-нең!.. – билегин түрүнүп, досуна 
аттап-буттап келатты. -  Мени өзүңө окшотуп, өз үйүмдөн кууп чыгарайын дедиңби?! Мен азыр сени!.. 
Белек да делдеңдеп, коргонууга камданып калды эле, экөөнүн ортосуна тура калган Асел Анарбектин күү менен келген буту-колунан эки-үч ала салып кетти. ¯йдүн ичи “күпө-күп” түшүп, балдар бакырып ыйлап,  эки эркек ага деле карабай жулмалашып жатып калышты. Аңгыча эшиктеш коңшулардын бир-экөө кирип келип, астын-үстүн болуп жатышкан эркектерди араңдан зорго ажыратып алышты.
· Эн-нең! Арамзаа! Ою жаман акмак! – деди оозу калбыйып, мурду 
канап кеткен Белек. – Ит турбайсыңбы, даана!
Эшикти сыртынан жаап чыгып баратып, бирок кайра ичкери баш 
бакты да:
              - Кыйынмын деп жүрөсүң го,ээ? Билсең сени киши кылып жүргөн  - Асел! Эн-нең!.. – деди ого бетер тигинин итатайын келтирип.
· Коё бергилечи?! – кармагандарды түртүп, жулкунду Анарбек. – 
Тузум урган айбан! Мен сени азыр!..
· Аселден башка катынга жолуксаң көрмөкмүн сени!

· Бери кел дейм! – эки бети кып-кызыл болуп кетти Анарбектин. – 
Коё бергилечи дейм!

Белек эшикти “карс!” жаап, чыгып кетти.

· Мынчалык ачууң келчү эмес эле, бир нерсе болдубу?! – деди 
Фарида деген келин бир балекеттен шеги бардай, чычалага от тамызгысы келгендей Анарбекти шыкактап. – Оңой менен кебелчү эмес элең?..

Бирок Анарбек ага жооп айткан жок. “Сениби, шашпа! Эл кетсин!” – деген өңдүү Аселди бир акшыя карап коюп, ваннага кирип кетти.
 “Кайгы жокто кайненем өлүп кайгырдым” болуп, ойдо жок жерден башына балээ таап алганын түшүнгөн Асел:
· Нан ооз тийгиле, - деп коңшуларын кетиргиче шашты.
· Буларга эмне болду? – чыгып баратып да кылчактады Фарида. – 
Жөн-жай элеби? Сени да урган го, ээ?

· Мени эмнеге урмак эле? Ортого түшө калам деп...
· Ии... – жоопко алымсынбай калгандай, чыйрыйып койду келин.

***

Белек сыртка чыгып, бетаарчысы менен мурдун басып, башын чалкалатып бир азга турду да, оюна бир нерсе түшкөндөй түз эле Лилияныкын көздөй бет алды. Терезенин ары жагынан акмалап карап турган аял “жымың” этти. Көп өтпөй эле эшиктин коңгуроосу шыңгырап:

      -   Ким?! – деди аял ким экенин билип туруп эле.
· Лилия, мен эле... Азыр эле Асел чалды го, сизге?..

Эшикти  ачып:

· А... кана Асел? – деп, бирок жооп күтпөй эле экинчи суроосун 
сурап ийди: – Сага эмне болгон?!

· Жанагы... Аселдин күйөөсү да, эн-нең!.. Сизге келели деп атсак 
уруш чыгарып...
· Кир?! – Лилия боору ооруган өңдүү Белекке жол бошотту. 
· Рахмат.

       - Бети-колуңду жууп ал! - ваннаны жаңсады аял. Белектин шарылдатып, сууну агызганы угулду. Аял болсо күзгүгө каранып, жоолук-башын түздөп, чачылган-чучулган буюмдарын  ирээттеген болду. Аңгыча ваннага кирген мейманы  бир катуу бакырып ийип, андан ары дымы чыкпай калды.
Аял “селт” этти. Саамга тыңшап турду да, түз эле келип эшикти тартты. Ачык экен. Белек эңкейип, бети-башын бырыштырып, эрдин кырча тиштенип туруптур. 
     - Эмне болду?!
- Колум... – оң ийнин кармап, онтоду Белек. – Жана билинген эмес, 
көтөртпөй калыптыр. Анарбек деген эме өгүздөй болуп, басып жыгылган жана. Сынганбы, чыгып кеткенби...
· ªгүздүн астында калбай, шамдагайраак болбойт белең, анан?! – 
деди аял какшыктап. - ªкүрөсүң да тим эле!
· Байкабай кыйкырып албадымбы! – актана унчукту жигит. - Ким 
ойлоптур, анын ит экенин! Асел экөөбүз сиз жөнүндө сүйлөшүп атсак кирип келип эле... кызганып!
· Демек, мен күнөөлүү экемин да, ээ?! – аял эми тамаша-чыны 
белгисиз ушинтти да, ичкери кирип:

· Кай жериң?! – деди орой. Белек ийнин көрөсттү. 

· Түз тур! – аял Белектин курткасын сыйрып алып, жийиркенгендей 
жерге таштап салды да, чолок жең футболкачан калган жигиттин ийнинен ылдый сылап-сыйпап, сыдыра кармалап жатып:
· Эркесиңби?! – деди зекий. – Бошот денеңди, тырышпай! 

Белекке бул канчалык  жагымдуу болгону менен, бир жагынан 
сүрдөп, денесин майда калчылдак басып кетти... 

· Эмне калчылдайсың?! – деди аял же шылдыңы, же тамашасы 
экени белгисиз. – Коркуп атасыңбы?!

· Жок...
     Бир убакта эбин таап туруп, кандайдыр шамдагайлык менен чыгып кеткен колду тартып ийип, ордун сала койду эле:
· Аа!!! – деп бир катуу бакырып алып, кайра уялып кетти жигит. Аял 
башын чайкап, мыйыгынан күлгөнсүдү да:
 -  Чеч, үстүңдөгүнү! – деди буйра сүйлөп. Белек футболкасын чечип, илгичке илип бүткүчө аял кетпей, карап турду. Качан ал чечинип бүткөндө гана Лилия крандын суусун чачырап акчу узун түтүккө которуп, чабыштырды да:

· Эңкей!  – деди жанагыдай эле өктөм. – Башыңды тос! 
Белек  аялды бир карап алып, айтканын жасады. Лилия жигиттин  
башына шампунь куюп, жумшак манжалары менен мойну-башын, кулак түптөрүнөн бери кудум баладай кылып ушалап, көбүртүп-жабыртып жуунтуп жатты. 
Эс тартканы аны эч ким минтип жуунта элек болчу. Ошон үчүнбү, 
анын үстүнө канча күндөрдөн бери зар болуп жүргөн мээримге эреркеп, ушул жагымдуулуктун эч качан бүтпөшүн каалады. Эмнегедир Лилия да шашылган жок... Тээ бир топтон кийин гана суунун шарылдагы басылып, Лилия сыртка чыгып кетип, кайра келип жигиттин ийнине сүргүл ыргытып койду.
    Белек курганып болгуча аял кайра да келди. Бу саам:
· Алдагы шалтагыңды ыргытып, муну кий! – деди Белектин колуна 
көйнөк карматып. 
· А...

Белек бирдеме айткыча аял чыгып кетти. 
Колундагы көйнөктү кармалап, атүгүл жыттап да көрүп, эмне кыларын билбегендей туруп калды жигит.  “Жаңы экен... Муну кайдан таап чыга койду? Күйөөсүнөн калса керек да?.. – деди оюнда. - Сарамжалдуу неме окшойт?.. Кап, бардар кишиге окшоп акча бере койсом, жакшы болмок да!”
ªзүнүн футболкасын карады. Чыны менен эле боору кан болуп, көп жуулганга өңү өчүп, атүгүл эки ийни сүзүлө баштаптыр. “Эмне кылсам?..” – ыргылжың болуп, таштанды ыргытчу челекти карады. 
“Сен сурадыңбы, өзү берип атат го! Кийе бербейсиңби! Жана эле Лилиянын көйнөгү эмес, жылуу сөзүнө зар элең го, келесоо! Акчасын башка күнү  деп койбой жаның жокпу?!” – деди өзүн-өзү жемелеп. Бат эле анан футболкасын ыргытып таштап, тигини кийе баштады.
Ал чыгып келгенде Лилия ичинен: “Адамдын көркү – чүпүрөк” – дегендей күлүмсүрөп койду. – Деги эле башкача боло калганын айт!”             

Бирок аны Белек көргөн жок. Чыгарын чыгып алып, үйгө батпай жаткандай кайсалактап туруп калды эле:
· Курсагың токпу?! – деди Лилия жанагыдан саал жумшак сүйлөп.
· Ток эле! – Белек ушинтип алып, эми аял: “Анда жакшы бар!” – деп 
чыгарып ийчүдөй коркуп кетти. Бирок ал ойлогондой болбой:
· Отур! – деди аял диванды жаңсап.
Аял өзү да дивандын аркы башына отуруп жатып:

· И, эмне сөзүң бар?! – деди кекеткен кишиче. Жигит дагы мокой түштү да: “Эн-нең, эркек болчу!.. – деди ичинде өзүн-өзү тилдеп. – Же дагы тигилерге шылдың болоюн дейсиңби?!”
· Лилия, - деди анан шыр кетип. – Биринчиден, рахмат сизге! Жылуу кабыл алганыңызга, анан да... -  оң колун сунуп, манжаларын тыбыратып койду: -  мына булар үчүн рахмат! Болбосо,  жүрмөк экемин да, чыгып кеткен колду салпактатып көтөрүп алып... Анан да эски-ускумдун баарын жууп салган сууңузга, бир байкуш бойдок деп жийиркенбеген назик манжаларыңызга, жыпар жыттанган жумшак сүргүлүңүзгө, анан бу... – үстүндөгү көйнөгүн карады, - көйнөгүңүзгө рахмат! Мен сизге карыз болдум!..

Аял унчуккан жок.  Ак да, көк да дебей, угуп отура берди.
    - Анан калса Анарбекке да рахмат! – деги эле чечен боло түшкөнүнө курсант боло калды жигит. - Ал уруш чыгарбаганда мурдум канабайт эле да, сиз мени карабайт элеңиз...

· Канчадасың?! – аял жанагыдан саал жумшагыраак сүйлөдү.
· Жыйырма алтыда.

· Мм... Жаш экенсиң! – жигиттен баш тартуучудай үн катты аял. Жигит шашкалактап кетти:

- Мухаммад пайгамбар деле Кадичадан кичүү болгон да...
· Аның чын дечи, бирок алардын жөнү башка го. Сен менин үйүмө, 
машинеме кызыгып келип атпайсыңбы, ыраспы?! – сынай сурады аял.
· Жок, жок! Эч антип жаман ойлобоңуз! Анткени мен аялыма үй-
жайымды, бар дүнүйөмдү таштап, турган турпатым менен чыгып кеткем. Эгерде кааласам, бөлүшүп деле алмакмын. ¯й-жайлуу келиндер деле, мына... – телефонун көрсөтүп койду, - күнүгө чалышат... 

· А менден эмне таптың? – аял жумшаргандай, жай сүйлөдү.
     -   ªзүм да билбейм... - ийнин куушурду жигит.

· Кантип билбейсиң?!. – ого бетер сынап, кыстап карады аял.
· Чынымды айтсам... – баёо баладай болбурай карады жигит.– 
Сизди алгач дүкөндөн көргөм. Адегенде сиздин кийимиңизге арбалдым. Анткени хиджаб сизге ушунчалык жарашат экен.  “Күйөөсүнө өтө берилген,  ишенимдүү аял болуш керек. Кандай бактылуу жигиттин жубайы?” – деп ойлодум. Сиз ары-бери кыймылдаган сайын көйнөгүңүздүн шуудуру менен атырыңыздын  жыты башымды айлантып ийип атты. А сиз мени эле эмес, деги эле эч кимди байкабай, карап да койбой, чыгып кетип калдыңыз. Ошондон кийин ушул районго көп келчү болдум. Анткени сиздин элесиңиз көз алдымдан, түшүмдөн, шооратыңыз кулагымдан, жытыңыз мурдумдан кетпей туруп алды... Анан жалгыз бой экениңизди айтышты...
· Сен да бир романтик окшойсуң? – аялдын  курчтугу мактоого 
мокой түшкөндөй, акырын-аста сүйлөдү. Анткен менен ошол сөздүн ары жагында: “Эмнегедир эркектер майдаланып кеттиңер!” – деген бир, өзүнө окшош өктөмдүктү издеген өксүк далдаланып жаткан.  
· Билбейм, - деди жигит. – Аны сиз билесиз да.   

“Сиз билесиз да” деп аялдын көзү ачыктыгын айтты ал. Аял да аны түшүнүп, сынай сурады: 
· Азырчы? ªзүңдү кандай сезип отурасың? 

Ийнин куушурду жигит:

· Чын эле сиздин үйүңүздө, сиздин жаныңызда отурамбы, же түш 
көрүп атамбы... өзүмдүн бары-жогумду да сезбей, эч нерсе түшүнбөй, башым тумандап отурам.
Экөө тең унчугушпай, өз-өз ойлору менен алектенип кетишти. А бирок экөөнү тең азыр бир сезим бири-бирине байлап турду... Кичине эле белги, ишарат болсо, Белек аялды кучагына ороп калууга даяр эле. Ошону көрүп, билип отурган аял да: “Эмне экен? – деди оюнда. – Мен чакырган жокмун, “күйдүм, сүйдүм” деп өзү келди. А мен эркек жыттабаганыма көп болду. А балким, мага жакшы жардамчы болор?.. Бир баш – бир баш, эки баш – эки баш да! Акшооланы кырсык эки жагынан тооруса жаманбы?! Эрмекке караганда жаш, жүрөгү да курч! Мм... А кокус “алааматка” кириптер болуп кетсечи? Анда да өз тагдырынан көрсүн!”
Ушул ою өзүнө жагып калгандай, жигитти “жалт!” карады Лилия. Жигит да абдаарый түшүп, анан кантип Лилияга жакындап келгенин  өзү да байкабай калды.

Бул убакта эчак көз байланып, үйдүн ичи караңгы болуп калган...
***

Ойгонуп кеткен Белек жанын сыйпалап, Лилиянын эчак эле туруп кеткенин билди. Жымылдаган жымжырттыкка кулагын төшөп, чоочун төшөк, чоочун үйдөн чоочуркай түшкөнсүдү. Демин ичине катып, бир аз дымып жатты да, шашкалактап тура калып, бирок шымын таппай калды. Аңгыча аркы үйдөн табыш чыгып, ким бирөөнүн шырпылдап басканы угулду. Көп өтпөй эле казан чырылдап, чый-пый жасалып жаткансыды. Ошондо гана демин басып, санаасы тынчыды. Бирок кайра жатып да ала албай, жылаңач чыгып да бара албай, айланып-тегеренип жатып, жанында эле, үстөлдө илинген эркетин махро халатына көзү чалдыкты. 
Ал чыкканда Лилия адатынча жоолугун тумчуланып, көз айнегин тагынып, бирок үстүнө жаш кыздарга окшоп,  тизесине жетпеген чолок  шым, көкүрөгүн гана болор-болбос жапкан, киндиги ачык лямка кофта кийип алып, жумуртка кууруп жатыптыр.  
Белек кечээкидей тартынбай, түз эле келип артынан кучактап, далысынан жыттады.

· Турдуңбу? – эркелеткендей жумшак унчукту аял да. – Кандай уктадың?

· Жомоктогудай.
· Бар эми, сууга түш. Керектүүлөрдүн баары ошол жерде турат.
Сууну шарылдатып, кыңылдап ырдап, бир топко жуунду да, сакал-мурутун кырып, чачын кургатып чыгып келди Белек.

· Сен аябай сулуу жигит турбайсыңбы, - деди Лилия дастаркон үстүндө тамаша-чындан. – Дегинкисин, жакшы жигит экенсиң!
· А сен аябай жагымдуу, мээримдүү экенсиң! – аялдын эмне жөнүндө айтып жатканын баамдаган жигит да оюндагыны айтты. - Мен сени таптакыр башкача элестеткем.
· Кандай?

· Орой,  муздак...
· Мен чынында эле ошондоймун! – аял ага чычалаган жок. – Чанда эле бир гана жумшарбасам, өтө катаал аялмын! Чагылгандай тез-тез өзгөрөм. Капысынан капшабыма кабылсаң, таарынба. Жарайбы?
· Сагабы?! Эч качан таарынбайм!

· Жарайт. Анда сүйлөштүк. Анан да экөөбүз сүйлөшө турган, кеңеше турган иштер бар.

· Кандай?

· Аны кийин...

· Жарайт. А бирок, өзүң эмнеге эчтеке  жебей отурасың? 
· Мен тамак жасап атып эле буусуна тоюп калам.

· Фигурам бузулат дейсиң го?

· Бир чети ошондой, - саатын карап койду Лилия.

· Мм... Мени “кет” дегени турасың го?

· Кааласаң кетпей эле кой. 

· Койчу?

· Койбой эле. Бирок убактылуу.  

· Убактылуу дегениң кандай? – томсоро түштү жигит.

· Мен эртең чет өлкөгө кетип жатам. Он же он беш күндөн кийин келем. Ага чейин үйдө болуп тур. Бирок өзүңдөн башка бирөө-жарымды алып келчү болбо? – “кандай дейсиң?” дегендей, унчукпай калды аял.

· Жарайт. А сен келгенден кийинчи?

· Мен келгенден кийинби? Аны келгенде чечебиз.    

· Мм... Макул. Бирок... – Белек маанилүү сөзү бардай карады.– Бирок бир нерсе сурасам болобу?
· Эмне?! – анын эмне сураарынан шектенгендей үн катты Лилия.
· Көз айнегиң менен жоолугуңду жатканда да чечпей койдуң. Эмнеге? 
Таш тиштеп алгансып, аял саамга ката түштү. Анткен менен жигиттин ушинтип сураарын билип эле, баятан кыйпычыктап аткан. Түндө да жоолугун чечип салууга ниеттенген жигиттин колун эки-үч жолу кагып койгон.
 Эми болсо жаак эттери  түйүлүп, өңү түктүйүп чыкты. Бирок өзүн карманды да:
· Эгерде жоолугум менен көз айнегим жакпай жатса... – деп келатып токтоп калды. Андан аркысы айтпаса да түшүнүктүү эле. “Анда жолуң ачык, кете бер!” – дегени болчу. Бу саам жигиттин өңү түктүйүп, бозоро түштү. Анткени бул сөздү ал буга  чейин да бир нече жолу уккан. Акыркы күндөрү аялы да: “Мен жакпаймбы, менин мүнөзүм, кылык-жоругум жакпайбы, анда сени ким кармап атат?! Кете бер!” – дечү болгон. “Ушинтип, катындарга кор болууга жаралдым беле?!.” – деген өксүк көкүрөк-көңүлүн бир катуу өйүп өттү. Анын эмнени ойлоно калганын Лилия да түшүндү. Анткени жигиттин болгон таржымалын түндө угуп, билип алган. Антсе да жооп күткөнсүп, үн каткан жок. 
Соодасы түгөнгөндөй шалдая калган Белек оюнда: “Чын эле бу эмнеге чүмбөтүн чечпейт болду экен?” – дегени менен:

· Мен сени ушул турпатыңда жактыргам. Балким, жүзүңдү көрүүгө азырынча татыктуу эместирмин... Туура эмес айтып алсам кечирип кой? – деди бош.
· Болуптур, Белек. Бирок жоолугум жөнүндө мындан ары сөз 
болбосун, жарайбы? Бардык нерсенин өз орду, убагы бар! – деди. Унчугушпай калышты. Аял туруп кетип, Белектин алдына альбомун таштап койду. Анын биринчи эле бетиндеги жылмайып күлүп турган кара тору, сулуу кызды жигит тиктеп калды эле:
· Бул – мен! – деди Лилия. 
Белек сүрөттү  бир, Лилияны бир карап:

· Сенби? – деди кубанганын да, таң калганын да жашыра албай. – 
Укмуштуудай сулуу турбайсыңбы!.. Мен ишенбей атам, мен кантип ушундай сулууну кучактап, лаззатка баттым?!.
“Кудайдын кылганы да!..” – дегендей Лилия акырын улутунуп койду. Кудум ошол сулуулугун сагынып, кайрып келүүгө бараткандай анан:
· Мен эртең эмес, бүгүн кетем! – деди аял чечимин капыл-тапыл 
өзгөртүп. 

· Эмнеге?! – дел боло карады Белек.

· Жөн эле! 

“Чын эле жинди катын го, бу? – деди оюнда берки. – Эми эле 
башканы айтып атып, бат эле ары-бери боло түшкөн?!.”
- Бүгүн... үйдө эле болчу? – деди бир убакта чын дилинен суранып.

А бирок Лилия Белектин суранычын укпай калгансып, атүгүл анын бар экенин да унутуп калгандай, ал тарапка карап да койбой камына баштады. Ара  чолодо ким бирөөгө телефон чалып, туюк-туюк сүйлөштү:

· Алло, кандайсың? Бул – мен! ...Баратам, даярсыңбы?! ...Бир-эки 
саатта. ...Жарайт!
Терезени карап, ойлонуп турду да, кайра да  телефон чалды:

· Алло, кандай? ...Жакшы. ...Сагындым? Ии, бат элеби? – андан 
аркысын акырын, көңүлдүү айтты,  - ...Мен да сагындым. Телефонумдун номериби? Ооба, ал да жашыруун. ...Акшоола жүрөбү? ...Мен кетип атам. ...Бүгүн учам  - азыр! ...Жок, жок, узатпай эле кой. Келгенде кабарлашам. ...Рахмат.
      Белектин тулку боюн кызганыч каптап кетти. “Бирөөсү бар окшойт!” – деди оюнда. Анын кызганычтан бузула түшкөн кебетеси бирок Лилияга жакты. ªзүнчө жылмайып алып, бар кыймылынан көз албай карап отурган жигиттин тизесине келип отурду да, мойнунан кучактап:
· Кечээки түнүң үчүн рахмат! – деди. 

Кечээ эле жалгыз жатып алып: “Эрлүү аялдар кандай бактылуу? Жок дегенде ойношум болсочу?.. Кудай мени ошол бакыттан да айрып койбодубу!..” – деп жаздык кучактап өксүгөнүн эстеди. Андайда, муну шылдың, таба кылгандай оюна баягы эле Акшоола менен Айнура келет! Биринин  келберсиген керемет эркекти, экинчисинин өзүнөн кыйла жаш жигитти кучактап, бакытка мас жаткандарын элестетип, андай ирмемдер эми өзүндө эч качан болбочудай асман-жери аңтарылып, кыжынат!

 - Демек, жакшылыктан, эртеңдерден үмүт үзбөсөм болот экен!.. - деди эми Белекти кучактап отуруп. 
***
Кечке жата берип эриккен Белек балконго чыкты. Тамеки түтөтүп, Анарбектин үйү тарапты карады: “Эн-нең...дин көзүнө бир көрүнүп коёюн!” – деди оюнда. Саатты карап, досунун келер маалын болжоду. ªчөшкөнсүп, эмнегедир көзүнө эч чалдыкпай койду досу. Тура берип буту, карай берип кареги талыган кезде гана ичкери кирип кетти. Эриккенден эмне кылаарын билбей ары-бери басып, ашканага кирип-чыгып, бир убакта терезеге келсе, Анарбектин машинеси туруп калыптыр. “Туй, ата! ªткөрүп ийгенимди карачы!” – деди өкүнүп.  Аңгыча оюна бир нерсе “кылт” эте калды да, телефонду бурай баштады.
· Алло? – үнүн өзгөртүп, жоон унчукту.

· Да? -  трубканы Анарбек көтөрдү.
А бирок, Белек андан ары атайылап эле унчукпай койду.
- Алло? Сүйлөбөйсүңөрбү? Алло?! – деген Анарбек трубканы коюп койду.

Эмнегедир Белектин күлкүсү келди. Купшуңдап, алда нени ойлонгондой аркы-терки басып жүрүп, бир убакта кайра да чалды эле, бу саам трубканы кичинекей кызы көтөрдү.

· Алло, кандай Жаси? – деди Белек үнүн өзгөртүп, бирок мээримдүү сүйлөп.

· Жаксы.

· ¯йдө ким бар?

· Атам, апам, Артур, мен бай...

 -   Апаңды чакырып койчу, кызым, - деп анан атайылап эле минтип кошумчалап койду. – Турат байке чакырып атат де!
· Азый...

Телефондон ары жактагылардын үнү, чыны-кашыктын кылдырттаганы чала-була угулуп, болгон дитин коюп тыңшады Белек.

· Ким экен, кызым? – деди Анарбек топулдап чуркаган кызына.

· Туйат байке экен. Апаңды чакыйчы деп атат.

· Кайсы Турат? – бул Аселдин үнү. Аңгыча Анарбек келип трубканы көтөрдү:

· Алло?

· ?..

· Алло, ким бул?!

Белек дагы унчукпай угуп туруп, трубканы коюп койду да: “Ии, кандай экен?! – деди өзүнчө табасы канып. – Ичкен ашың кекиртегиңе тыгыла түштүбү?! Кыйынсынып, тыңсынып аттың эле?!.” 
Бирок, андан ары да чыдап отура албай койду. Улам  туруп барып терезени, улам келип телевизорду карап, тынч ала албай, эси-дартынын баары Анарбектин үйүндө болуп атты. “Кап, ата, ушу азыр Анарбектин абалын көрсөм!..” – деген дегдөө жанын жай алдырчудай эмес. Акыры оюна бир нерсе келгендей, ордунан шарт турду да, Лилия жууп, үтүктөп койгон шымын, жаңы көйнөгүн кийип, сыртка чыкты. “Башымды жулуп алмак беле? “Кечээ түшүнбөстүк болуп кетти, дос. Жөн жерден күнөөлөп, сенден да кетип калды. Мен да жаман оюм жок эле, кубангандан... Кел, эми кечиришели?” – демиш болуп барбай жаным жокпу?!”
Айткандай эле ошентти. Ал коңгуроону басканда эшикти Анарбек ачып, көргөн көзүнө ишенип-ишенбегендей карап калды.

· Кандай, дос? – деди Белек жалпактап. – Бери чыгасыңбы, 
сүйлөшөлү?

Анарбек ыргылжың болгондой турду да, чыкты.

· Кечээ экөөбүздөн тең кетип калды, дос. Түшүнбөстүк болуп кетти. 
Аяш деле айткандыр, Лилия менен сүйлөшүп бергенине кубанып... Оюмда жамандык болсо Кудай урсун! 
   Жактырбагандай, ишенбегендей түр көрсөттү досу. 

· Ишенбесең жүрү, Лилияныкына. Мына – ачкычы! – чөнтөгүнөн 
ачкыч алып чыгып көрсөттү. – Бияктан чыгып эле барбадымбы... Мына бул көйнөктү кийгизип...
Анарбек анын үстүндөгү көйнөктү дагы ишенип-ишенбегендей карады.

· Лилия өзү чет өлкөгө кетти. Бизнес кылат турбайбы. ªткөндөгү 
мамилеси үчүн кечирим сурады. Сен билгендей эле айтыпсың, дос. Рахмат! “Сен кеткенден кийин иттей кыйналып, капа болдум. Кайра келеби десем, жоголуп кеттиң!” – дейт. Айтор досуңду бир көрүп эле жактырып калыптыр да. Түндө чогуу болдук. Чыны менен эле укмуш аял экен...
Сырын жашырбай, төгүлүп-чачылып жаткан досуна Анарбек аздан жибип, жумшара баштады. Анткени, үстү-башына караганда анын сөзүндө чындык бар өңдүү эле.

· Эми эмне кылайын деп атасың? – деди анан.

· Көрө жатабыз го. Командировкадан келсинчи тиги... Эгер жакпай 
баратса, чыгып кете берем да. Эмнем короп атты эле...
· Жете албай атып, чыгып кетем дегениң кандай?!
· Эй, өзүңдүн чыныгы аялың тигинтип кеткенден кийин..(!) - жаны 
күйгөндөй айтты Белек, - деги эле кишиге ишенбей калат экенсиң! Болбосо, Гүлмираны ким ойлочу эле?.. И! Бул Лилияны тандаганым, “сүткө оозун күйгүзүп, айранды үйлөп ичет” болуп,  динге бек аялдар үй бүлөгө да бекем болобу деп... Эгер антпесе, баса берем да, эч качан аял албай, так өтөм!
Лилиянын: “Убактылуу туруп тур, калганын мен келгенден кийин көрөбүз,” - дегенинен улам,  өзүнүн артын тазалаганы эле бул. 

 -  ªзүңдүн иштериң кандай? Эмне, маанайың пас? – деди аздан соң өзүнөн санаасы тынып, эми досуна кабатыр болгондой. - Аяш кандай?

· Жакшы. Кирбейсиңби, үйгө?

Белек калп эле ыргылжың болгонсуду да:

· Кечээкиңден кийин коркуп калдым, дос! – деди, “эми 
антпейсиңби?” дегендей.
· Кирсең жөн кирчи, эми! – күнөөлүүдөй унчукту Анарбек.
· О, кандайсың Асел кошуна?! – кирип келатып эле кыйкырды Белек. - ªрүлүктөйбү десем, унчукпайсыңар! Анан өзүм келатам! 

Кечээки окуядан улам, Белектин үйгө киришин жактырбай: “Сырттан эле кетирип ийсе экен, кирсе деле сүйлөшпөй эле коёюнчу!” - деп чечкен Асел анын “кошуна” дегинен улам:
 - И, кандайча кошуна болуп калдың?! – деди ишенбегендей.
 - Мына, мындайча! – деп колундагы ачкычын, канатын жайып көйнөгүн, болгон турпатын көрсөттү.
 - Жакшы! – деди Асел баары бир аяшынын жакшылыгына кубангандай. – Бизге эмне, өзүңөр тил табышып алсаңар болду да.

 - Сага рахмат, аяш.

 - Койчу, ошо рахматыңды! – кечээки окуя эсине түшүп кеткендей ыргып-секирди Асел. – Экөөң тең кичинекей баладай болуп, муш көтөрө чуркайсыңар! Кошуналар эмне деди?! Уят эле болдук!
 - Болду эми сен да аны кайра башынан айта бербей! – Анарбек тамаша-чыны аралаш тыйды аялын. – Андан көрө чайың барбы?

 -  Бар! – таарынгандай түр көрсөтүп, ашканага кирип кетти Асел.

Досу менен аялынын мамилеси өзү ойлогондой болбой, баштагыдай эле экенине Белектин маанайы чөгө түштү. “Кандай эле адамдар ушундай болот?” – деди оюнда. Алардын ордуна Гүлмира экөөнү коюп көрдү. 
Бөлөк эркек телефон чалмак турсун, булардын чыры Гүлмиранын блокнотунда жүргөн эркек кишинин аты, телефон  номеринен башталган. “Бул кайсы ойношуң?!” – каны башына тээп, колу-буту калчылдап, уруш чыгарганын эстеди. Ал да тилин тартпай, мунун аяк алдында томолонуп жатып да: “Акмак! Жакшылыкты билбеген ит! Жатып ичээр!” – сыяктуу сөздөрдү айтып, тыбыраган. Ошондон кийин эле аялынан шек санай берчү адат тапкан. Жаңы көйнөк кийсе деле ою жамандыкка кете берип, акыры ушул болду. Бара-бара: “Мен сени менен жашабайм! ¯йдү бошот! Чыгып кет! Башканы таап алдым!” – дей баштады аялы. Бир жагынан кайнене-кайнатасы да үстүлөрүнө кирип, жайлап-кыштап алышпадыбы.
Кайненесинин эми: “Азамат акылдуу болсо, алганы мээримдүү болот...”- дегени кулагына “шак!” эте түштү. 
***

Оорукананын алдына келип, Мурат Маратовичке телефон чалды Лилия.
· Келиңиз, күтүп атам, - деди дарыгер.

Шар кирип барганга даабадыбы, же намыс кылдыбы:

· Күтүп атсаң бери чыгып, же бирөө-жарымды жиберип койбойт белең! - деди аял дарыгердин эсине алда  нени сала, кекер сүйлөп: – Мен сени ушинтип тосчу белем?..

 - А... Азыр чыгышат, туруп туруңуз! – деди дарыгер.

Көп өтпөй эле жашы кырктын кырындагы, ак халатчан толмочураак айым чыгып:

· Кечиресиз, Мурат Маратовчке сиз келдиңиз беле? – деди. Лилия унчукпай машинеден баш багып:

· Машинени каякка коём?! – деди. 

· Канча убакта чыгасыз? Бат чыксаңыз ушундай эле коюп коюңуз, же тигил “стоянкага” койсоңуз деле болот.

Лилия ошол экинчи вариантты эп көргөндөй, машинени стоянкага алып барып токтотту да: “Он күнгө” деп акчасын төлөп койду.

Оорукананын дарбазасын ичинен кулпулаган эмчи айым мейманды башкы дарыгерге баштап келатты. Ар кай-ар кай жерде бирден, экиден сейилдеп, оорулуулар жүрүшөт. Отургучта бир аял көкүрөгүн балкылдатып чыгарып коюп, куурчагын  “эмизип”, “алдей” айтып, ары жакта дагы бирөө чачын тарап, ырдап отурат.  

Алдыларынан чыга калган жигит ырсайып күлүп:

· Саламатсызбы? – деди колун көкүрөгүнө коё коюп.

· Барчы, ары! – деди түп-түз басып кекирейип келаткан Лилия итиркейи келгендей. А бирок чачы саксайып өсүп кеткен жигит ага деле болбой, артынан аңырайып карап калды да, анан селпектеп эрчип алды. “Менин теңим эми ушулар болот экен да?!” – деген ой мээсине кадала калган  Лилиянын жаалы кайнап, каны башына тээп чыкты! Эмчи айым болсо жигитти аягандай, акырын-аста гана:

· Капар, тигиндей барчы! – деп койгону болбосо, башка чара колдонгон жок. Жинди бир убакта жете келип, Лилиянын колун кармап жиберди эле, жийиркенгенден денеси ток уруп кеткендей “дүр-р!” дей түшкөн аял  жаакка чаап ийчүдөй колун күү менен көтөрө калып, бирок тигинин кирсиз, жалдырап тиктеген көздөрүнөн айбыктыбы, же карала-торала кейпинен жийиркендиби, чаппай токтоп калды. А бирок колун ошончо көтөрүп алып, эми жөн эле кайра таштап койгондон да намыстангандай, ушунчалык ылдамдык менен имериле калып, эмчи айымды жаакка басып жиберди да, денесиндеги бир балакеттен кутулгандай жеңилдей түшүп, басып кетти!

Эмчи аялдын көзүнөн от чагылыша түштү. Ачуу алакан тийген жаагы ысып-күйүп, дуулдап чыкты. Эмне болуп кеткенине дароо акылы жеткен жок. Качан ал эсине келгенде  “мейман” аял эчак ичкери кирип кеткен.   
· Эмне чабасың?! – эмчи айым Лилияны уруп ийчүдөй артынан кирип келди анан.
· Дилде Болотовна! – дарыгер ордунан тура калып, токтотту аны. – Эмне болду?!

· Мунуңуз мени жаакка чапты! – аял ыйлап жиберди. – Мен көрсөтөм буга! 

Телефонун алып, чала баштады.

· Дилде Болотовна?! – анын кайда чалып жатканын түшүнгөндөй, Мурат Маратович озунуп тура калып, Дилдени сыртка чыгарып кетти да:

· Дилде, бул деген – оорулуу! Бизге жатканы келди! – деди.

· Кандайча? – ишенбегендей карады Дилде.

· Азыр жаткырабыз...

***

Айткандай эле Лилия оорукананын эң жакшы деген палатасына жатты. Адегенде сыртка чыкпай, темир керебетте шыпты тиктеп, эптеп эле убакыт кечирүүнүн амалын издеп атты. Улам бир оорулуу эшигин ачпасын үчүн ичинен бекинип алып, Мурат Маратович менен телефон аркылуу гана сүйлөшүп турууну чечти. 
Бирок, көзү илинип кеткен экен, бир убакта таңкылдак-туңкулдактан чоочуп ойгонду. Эмне болуп жатканына түшүнбөй, эки кулагын  жаап алды. 

- Ач эшикти! – деди лакылдаган бирөө эшикти койгулап. Көз айнеги менен жоолугун чечип таштап, махро халатчан жайылып жаткан аял аны  жиндилердин бирөө деп түшүндү. Бир топко чейин  унчукпай жата берип, жедеп каны кайнап кеткенде гана:

· Жогол-л деп атам! - деди. – Кет, ары! 

· Ай, ач эшикти!!! – сырттан эми аял кишинин үнү угулду.

· Жинди! Ушундайыңдан жинди болгонсуң да! Сволочи!.. – сөгүнүп-сагынган Лилия дарыгерге телефон чалды:
· Алло, Мурат Маратович! Алып кеткилечи, мобу жиндиңерди!

· Эмне болду? – токтоо унчукту дарыгер.
· Келесоолоруң эшикти сындырганы атат!

· Азыр... – дарыгер трубканы кармаган боюнча коридорго баш багып карагандай болду да:
· Ал - жинди эмес, Лилия Артыковна, - деди  камырабай. 

· Анан ким, мен жиндиби?!

Мурат Маратович каткырып күлүп жиберди да:

· Тилекке каршы, ошондой эмеспи! - деди.

· Эмне деп атасың?!

     - Эшикти ачыңыз, Лилия, - эч ким укпасын дегендей акырын сүйлөдү дарыгер. – Дарысын алып, ичкен болуп коюңуз. Алар сиздин соо экениңизди билбейт да! Анан да аларга кол көтөрбөңүз.  
- Эш-шектер!! – телефонду басып коюп ушинтти да, шашкалактап кийинип атып:
- Азыр! – деди. - ªлүп баратасыңарбы?! 
Эшик ансайын тарсылдады:

Каалга ачылып-ачыла электе эле далдайган, ак халатчан эки эркек кирип келип Лилияны кармап калышты да, ай-буйга келтирбей колун кайрып, дегдеңдетип керебетине жетелешти. ªмүрүндө мындай кордук көрбөгөн аял ого бетер жулкунуп, карылуу эки эркектин колунан колдорун сууруп алууга аракеттенип, оозуна келгенди “оттоп”, ашатып сөгүнүп баратты:

· Байдын дөбөттөрүндөй болгон!.. Күлтүңдөгөн чочколор! Коё 
бергиле деп жатам! Мурат Маратовичти чакыргылачы?! Мурат Маратови-ич?!

 Баарынан да буларды алдыга коё берип коюп, босогодо моокуму кангандай карап турган алиги эмчи айымды эки чайнап бир жутуп жиберүүгө даяр эле азыр!
Ошону түшүнгөндөй аял да:

· Деги эле күчүн айт! – деп жигиттерге буюрду: - Байлап салгыла, 
ары!

· ¯йлөгөн чаначтай болгон, жүдөгөн канчык! Какмар!.. Жезкемпир! 
Кеткиче бетиңди тытып, кислота менен күйгүзүп, жинди кандай болоорун сага көрсөтпөсөм элеби! Коё бергилечи мени! Коё бергиле деп атам силерди!!!

А бирок аны коё беришкен жок. Керебетке чалкасынан таңып салышып, чоң иш бүтүргөнсүп оолактай беришти.

 - Эн-нең, бетимди тытып таштады! – деди бири бетин сыйпалап.

Эмчи аял “жиндинин” жакшынакай жасалган тырмактарына бир, өзүнүн колуна бир карап: 

 – Деги эле модницалыгын кантейин?! – деди.  
- Баарынан да хиджаб кийип алганы кызык?! Жиндиге диндин эмне кереги бар дейм да?! – жигиттердин бири баятан берки оюнда жүргөндү айтты. 
- Көз айнегин айтпайсыңбы! – Лилияны мыскылдай караган эмчи аял: - Ушундай жинди туруп, машине айдап жүргөнү кызык! Баарынан да анысын стоянкага коюп, акчасын төлөп... –  деп алда неден шектенгенсип койду.
- Ишиң болбосун! – Лилиянын жаны түтөп кетти.
- Күйөөң крутой го, ээ?! – санитардын бири оюндгысын сурай салды.
- Жөн эле крутой эмес, молдо крутой болуш керек! – деди экинчиси какшыктап.
Эмчи аял Лилияга жакын келип, бирок: “Сен берчи!” – дегендей, эки-үч таблетканы жигиттердин бирине карматты. Ушу саам, Лилия эмнегдир оорусунан “айыга” түшкөндөй болду:
- Эже, өзүм эле ичейинчи?! – деди жанагыдай болбой, жагалдана айтып. – Колумду чечкилечи, балдар?! Мени кечирип койгулачы?..
- Ики, тим эле куулугун карап кой! Эми эле мени ашатып атпадың беле?! Эми “эже” болуп калдымбы?! Жиндиңде ушунча куусуң, соо кезиңде кандай экениңди ким билет?! – деген аял: “Жоолугун ал!” – дегендей жигитке ишарат кылды эле, Лилия: 
 -  Жолобогула мага! Тийбегиле деп атам-м! – деп жаткан жеринде мөңкүп, башын ары-бери ала качты. Аны угар киши жоктой, лөкүйгөн жигиттин бири эки ийнинен кармап турду да, экинчиси жоолугун чече баштады. Ушул убакта:
- Аа-аа-аа-а!!! – деген ачуу айкырык бүт оорукананы титиретип жиберди. Лилиянын азыр үнүнөн башка куралы жок эле. Бүт күчүн ошого чыгарып, жигиттин колун тиштегилеп, бир топко чейин “кармашты”. Ачуу айкырыктан дарыгерлер, оорулуулар да чуркап келип, палатанын оозунда жардана түшүштү.

- Эмне болду?! – деди Мурат Маратович кирип келип.

- Дарысын берели десек, ушунчалык агрессивдүү неме экен! – арызданды эмчи аял. – Эркиндин колун тытып...

Эреркегендей, Лилия дарыгерди көрүп, тынч жатып калды. Бирок ишенген адамы ал күткөндөй: “Чечкиле, колу-бутун! Чыккыла баарыңар!” – деген жок. Тескерисинче: “Ал эмне кылганың?” – дегендей Лилияны карады. Ошол убактан пайдалана калган жигит Лилиянын көз айнегин, жоолугун ачып жиберип, кудум жалаңкыч көргөндөй артка кетенчиктеп, кекечтене түштү. Лилияны эки ийнинен кармап, басып турган жигит да аттап-буттап, алда кайда жоголду. Аңгыча жанагыдан да ачуу, жанагыдан да башкача:
- Аа-аа-а-аа-а!!! – деген ачуу чаңырык оорукананы дагы бир ирээт титиретип жиберди. Бирок бу саам Лилия эмес, эмчи аял чаңырды. 
Ушу саам эмчи аял менен керебетте байланып жаткан жалгыз көздүү,  мурдунун ордунда оңурайган гана эки оюгу бар, беттери быргыл-тыргыл, бошонсо эле тытмалап баса калчудай комдонуп, чачтары да туш келди үксөйүп-саксайган аял тиктешип калган!

Эмчи аялдын ансыз да чоң көздөрү чанагынан ыргып  кетчүдөй чакчайып, эки колу бетине жетип-жетпей калчылдап, чаңыра бергенден үнү өчүп баратты... 
Лилиянын кебетеси азыр абалкыдан да коркунучтуу, тир укмуштуу суук эле! Ал аны өзү да сезип жатты. Качан ачуусу келип, жаалы кайнай түшкөндө ого бетер ыраңы бузула түшөөрүн көрүп, андай учурда өзү да күзгүгө карана албай, жалтактап турчу. 

Ызасы жанына ушунчалык батып кеткендиктен, анын үстүнө эч кимге көрсөтпөй катып жүргөн сырын бу жердегилердин баары көрүп, “болоору болуп, боёосу канган” соң, эми ага кымырылып-кысынуунун кереги да жок эле! Демейде жоолуктун алдында жашынган чачы жайылып, ынтыга-ынтыга дем алганга көкүрөгү гана солкулдап,  сулк жатты азыр. Атүгүл өзүн тиктеп алып чаңырып жаткан аялга ансайын жаалы кайнап, жек көрүп,  жаагын качырата кайрап... бир убакта анан эмчи аялдын катуу корккондон тактайды суу кылып ийгенин көрүп, жалгыз көзүнөн жаш акканча  каткырык салып жиберди!
Эшиктегилер адегенде үрпөңдөй түшкөнү менен, акырын жылып келип, керебетте байланган “жиндини” зоопаркка келгендей таңыпкай карап, чыгып кетип жатышты.

 Мурат Маратович гана өзүн тынч, токтоо кармап, Лилияны азга иренжигендей карап турду да, жерде жаткан жоолугун колунун учу менен чымчый кармап, бетине таштап койду. Ошондо гана Лилиянын күлкүсү отко суу куюп ийгендей, “тып” өчтү. Бир жагынан бети жабылып калганына эс ала түшсө, бир жагынан дарыгердин жоолукту жийиркене кармап, иренжий жасаган мамилесине ызаланып, туталанды! 
· Алып кеткиле! – деди Мурат Маратович санитарларга эмчи 
айымды жаңсап. Жанагы жигиттер калчылдаган эмчи аялды аяк-башынан так көтөрүп, алып чыгып кетишти. 
· Барыңыздар! – деди дарыгер анан жарданып тургандардын 
баарына. – Эмне турасыздар? Барыңыздар!

Баары чыгып кеткенден кийин Лилиянын керебетинин жанында  бир азга үнсүз отурду да:

· Баары жакшы, Лилия! – деди Мурат Маратович. – Буюрса

иш жакшы башталды. Мунун баары сиздин ийгилигиңиз үчүн...

Мурат Маратович чындап эле ошентип ойлодубу, же тек гана пациентин жоошутуп, көңүлүн тынчытыш үчүн ошенттиби, белгисиз эле. Бирок Лилия ага ишенди.

· Мени качан кетиресиз? – деди бети жабылуу жаткан бойдон, 

эреркегендей.
· Аз күндөрдөн кийин. ªзүңүз түшүнөсүз да, оорусу өтүшүп 

кеткендер көбүрөөк дарыланышы керек. Сизге ошол диагноз керек эмеспи? 

· Түшүндүм! – Лилия анын эмнени айтып жатканын түшүндү. - Бирок 
мен мындай мамилеге чыдай албайм!

· Эми мындан ары мындай болбойт. Сиз өзүңүздү жакшы 
кармасаңыз эле, баары жакшы болот. Эшикти да  бекитүүнүн кажети жок, - деп жана Лилия атайын сырттан таба келип, эшиктин туткасынан өткөрүп илгич жасаган таякты алып, кармалап туруп ары таштап койду. – Оорулууларга – өзүңүздөй мамиле жасаңыз. Аларды тилдеп, мазактоонун кереги жок. Иштегендерге да этият мамиле кылыңыз. Болбосо...
“Болбосо, акчамды алып эле кете берсемби?..” – деп ойлоно калган Лилия:

- Болбосо эмне болот? – деди.

- Болбосо, байлоого туура келет, - деген дарыгер Лилиянын оюн окугандай, - Эми артка чегинүүгө жол жок. “Историяңызды”, оорунун белгилерин, мүнөзүн, бардыгын биз ойлогондой жазып койдум. Аз-аз эле чыдап коюңуз, сабырдуулук кылсаңыз эле жеңиш сиздики. “Саргара жорткон киши, кызара бөртөт” дегенди билесиз да. 
· Билем! – мойнунан байлагандай болуп, макулдугун билдирди 
Лилия. – Бирок, колу-бутумду чечтирип кой?! Анан да экинчи байлашпасын, ооздоруна келгенди оттоп, мени шылдың кылуучу болушпасын!..
· Аларды мен чогулушта “окутам!” А сиз ким-кимисине тек гана жинди адамдай – түшүнбөгөндөй мамиле жасап коюңуз. 
    Дарыгер сыртка баш багып, санитарларды чакырды:

· Колу-бутун чечкилечи? 
Доктордун мынчалык токтоо, таш боор, камырабастыгына Лилиянын ичи бышып кетти: “Мен сага жанагынча акчаны эмне, дөбөттөрүнө кордотсун деп бердимби?! Көлтөйгөн көнөк, чанач! Сениби, шашпа! Менин көчөмдө да майрам болоор!..” – деп ашата сөгүп, бирок аны сыртынан билдирбегенге аракет кылды. 
· Сиз баягыда башкача элеңиз, Мурат Маратович! – деди анан жоолугун тумчуланып атып, алда нени эсине салгысы келгендей кыйыта да, какшыктай да сүйлөп. – Азыр аябай өзгөрүп кетипсиз го?!
- ?..  - Мурат Маратович эч нерсе дебей, тек гана алаканын эки жакка жайып: “Жашоо – ушундай турбайбы!” - дегендей ийнин куушуруп койду.

· Балким?.. – алда нени эстей койгондой, алда неден үмүт кылгандай карап калды аял. Анын ушул “балкиминин” артында бир балакет жашынып турганын сезип, азыр ошол нерсе атылып чыга калчудай дарыгер комдоно түштү. Айткандай эле:
· Билесиңби, сен мага жардам сурап келген түн?.. Мен кандай аялзаты элем? ªңүм эле болбосо, эми деле ошол Лилия эмесминби?! – деди Лилия.
Сөз төркүнү ошол, өзү ойлогондой экенине көзү жеткен дарыгер палатадан чыкканча шашты. 

· Чочко! – ал чыгып кеткенден кийин артынан чыңырып алды Лилия. 
Аны Мурат Маратович деле укту. Бирок, укмаксан болду. 
· Чочко!!! – экинчи жолкусунда бут кийимин колуна ала коюп, ал 
кеткен тарапты уруп калды. Анан бүктүшүп жатып, ызадан букулдап ыйлады. Басылып алып да, жансыз немедей шыпты тиктеп, өткөн күндөрүн, ушул Марат муратович менен канип таанышканын эстеди...
***
Ошол күнү, так ушундай жамгырлуу бир кечте, жардамчы аял адатынча көлтөңдөп чуркап келип:
· Илике, сүйүнчү! Дагы бир шишка келди! –деген алакандарын бири-
бирине сүргүлөп. Кубанганда кыбыңдап кетчү көздөрү тим эле  жумулуп калыптыр болчу.
Эмне кылаарын билбей эригип отурган Лилия, өзү да “жым” дей түшкөн. Анткен менен сыр билгизбей:

· Атаң келгенсип сүйүнөсүң да, көлтөңдөп! – деген. 
Анын мындай мамилесине, какшыгы менен жемесине кулагы жедеп  бышып бүткөн аял анан акырын шыбыраган:
· А баса, көзөнөктөн шыкаалап карадым. Алар экөө экен, 
машинесинде бир айым отурат. Аялыбы, кызыбы, же... билбейм, айтор аябай эле жаш экен. Бирок момундай, - баш бармагын көрсөтүп. – Шикарный кийинген эмелер экен. И, баса, “Лексус” тээп келишти...

· Алар сенин шыкаалаганыңды көрүштүбү?

· Жок! Мени билесиң да... – жамбашын чайкап, ойсоктоп койду аял. 
Анткени,  мындай маалыматы үчүн Лилия ага “чокой боо” деп, ашыгыраак төлөп койчу.

· Болуптур, көлтөңбай! Аның үчүн чокой бооң болот. Киргиз! – деди Лилия. – Ойсолоңдоп кетет, тим эле!
Жанагыдай талпаңдабай сылык-сыпаа созолонгон жардамчы аял бат эле анан мейманды эрчитип кирди эле, Лилия анын эриндерин чөрмөйтүп, деги эле акырын-аста сүйлөп, көздү сүзүп, маданияттуу боло калганына бышкырып ийе жаздап, күлкүсүн араң тыйды да: “Чыга бер”, - дегендей ишарат кылды.

· Келиңиз? – деди анан саал курсактуу, ак көйнөк, галстукчан 
адамга маңдайындагы орундукту көрсөтүп. 
Бу кезде Лилия Ынак Кабыловичтен “өндүргөн” акчасы менен бир топ тыңып,  көп кабаттуу үйдөн үч бөлмөлүү квартираны сатып коюп, бирок кезек күткөндөр акыйып отурчу короо-жайына карап, мурунку  үйүндө эле “иштеп” жаткан. Анткен менен евро ремонт жасатып, төлгөсү менен “бал китебин”, камчы-самчысын жерге жазбай, чакан үстөлдүн үстүнө жайып, өзү “кожанный”  креслодо отуруп калган кез болчу.

· Келдим, - деди мейманы маңдайындагы креслого отуруп жатып 
үйдүн ичин айланта карап. – Сиздин бир жардамыңыз тийиеби деп...

· Кандай жардам?!

· Кандай десем?.. – колун бири-бирине ушалап, ойлоно калып анан: - Бирөөдөн процентке акча ала коюп, кыйналып турам. Эми үйүмдү насыяга койсом кандай болот, же үй-жайдан да куру жалак каламбы? Дагы бир вариант болуп атат, Россияга барып иштеп көрсөмбү дейм. Кайсынысы мага ыңгайлуураак, ошону айтып бере аласызбы? Аялым: “Россияга эле барганың оң, үйдү алдырып ийсек бала-бакыра менен талаада калып, эл-журтка шылдың болобуз!” - деп безилдейт, апам болсо: “¯йдү сатып ийсең да карызыңдан кутул, айлаң кетип баратса, айылга барып иште, ал жакта деле доктурлар жакшы жашап атышат. Бизди таштап коюп, атаң тааныбыган жерде эмне күн көрөсүң?!” - деп чебеленет. Билбейм!..    
· А карызыңыз канча?
· Он беш миң доллар.
· Көп деле эмес го?
      Мейман мыйыгынан күлдү:

· Маяна менен жашаган кишиге көп болгондо да кандай?! 

· Болуптур! Кимден алдыңыз эле?

Ошонун атын атагысы келбегендей, бети-башын тыржыйтып:

· Ай!.. – деп койду. – Бир бизнесмен...
· Мен сизден ошол бизнесмендин аты-жөнүн сурап атам?!. 
Лилия акча берген адамдын ысмын, атүгүл телефонун, кайда иштегенин, машинесинин номурунан бери жазып алды да:

· Мм... Ишиңиз чыны менен эле чатак экен! – деди мейманын аягандай карап. - ªтө оор акыбалда турупсуз. Аныңыз өтө кара мүртөз неме окшойт, ээ?

· Көпкөн да...

· Мм... Анын “крышасы” катуу экен, - “окшотурдумбу же окшошпой калдыбы? Кандай реакция болду экен?” – дегендей, клиентинин көзүнө карады. Чыны менен эле ошондой экенин билген өңдүү, тигил башын ийкеңдетип койду.

· Анан да аныңыз өтө коркунучтуу адам экен. Тегерегиндеги адамдарын айтам... Ал сизге канча мөөнөт берип атат?

· Бир ай.

· Ооба. Ага чейин унчукпашы мүмкүн. Бирок мөөнөтү бүткөндөн кийин... - өтө кооптуу бир нерсени көрүп жаткандай, кабагын үтүрөйтүп, башын чайкады аял. – Ал баарына барышы ыктымал...

Мейманы да ошону сезип, билип жүргөндөй, эми таптакыр эле айласы түгөнө түшкөндөй, бир ишенгени ушул аял окшоп, ага жалдырай карады.

· Эгерде Россияга кетсеңиз, ишиңиз мындан да чатак болот. Ал жакка сизге жол жок. Болбой эле барам десеңиз, чоң кырсыкка кабыласыз. Эгерде... эгерде үйдү сатам десеңиз... Эмнегедир ага да жол жок. Сатылат, албетте. Бирок аялыңыз да туура айтып жатат.

· Эмне кыл дейсиз?

· Бүгүндөн баштап мен ага да, сизге да дуба окуюн! – айткандай эле “ток” этер жеринен кирди аял.  - Бирок бул өтө көп күч-кубатты талап кылат. Атүгүл, ооруп да калышым мүмкүн. Сиз мага жардам берип турушуңуз керек... 
· Кантип? – жандана карады Мурат Маратович.

· Мм... Билбейм, бирок дайыма мени менен байланышта болуңуз. Анан да мага өзүңүзгө ишенгендей ишенип, өзүңүзгө жасагандай мамиле  кылыңыз. Түшүнүп атасызбы, мен күчтүү болуш үчүн сизди өзүмдүн жандүйнөмө “чакырам.” Биз - экөөлөшүбүз керек! Эгерде сизден кандайдыр туура эмес ойлор, тескери мамилелер болсо, мунубуз ишке ашпайт да, мен сизге жардам бере албай калам. Түшүндүңүзбү?!

· Түшүндүм.
· Бири-бирибизди таарынтышпайлы, анда. Баары ойдогудай болуп чыкса, карызыңыздан кутулуунун жолу сизге өзү келет, – Лилия макулдашкандай, алда нени кыйыткандай колун сунду. Мурат Маратович анын “таарынтышпайлы” деген сөзүнүн бир өңүтүн түшүнө койду да, партманынан жүз доллар алып чыгып алдына таштап койду.  

· Болуптур, - деди Лилия  жашыл кагазды күлүмсүрөй алып. – Эртең түштөн кийин келип кетиңиз, бул акчага аш басып, арбактарга багыштап жыт чыгарып, шам жагып, бата жасайбыз! 
· Жарайт.

· Айтмакчы, токтоңузчу?! – коштошуп, чыгып бараткан Марат Муратовичти кайра токтотуп, көздөрүн жумуп, бир нерсени көрүп жаткандай күңгүрөндү, – Сыртта “Лексус” турабы?
Марат Муратович таң калгандай:

· Ооба,  - деди.

· Мм... А ичиндеги бийкеч ким?! – эми көзүн ачып, шеги бардай карады. Мейманы азга кайпактагансый түшүп, анан:  “Эмне экен?” – дегендей ийин куушуруп койду да:

· Таанышым, – деди. – Чогуу иштейбиз.
· Аа... – аял ичинен “жым” этип алды да: “Аялы болсо – аялым дейт эле. Таанышым дегенине караганда бир мандеми бар окшойт!” – деп ойлоп,  мыйыгынан күлүмсүрөдү:

· Болуптур, жакшы барыңыз.
Лилия Марат Муратович  чыгып кеткенден кийин көпкө ойлонду: “Чыны менен эле Бахтыяр Кайыпович деген ким өзү?! Мм... Жашы кырктар чамасында болсо, жаш эле экен. Кесиби юрист дейт. Бирок башынан эле бизнесте жүрсө... Депутаттыкка камынып атса... Тигинин айтымында аябай эле акчалуу неме окшойт. Кандай кылсам?.. Кайырмакты кай жагынан, кантип таштасам?.. Кокус, утулуп калсамчы? Тфу, тфу!..”

***

 Марат Муратовичти эртеңкиге чакырып, бүгүн өзү берген акчага кайра өзүн сыйлаганы жатканы да бекеринен эмес болчу. Бир чети шам жагып, жыт чыгарып, куран айтып, алдыда боло турган чоң  ишке Кудайдан жол сурамак. Экинчи жагынан ошонун шылтоосу менен Бахтыяр Кайыпович жөнүндө кенен-кесири сурап, дарыгердин өзүнөн билип алмак. Анткени, иштин ийгиликтүү, анан да үзүрлүү жүрүшү үчүн маалыматтын арбын, так болгону жакшы. А бүгүн анын баарын сурап отурууга мүмкүн эмес эле, клиентин иренжитип, айнытып алмак. “Кайра менден сурап, өзү эч нерсе билбейт экен!” – деген ойдо калмак да, кайрылгыс болуп кетмек.  Долларын ыргыта салганына караганда, жакшы эле кетти окшойт. Анын үстүнө,  “Лексустагы” бийкеч  тууралуу “трюк” таасирдүүрөөк болуп кетти окшойт. Көлтөңбай байкуш бу жолу да жарады ишке... 
Ушинтип ойлоп жатып, бир убакта жаңы “долбоорду” баштоого илинчек, же Бахтыяр Кайыповичке барууга жол табыла калгандай, башкача бир “жымың!”- этип алды да, эртең баары ойдогудай болсо, операцияны бүрсүгүндөн калтырбай баштамак болду! А бирок ошол жол аны өзү каалаган “алтын тоого” эмес, аңга алып барып салып, аягы бүгүнкү акыбалы менен аяктаарын, асты Алла-Тааланын каарына калып, жазаланаарын анда ал ойлогон да эмес! 
***
Эртеси Марат Муратович айтылган убагынан кечикпей кирип келди. Лилия болсо даярдыктын баарын “көлтөңбайына” тапшырып коюп, өзү квартирасына барып сууга түшүп, сулуулук салонуна кирип, мейман келчү маалдан бир-эки саат эрте келип, эс алып жатып көзү илинип кетиптир. Айтмакчы, ошондо бир укмуштай түш көргөн. 

Көзгө сайса көрүнгүс, кап-караңгы түндө колдору менен боштукту сыйпалап, каякадыр жол таппай,  жаны кейип жүрүптүр. Туш-тушунан, жакын эле жерлерден жүрөктүн үшүн алган тир укмуштуу, коркунучтуу үндөр – кандайдыр каткырыктар, жагымсыз жаңырыктар угулат. Ал үндөр бирде оң, бирде сол жагынан, бирде үстүнөн, бирде астынан,  бирде болсо бет маңдайынан угулуп, ансайын башы-көзүн калкалап, бетин катып, түйүнчөктөй түйүлүп отура калып, жанын оозуна тиштейт. Аңгычакты, кайдан-жайдан:

- Артыңа кайт! – деген токтоо, калбаат үн чыгат. Бир чети каардуудай, бир чети мээримдүүдөй ушул коңур  добуштан  чочуп, “селт” этет. Селейип тыңшайт.

-  Артыңа кайт! – экинчи жолу да өктөм, буйра айтылат.
- Кимсиң, мага буйрук кылган?! – Лилиянын намысы кайнап, башына тээп чыгат. – Эмнеге кайтам?!

Ансайын тапандап алдыга жылат. Кандайдыр күч аны көкүрөгүнөн түртүп, артка кетенчиктетет. А бирок  жанында пайда боло калган каткырык аны улам бир каруусунан кармап, алдыга сүрөмөлөп кетет:

      -  Бас, баса бер! – дейт ал.
· Сен кимсиң?! – бу саам жакынсый үн катат Лилия.
· Шеригиңмин! Хи-хи!.. Шеригиң!..  

Лилия ошого шердене түшөт. Кадамын чоң-чоң таштайт. Каткырык, жаңырык эми улам алды жактан угулуп, кудум ага жол баштап, эрчитип бараткансыйт. Кадамдары ансайын шартылдап, акыры тигилерге  кошулуп өзү кошо каткырып күлүп, кетип барат. Аңгыча бетине балыр өңдүү былжыраган,  жагымсыз  нерсе “шалп!” этип жабыша түшөт. 

Лилиянын денеси муздап, жыйрыла түшөт. Бетине жабышкан былжырак эмени чыгара албай тырмалаңдайт. Ошол муздак, жагымсыз нерсе бир убакта мойнуна оролуп, андан ылдый койнуна кирип, денесине оролуп, буту-колун тушап, жыгалат...

 “Шеригинен” жардам күткөнсүйт. Бирок анысы эми шылдыңдап, табалап жаткандай, баягыдан башкача, күчөп каткыра баштайт...

· Илике-е?! Илике-е?! – деп каяктандыр үн чыгат...
Чочуп ойгонот. Кара терге түшүп, демигип алган...                     

     - Мейманың келди, Илике. Тур! - бет маңдайында  жардамчысы туруптур. Ошондо гана эми элеки тирукмуштун түшү экенине сүйүнүп:

· ªх-х!!! – деген! Анан эмне болду эле? Ии, ооба, аңгыча Марат 
Муратович кирип келген. Саал ыңгайсыз абалда калганы менен Лилия анда да жол таап кеткен:

· Кечээ сиз кеткени аябай кыйналдым,  - деген калп айтып. – 
Алиги... Ким эле? И, Бахтыяр дегениңиз да мендей бирөө менен иштейт экен. Эмнеге иши жүрүшүп, “ити чөп жеп” жүрөт дейсиз?! Күчтүү дубалар менен коргонуп алыптыр, аныңыз! Таң атканча алышып, кыйналып чыктым. Азыр да кыйналып турам...

Кечээкидей болбой, өңү саал түктөйүп турган  көзү ачыкты карап, Марат Муратович  өзүнүн дарыгер экенине карабай ага ишенди. Лилия туруп барып, сүргүл менен маңдайынын, мойну-башынын терин арчып, сүртүндү да, күзгүгө келип жүзүн каранды. Эми эле бетине жабышып алып чыкпай аткан, тарбаңдаган буттары бар жагымсыз былжырды эстеп, кудум ичиркенип кеткендей денесин жыйрып-жыйрып алды эле, тулку бою титиреп, өңү бозоро түштү.
- Сизге эмне... жардам керекпи? – жаңы эле отурган дарыгер кайра тура калды.

· Жок, жок. Азыр келем, отура туруңуз. 

Лилия сыртка чыгып,  жанараак эле жасаткан макияжын муздак сууга кайра-кайра жууду. “Бул эмне деген түш?! – деди оюнда. – “Артка кайт” дегени эмнеси?! Деги, ким ал?! Же... Жараткандан аян болдубу? Ишти токтотуш керекпи анда? Жок, жок, жөн эле көрө албагандарым болсо керек?! Албетте! А балким чын эле Бахтыярдын колдоочуларыдыр? Коркуп, жанталашып жатышса керек. Ылайым эле ошондой болсун! А бетиме жабышкан эмне?! Мм... – ага да шылтоо табыла калды. -  Бетиме жанагы косметолог катындын көзү тийсе керек? Мүмкүн. “Тим эле жакшынакай экенсиз”, - деп өлүп-талып атпады беле. Ошонун сугу кирип, кремдери менен кошо сүйкөлүп калган окшобойбу!  Жууп салайынчы!..”

Айткандай эле, муздак сууга кайра-кайра жуунган сайын жаны сергип, көңүлү кичине ачыла түшкөндөй болгон.   
***

“Ошол түшүм?!. – ойго какай түшкөндөй болду Лилия эми, - Ошол үн... мага ушундай болорун айткан турбайбы! Бетиме жабышкан ошо былжыр... ушул экен да?!.”

Башын туш келди чайкагылап, эки муштуму менен жанын сабап ызадан, өкүнүчтөн өрттөнүп кетти жаны! Жалгыз көзүнөн шорголоп жаш куюлуп жаагы, кулагы ылдый салаалады.
“Эми кеч! – деди анан баягысын кайра да кайталап. – Ыйлаба!”

Көзүнүн жашын арчыды. Калчылдаган алаканын мурдуна жакын алып келип, кайра тартып алды да, жер сабап жиберди! 

А бирок, эстутумундагы үзүлгөн тасма болбой эле, андан ары уланды.
***
Жардамчы аялдын дастаркону даяр болчу. Экөөнү аркы үйгө чакырды. ªтө чоң эмес, бирок кудум ресторандагыдай жасалгаланган столдун ар бир бурчунда дүкөндүн төрт шамы үлпүлдөп күйүп турат.  Ага кошуп Лилия кебезди  сары май менен шашпай майлады да, чийдин жети талына ороп, чыныдагы күлгө бирден сайып, күйүп аткан дүкөндүн шамын эңкейте кармап, ар бир чийдин башына бирден от “кондурду”. Андан кийин тарбалаңдап, ийри-муйру болуп күйүп бараткан шамды карап алакан жайып, көздөрүн жумуп алып ичинен дуба окуп, көпкө чейин күңгүрөнүп, күбүрөнүп-шыбыранып отурду.
¯йдүн ичи жымжырт. Берки экөө демин ичине тартып, үнсүз отурушат. Марат Муратовичтин эки көзү  - Лилияда. Анын элпек, ийкем кыймылынан го: “Жедеп мастер болуп калыптыр...”- деди оюнда.  Жардамчы аял болсо меймандын өзүнөн көзүн албайт. Ылдый карамыш болуп, башы салаңдаганы менен, көзүнүн кыйыгынан коноктун кирпигинин ирмелишин “санап” отурат. Ошондон улам го, доктордун баятан бери Лилияны тиктеп отурганы ага жакпай, бир убакта бүткөн боюн кызганыч бийлеп кетти: “Бетин калай табактай кылган өлүгүңдү көрөйүн! – деди анан ичинде. – Кара катынды карай берип, карегиң агып, түшүп калмай болду го! Каныкей көрүнүп атса керек да, ээ? Карай бер, ошентип! Бир күнү анан кантип карайлап калганыңды өзүң да билбей каласың!.. ”  

Андан ары Лилияны карап: “Ики, мени “артист” деп коёт албарсты, өзүчү?! – деп ичинен каарыды жардамчы аял. – Чыныгы артист болгондо укмуш ойномок!.. Жакшылыкка багыштап дуба окуп отурат бекен эми? Каяктан?! “Кара дубаларын” окуп, бу бечаранын башын айлантып, көзүн көр кылып атат да! Мунусу да аны билбей, тим эле периштенин пешенесинде отургансып, көшүлүп-көөлгүп калат!..” 

Денеси менен сезген, дээринен сезимталдык кудурети бар Лилиянын бу саам да өзү менен өзү болуп отургандай көрүнгөнү менен айлана-тегерегиндеги бар кыймылды байкап, кимиси кандай кабыл алып жатканын туюму менен туюп, көкүрөгү менен көрүп отурду. 
Бир убакта анан чыдамы жетпей кеткендей,  жарамчысын “жалт” карап алды эле, экөөнүн көздөрү чагылыша түшүп, бечара “көлтөңбай” “селт” этип чочуп кетти. Алаканын жүзүнө сылап, бата кылышкан соң Лилия аны бир чети таң калгандай, бир чети ачуусу келгендей карап калды да:

· Бар, чыгып кетчи эшикке! – деди зекий. Уурусун карматып ийгенге
иймене түшкөн аял күнөөлүүдөй жер карап, ансыз да тултуюп, салаңдап турчу эки бетин  азыр агып түшүп калчудай салаңдатып, чыгып кетти. Ал эшикти сыртынан жаап болгуча Лилия артынан жаман көзү менен карап отурду. 

Марат Муратович эмне болуп кеткенине түшүнбөй калды.   
· Акмак! – деди Лилия акырын.
· Эмне болду? – Марат Муратович да акырын сурады.

· Майпаңдап нанымды жеп, чайымды ичип, мамык төшөгүмдө 
магдырап жатып, карабайсыңбы эми!.. “Мал арыгын тойгузсаң – ооз майлайт, киши арыгын тойгузсаң  - ооз каңдайт!”  Ичинин баары  - арам! Баятан бери: “Эми оңолот го,” – деп отурсам, ого бетер оңкосунан оодарылып, эмнени гана ойлогон жок, оңбогур! 
Кеп төркүнүн Марат Муратович чала-була баамдаган болду.

· А анын оюн кантип билдиңиз? – деди ошондо да.
Лилияга бул сөз жакпай калгандай, тек гана кекээрлүү жылмайып койду. Анын ушул үнсүз жообунда: “Кудайды көзүң менен көрбөсөң да, акылың менен тааны” дейт. Адамдын кебете-кешпиринен, кабак-кашынан, көздөрүнөн эле анын ичинде күн тийип турганын же түн түшүп турганын билүүгө болот! Ага таланттын деле кереги жок – акыл, анан амалкөйлүк керек!” – деген ой жаткан. Бирок анысын дарыгерге “окутуп” койбош үчүн:
- Кана, анда дастарконго караңыз? – деди анан алакан жайып. – Омийин!
Андан аркынын баары оюндагыдай, түн  - каалаганындай болгон. ªз кесиби тиш доктур, бирок кандайдыр себептерден улам “үч уктаса түшүнө да кирбеген” психикалык ооруканада иштеп калган жигит менен тээ таң кылайып атканча дастаркон үстүндө сырдашып, жаңы “каарманынын” үтүр, чекитине дейре тактап билип алды. Башкача айтканда Бахыяр аттуу жигитти  аки-чүкүсүнө чейин изилдеп, эртеңки жүрүшүнө жол ачып, атүгүл ара чолодо жаңы таанышы экөө эчаккы тааныштардай эркелешип улам жерге “оонап” тура калышып, айтор  камыр-жумур болуп, көңүлдүү отурушкан...

“Акмак! – деди азыр Лилия жиндикананын керебетин сабап. – Эми карабайсыңбы, эчтеке билбеген, көрбөгөн кишиге окшоп!..”
***

Мурат Маратович да кабинетине келип, креслосуна чалкалай отуруп алып тамеки күйгүздү да, Лилиянын кебетесин элестетип алып, дене-боюн бир жыйрып алды.

“Чындыгында эле ооруп калыптыр, - деди анан ичинде. – Албетте, “историясына” жазылганчалык эмес, бирок... баары бир катуу стресс алган. Ага кошул-ташыл жандүйнөсү жедеп, соо адамдарга карата жек көрүүгө толуп, ызага ууланып, айтор акыл-сезиминин баары  ыкыр-чикирге толуп кеткен... А бирок аны дары менен айыктырууга баары бир мүмкүн эмес...”   
· Бардыгын унутуп таштап, жаңыча жашоо баштабайсызбы? - деген 
өгүнү аялдын арыз-арманын угуп отуруп.
· Эч качан! Ушундай акыбалга келе электе эмнеге ушинтип айткан жок элең? Анткени, анда мен силерге керек элем да, ээ? Ар кимге жардам берем деп жүрүп, акыры ушиндай болду да!.. – деген Лилия. 

Анын “ар ким” дегендеринин бири - Марат Муратовичтин өзү эле. Дарыгер ошону ойлоп, бир чети эп көргөндөй:

· Болуптур. Менден кандай жардам керек? – деген.

· Мага “жинди” деген документ бер?!

· “Жинди” деген?– таң кала караган Марат. - Эмнеге?! 
· Ошого! Муну көрдүңбү? – деп анан сумкесинен  атырдын бөлтөйгөн бөтөлкөсүн алып чыгып көрсөткөн. 
· Көрдүм?

· Көрсөң, мен муну канчадан бери көтөрүп жүрөм! Сен алдагинтип, 
чөнтөгүңө теспе салып калгандай эле!

Марат Муратович  көзү ачыктын чөнтөктөгүнү көрө койгонуна, 
уурусун карматып жибергендей оңтойсуздана түшкөн. Бирок аны Лилия көзү ачыктыгы менен эмес, кыраакылыгы менен көргөн. Анткени, жука халаттын чөнтөгүндөгүнүн теспе экени, кызыгып караса кимге болсо билинмек. Анын үстүнө, арытада эркек кишинин намаз окуганда кийилчү ак допусу турган. Мунун баарын жана киргенде эле байкап койгон аял эми өзүнүн “чөнтөгүндөгү” жөнүндө айтты:
·  Билесиңби, мен муну качан ишке ашырмайын, баары бир тынч ала 
албайм!

· Түшүнбөдүм?

· Түшүндүрөм азыр! Акшоола жөнүндө айтсам керек эле?
· Мм... Ооба. 

· Муну ошого “даярдап” койдум!
Дарыгер анын айта турганын чала-була боолгогон болду да:

· Токтоңузчу, бул эмне өзү?! – деген бөтөлкөнү үрпөйө карап.

· Кислота! – оозун толтура айткан аял.

· Баланын сөзүн сүйлөп, сиз чындап эле акылыңыздан айныган окшойсуз?! – деген дарыгер да үстөлүнө өбөктөй калып шыбырап. – Андан аркысы эмне болоорун ойлодуңузбу?!
· Ошо ойлогон үчүн сага келип атам да! Жардам бересиңби, жокпу?!
Азыр эле эски таанышынын кучагына эреркеп, баягысындай кулагысы келип, ага ишенип, таянып турган Лилия өктөм үн катты эми.
· Бул – кылмышкерлик, Лилия! – деген дарыгер.
· А бирөөнүн акчасын жымырганчы?! – “тарс” жарылып кеткен аял. - Ал кылмыш эмеспи?!
Марат Муратович “Ит тажаса үрөт, киши тажаса күлөт” болуп, айласы түгөнгөндөй башын чайкап: “Хи!” – деп мыйыгынан күлүп, дембе-дем тамеки тартып ийген да:

· Бул эмне, шантажбы?! – деген.

· Жок! ªтүнүч!..

· Айтыңызчы, сиз чындап эле жинди болуп калгандан соосузбу? – амалы түгөнгөн Марат Муратович чындап эле анын көз айнегинин улам бир көзүнө үңүлө, бүшүркөй тиктеген. – Сизге эмне жетишпейт? ¯й десе, үйүңүз бар. Машинеңиз – алдыңызда. Тынч жашай бербейсизби?!

· Эмиби?! Эми тынч жашоого болобу?! Кантип?! – деген аял чындап эле түтөп кеткен. – Сен мени эмне, шылдың кылып жатасыңбы?! Мен ушундай мокочого айланып калганым аз келгенсип, эми тынчып жатып калышым керекпи? Акыркы жолу сурап жатам,  жардам бересиңби, жокпу?!

Бая: “Бирөөнүн акчасын жымырган кылмыш эмеспи?” – деген сөздөн кийин дарыгердин кайпактай түшкөнүн байкаган аял эми тикеден-тике жооп талап кылып, жарга такап туруп алган.

“Мм... Бу катындан кандай кылсам кутула алам?.. – тамекисинин күлүн шашпай түшүрүп, кабагына кар жаап ойлуу отурган дарыгердин эсине бир нерсе түшүп кеткендей анан көздөрү кымыңдай түшкөн. – Токточу, чыны менен эле буга “жинди” деген диагноз коюп, жаткырып таштасамчы?!. Андан кийин менин акча алганымды далилдеп көрсүн!.. Ким ишенет буга?!.”
· Жарайт! – деди анан. – Мен сизди “дарылоого” даярмын!

Лилия каткырып күлүп жиберип:

· Бая эле ошентпейт белең! – деген. – Ишиңдин баасы канча?

· Жок, бул менин баягы карызымдан кутулганым болсун.

· Сен мени басынткың келеби?! Мен бир бечара же кайырчы  эмесмин!

· Анда өз эркиңиз.

Андан ары убакытты чойбой, бааны өзү быча салган аял:
          - Бир тоголок болобу?

· Шартыңызга караңыз, - бул макул болгонунун белгиси болчу. 
Андан кийин экөө телефондон сүйлөшүп, көп өтпөй эле миң долларын көтөрүп, кечээ кирип келбедиби. Келгенде да жөн келбей, башкы дарыгердин балдызын - эмчи айымды жаакка уруп ийип, аз жерден чатак чыгарып ийе жаздады.

Марат Муратович эми Лилиянын керебетте байланып, жезкемпирдей үксөйүп-саксайып жатканын, мурду менен көзүнүн ордунда кара оюктар гана оңурайып,  анысы аз келгенсип жагымсыз каткырганын элестетти да,  баягы-баягыда ушул аялдын ысык эриндерин аймалоодон кумары канбай, жерде томолонуп  жатышкандарын эстеп, иренжип кетти. 
***
Лилия ошол таңда улуу сапарга аттанчудай ойгонгон. 
Дарыгерди кетирип жиберип, куш уйку салып тура калган да, жуунуп-таранып, кыска юбкасын, бийик такалуу туфлисин, үстүнө үлбүрөк лямка кофтасын кийип, чачын кежигесине тыкан түйүп, көз айнегин тагынып жолго чыккан. Албетте, анда азыркыдай туш тарабы “тумчуланбаган”, кадыресе көз айнек кийчү. 

Ошондо эле Лилия атырды жакшы көрө турган. Кымбатына карабай, мыктынын – мыктысы дегенин себинчү. Анын жан жыргаткан жыпар жыты башкалардын эле эмес, биринчи кезекте өзүнүн маанайын жаркытып “жакшылыктарга”, жаңы ийгиликтерге коштоп тургансычу. Бу саам да ырым кылып, жаңы эле алган, бирок колдоно элек эң кымбат баалуу атырын  себинип, керемет жытка моокуму кана магдырап, баягы Ынак Кабылович алып берген “Джипти” минип баратып, ушул тулпарын кантип алганын эстеп, өзүнө-өзү ыраазы болгон.
Эсинде, анда дагы алдына бүгүнкүдөй чоң максат койгон. Акыры ал  “операциясы” ийгиликтүү аяктаган... Тактап айтканда, адегенде телефон аркылуу эле Ынак Кабылович менен Акшооланын ортосун суутуп, ажыраштырып берип, Айнуранын багын ачкан. Бакыттын ачкычы колуна толугу менен тийгиче Айнура Лилияга акча жагынан дайыма “донор” болуп турган. Качан үй алдырып, Ынак менен ишенимдүү жашап калгандан кийин бирок кача баштабадыбы. Ошондо андан өч алмакка, экинчиден бардар жигитти эми арачысы жок эле түз пайдалануу максатында жасаган аракети ишке ашып, жандүйнөсү жабыркап жүргөн жигитти торго түшүрүп алган. 

Анан эле бир күнү “Көктөн издегени жерден табыла калган”.  Ынак телефон чалып, өксүктөн өзөгү өрттөнүп, өксөөсү көөдөнүнө батпай, кафеде ичип отурганын айтып, Лилиянын тез келип калуусун суранган. Лилия жасанып-түсөнүп, анан албетте, жаңы конуштан жөө-жалаңдап келгиче, чыны менен эле Ынак көпкө күтүп калган.

- Эмне кечиктиң?! – деген кызымтал жигит ызалангандай.
- Кечирчи, жаным? Билесиң да, мен жөө жүрөт эмесминби, үйүм да алда кайда... – Лилия жигиттин мойнуна колдорун ороп, туш келди өпкүлөгөн. – Берекем менин!..
- Ошол элеби?! Машинең болсо эле кечикпей келет белең?!
“Колу жепегени менен ою жетип”, жигиттен эңсеп жүргөнү анын өз оозунан чыгып кеткенине Лилия “жым” дей түшкөн:

- Эч качан! Эч качан, жаным...
- Эртең анда машине алып берем!
- Сен азыр кызуусуң, Ынак. Эртең убадаңды унутуп калып, жалганчы болуп каласың го. Жокту айтпачы..?

- Жок! Мен эч качан жалган айтып көргөн эмесмин! Келе колуңду?!
Ушул түнү Лилия Ынактын  “жоомарттык” намысын улам кайра, улам кайра козгоп, ойдолоп чыккан да, чындап эле эртеси  машинелүү болгон. Ошондон берки чыныгы жолдошу ушул. Талаага таштабай, ар дайым бирге.
Бирок, адам болгон сайын “дагы болсом” дейт экен. “Эми особняктуу болсом!” – деген эңсөө аны ак эткенден так эттирип, ошол тилегин кантип ишке ашырып, кантип жоктон бар кылууну  көптөн бери кыялданып, ошого жол издеп жүргөндө Бахтыяр деген “илинчек” чыга калганын карабайсыңбы! 

Ушул жолдор, ушул ирмемдер аны ошол таттуу кыялын чындыкка айлантканы алып бараткандай,  жүрөгү элеп-желеп. Машиненин чала ачылган форточкасынан кирген жылуу, жумшак шамал   саамай чачын сапырып, алкымынан аймалап, ого бетер көңүлүн сергитет.
“Джип”  айдаган сулуу айымга катарлаша калган машиненин шоопурлары ансайын ага көз кырын салып, айрымдары көзүн ымдап, баш ийкеп, кээ бири куушуп ойноп, айтор Лилиянын жүрөгү толкуп-ташып, чоң трассада зымырап келатып эле, бир кезде “пробкага” такалган да, издегенин так ушул жерден, ушул “тыгындыдан” тапкан!
Ооба, бет маңдайындагы күзгүгө  каранып атып,  артында турган машиненин номуруна көзү уруна түшпөдү беле! Көргөн көзүнө ишенбей, ошону күзгүдөн кайра-кайра карап, бир убакта кубанычы кучагына сыйбай кеткен: “Ошол?!.”
Чынында эле өзү издеп чыккан машине өзүнө куйрук улаш токтоп турган! Машиненин номуру, маркасы, өңү-түсү, бардыгы  - өзү! 
Эси-дартынын, эки көзүнүн баары эми маңдайкы күзгүсүндө болуп, машиненин ичиндегилерди карады. Айдоочу, анын жанында карыган байбиче отурат. Экөө эле экен. Жашы кырктарга чамалап калган, кара көз айнекчен жигитти: “Ошол! – деди оюнда. - ªзү экен! Кантсем, кандай шылтоо таап “кармасам?”
Ал ушинтип  түйшөлүп атканда тыгында турган машинелер улам аздан алдыга жылып, улам токтоп отуруп, бир далай жерге чейин жетип калышты. “Эми бир ушунча жүрсөк “пробка” бүтөт! – деди аял ичинде. - Андан ары кандай кылыш керек? Соңунан түшүп алсам да болбойт. А эгер..?” – оюна бир нерсе “тык!” эте калды да, ошол оюн оң көргөндөй “жымың” этип күлүп алып, рульга оңдонуп отурду.
Бир убакта, алдыдагы машинелерге жол ачыла түшүп, ылдамдыктар катуулап калган кезде, Лилия Бахтыярдын жолун торой калып, тормозду басып калды! Артта келаткан машине  аны  “каңк!” эттире уруп токтоду. “Байкуш машинем!” – булкунуп барып токтогон машинесин аяп ийди. Аны менен кошо, өзүнүн да өңгөчү үзүлүп кеткендей болду. Бир чети жигитти колго түшүргөнүн эстеп “жым” этти. Аңгыча “көктөн издеген” жигити ачууланып келип, Лилиянын эшигин жулкуп ачты да, шоопурдун аял экенин көрүп, саал жумшара түштү:
· Сиздин... акыл-эсиңиз жайындабы?! – деди анан рульга башын жөлөп отурган айымга.

Аял башын көтөргөн жок. ¯н жок, сөз жок, бирок ичинде: “Андан ары эмне болуп кетээр экен?” – деп кыймылсыз, демин ичине катты. Жигит канчалык көпкөлөң болгону менен, адам да, эмне кылаарын билбей калгандай ары-бери кайпактап калгансыды. Машинеде отурган байбиче да чыдабай кетти көрүнөт, түшүп келип:

· Деги аман-эсенби, айланайын?! – деди.

· Чоң апа,  отура бериңиз, -  уулу аны чыканагынан сүйөй кармап, кайра узатып кетти, - Баары жакшы. Сиз отуруп туруңуз. Азыр кетебиз. 

Анан кимдир бирөөгө телефон чалып:

· Эржан байке, тез келип калчы! Кичине кырсык болду...– деп авария болгон жердин дарегин айтып, андан кийин “тез жардам” чакырып коюп, Лилиянын эшигин жаап, машинени айланып басып кеткендей болду. Ошол учурдан пайдаланып, Лилия колун сойлотуп, машиненин “чөнтөгүндө” жүрчү уйкунун дарысын кочушуна толтуруп оозуна салып, бурдап-сурдап жутканга аракет кылды. Айткандай эле андан аркысын билбейт...
Ойгонсо ооруканада жатыптыр.               

***

Авария болгон жерге “тез жардамдан” мурун Эржан жетип келди. Бири-бирине куйрук улаш турган эки “Джипти” утурлай басып: 

· Эмне болду?! – деген жүрөгү бир шойкомдуу нерсени сезгендей 
түктөйүп.  

· Жакшы эле келатып токтой калды өзү!..

· Шоопуру ким экен?

· Аял! – жактырбагандай айтты Бахтыяр. – Айдаганды билбегенден кийин үйүндө отурбайбы! Убакыттын баарын өлтүрдү, блин!

· Сүйлөшпөйсүңбү?
· Турбай жатат тиги! – сүзүлгөн машинени жаңсады иниси. Эржандын өңү бузула түштү:

· Турбаганы эмнеси?! – шашылыш келип эшикти ачты эле, аялдын ууртунан шилекейи агып,  колдору шалактап, өзү руль сүзгөн боюнча эс-учун билбей жатыптыр. Жарданып тургандар да, “күнөөлүү” тарап да сестене түшүштү. 

Ошондон көп өтпөй эле Лилияны “тез жардам” салып алып, оорукананы көздөй баратты. Машинесин болсо, Бахтыяр тараптагылар: “Бир-эки сааттык жумуш экен, жасата коёлу”, - деп СТОну көздөй айдатышты.
***
Лилия ойгонгондо жанында турган дарыгер: 

· Кандайсыз, сулуу кыз? – деди. Лилия эч нерсе түшүнбөгөндөй, айлана-тегерегин карады:

· Кайдамын?

· Баары жакшы, сиңдим. Ооруканадасың.

- Оорукана?! Кайсы оорукана?!

Ак халатчан айым борбордон алысыраак райондордун бириндеги чакан оорукананы атады. Иштин чоо-жайын түшүнгөн Лилия ичинен “жым” этти да,  алда неден кабатыр болгондой шашкалактап, бир чети сынамакка:
 - Мага эмне болду?!  – деди.
 - Жол кырсыгына учурапсың, бирок кам санаба, баары жакшы. Ден соолугуң жайында. Кудай колдогон экен. Сыягы рулда баратып уктап кеткен окшойсуң. Бирок андан кийин да ойгонбой уктаганың таң калыштуу. 
· Коюңузчу? – аял уурусун билип жаткандай, үрпөйө карады Лилия.

· Бирок кабатыр болбой эле кой, эмне үчүн андай болду, табабыз.
· Токтоңузчу, эже?! – туруп бараткан дарыгерди билектен алды Лилия. – Мени бул жерге ким алып келди?
· “Тез жардам”.

· Дагы?

· Дагы... “Туугандары болобуз” деп бир байбиче, эки-үч жигит келип, дары-дармегиңе акча таштап, “платный” палатага жаткырып кетишти, - Лилиянын “туугандарына” ыраазы өңдүү сүйлөдү аял, - Так что, тынч эс ала бер. Улам кабарлашып турабыз дешти. Айтмакчы, машинеңди жасатканы алып кетишиптир. Кандай бүтсө, так ошондой алып келип, эшиктин алдына токтотуп кетерин айтышты. Сени кабатыр болбосун дешти.
· Мм... Телефондорун ташташтыбы? Ким деген эмелер экен?
· А сен эмне, аларды тааныбайсыңбы? – таң кала караган аялга бечарадай бөжүрөп, башын чайкады Лилия:

· Жок, тааныбайм эже! Жолдо жакшынакай эле келаткам. Бир машине соңумдан түшүп алып, улам жолумду тороп... – болгон окуяны элестетип жаткандай, ичинде бир балакеттин, жыландын башы кылтыя баштагандай, адатынча калп айта баштады Лилия. – Шоопуру - ак рубашкачан, көз айнекчен, мм... кичине болугураак, сулуучумак жигит болчу...

“Ошол!” – дегендей башын ийкеди дарыгер.  

· Эже! – аңгыча алда нени эстеп кеткендей чочуп, чучуктай чыңырып ийди Лилия. – Менин сумкам кайда?! Капчыгым?!
· Сумкаңды да алып келишкен. Тумпочкаңда турат, - көңүлүн тынчытуу үчүн жайбаракат, жоош унчукту дарыгер.
Лилия тумпочка тарапка колун сунуп, турчудай обдулуп барып, башы тегеренип кеткендей көздөрүн жумуп жиберип, эрдин тиштенип отуруп калды. Дарыгер Лилияны кайра  жаздыгына жаткырып, кан басымын өлчөп:

· Кан басымың жакшы эле... Башыңдын “снимогу” деле жайында... – деп, алда неге таңы бар адамдай ийнин куушуруп койду. Анан тумпочкадан “оорулуунун” сумкасын алып берип атып:
· Канча акчаң бар эле? – деди.

· ¯йүмдү коюп, жаңы эле  бирөөдөн карыз алгам, эже!
Лилия жаздыгынан шашылыш баш көтөрүп, отура калды да, сумканы жанталашып ачып жиберип, бетин басып, бакырып ыйлап жиберди.

 - Эмне, жок бекен?! – деди дарыгер үрөйү учкандай.
 - Жок экен! Эже-е?! Бирдеме кылыңызчы?!  Эми эмне кылам, эже?! Он беш миң долларым бар болчу!  

Ушинтип атып эле, эмнегедир Лилия дарыгерге шеги бардай тигилип, карап калды. Анын эмне себептен антип караганы кимге болбосун түшүнүктүү эле. Бирок, дарыгер бирдеме дегиче:
· Эже, балким?.. – деп ийди Лилия ыйламсырап, - Балким бул жердегилер алып койгондур?..

· Жо-жок, сиңдим! Бу жерден эч ким алган жок. Алиги “туугандарың” кандай коюп кетсе, буюм-теримиң ошол боюнча турат. 

· Анда жанагылар!.. Эмнеге эле артымдан түшүп алышты десе! Мен аларды жөн эле, тийишип атышат го дедим да, болбосо милицияга чала койсом..!
Дарыгер ага ишенди:

· Акмактар! Артыңдан акмалап келип, ушуну кылышкан экен да?!. 
Деген менен менен дарыгер эки ортодо чайнала түштү. Бу кызга жан тартайын десе, тигилер: “Жакшылап карап туруңуз, эже. Чоң энебизди үйгө таштап, андан ары маанилүү жолугушуубуз бар эле, ошондон кийин келип кетебиз. Муну болсо дары-дармегине жумшап туруңуз, ” – деп колуна үч жүз доллар карматып кетишкен. Антти деп, аларга жан тартайын десе, бул кыз чучуктай чыңырып, күйүп отурат. 
· Кой эми, ыйлаба. Табылып калаар, - деди анан. 

· Машинемди да жок кылып ийишсечи?! - өзөгү өрттөнүп турган кишидей өңү күл-ала болуп, ушинтти Лилия.
· Ким билет, түгөнгүрдүкү. Эмне машине эле?

· Джип болчу.

· Балким, милиция чакырарбыз? 
· “Акчасы ооруканадан жоголсо керек, биз алып келгенде бар болчу” десечи?  Анчалыкка баргандардын колунан баары келет. Башка бирөөлөр жасаган ишке бекер күйүп, суралып жүрсөңүз, биякта оорулуулар эмне болот?
· Аның да чын.
Эки тизесине башын катып, солуктап ыйлап отурган Лилия бир убакта:

· Эже! Мага жардам кылыңызчы?! Суранам, сизден?! – деди  өзүн сооротуп, керебетинде учкай отурган аялга жалооруй карап. “Кантип?” – дегендей, суроолу тигилди дарыгер.

· Колуңузду майлап берем, эже. Акчамды өндүрүп алсам, беш жүзүн берейин?.. 
Акчаны уккангабы, же  бечара келиндин көлдөгөн көз жашына түтпөй кеттиби, аялга жан кире түшкөндөй болду:

· Кандай жардам?

· Алардан акчамды өндүрүүгө башка жол жок, эже.

         “Бул менин сөзүмдү кандай кабыл алып атат?” - дегендей, дарыгердин көздөрүнөн анын жандүйнөсүн аңтара карады да, иш жайында экенин билген соң, кепти андан ары улады:

· Сиз менин диагнозумду катуураак жазып салбайсызбы? Уяттары болсо, Кудайдан корксо, төлөп беришээр. Суранам эже, ошентиңизчи? Андай зөөкүрлөргө өзүндөй гана мамиле жарашат. Акмактар десе! Акча үчүн мени өлтүргүлөрү келген тура! Дагы канча байкуштун убалына калышты дейсиз!.. Суранам эже, жардам бериңизчи? Эгерде бул акчаны таппасам, анда... өзүмдү-өзүм өлтүрөм!
· Мм... ªтө кыйын нерсени суранып атасың, сиңдим. 

· Жакшылыгыңызды эки дүйнөдө унутпайм! Бир туугандарым да  жок, жетим кызмын. Күйөөм болсо ата-энемден калган жылтыр-жултурумду жеп-ичип, сатып салып, акыры башка аял менен кетип калган. Эми бир бала багып алайын, ошого соода жасап, үй-жайымды оңдоп алайын деп, карыз  алгам да, эже! Карабайсызбы, анан!.. – солуктап кайра ыйлап, алаканы менен көзүнүн жашын арчып бүтө албай атты Лилия. 
· Болуптур! – деди ошондо жалгыз бойчулуктун азабы өзүнүн да башынан өткөн дарыгер аял чечкиндүү. – Жардам берейин! Бирок...
· Корксоңуз кагаз деле жазып берейин?..
***
Ошондон кийин бир чай кайнам убакыт өтүп-өтпөй дарыгер палатага кайра кирди да, Лилия экөө көпкө чейин алда нелерди акылдашып, акырында макулдашып алышкандай болду. 

· Иши кылып эле тирүү калсам, анан да жаным кыйналбаса болду, – деди Лилия  өзү сунуш кылган вариантына дарыгерди эптеп көндүргөнүнө кубанып. 

· Сен эмес, мен кыйналам го, сиңдим, – дарыгер муңайым күлүмсүрөдү. Анткен менен бул күлүмсүрөөнүн артында кандайдыр коркунуч, бүлбүлдөгөн бүдөмүк, түпөйүл санаа турган. Ошону көрүп, түшүнгөн менен Лилия ой-максатына жетиш үчүн, ачыгын айтканда акча үчүн жанын оозуна тиштеп:   

· Мен сизге ишенем, эже, - деди аялдын колун бекем кармап, - Менин жалгыз ишенгеним, үмүтүм – Сиз!.. А менден болсо коркпоңуз... 

· Бирок... дагы ойлонуп көрбөйлүбү? Али убакыт бар? – деди дарыгер эскерткендей. – Балким башка жолдор табылар?

· Жок, жок! Башка жол жок, эже! Мен анча акчаны кайдан тапмак элем? Баарынан айрылганым аз келгенсип, эми үстүмдөгү үйүмдөн айрылсам... андан көрө өлүп калганым жакшы! А бирок жөн эле өлүп калыш да... алиги акмактардын күнүн туудурган атпайбы!..

· Болуптур, сиңдим...

Дарыгер чыгып кеткенден кийин Лилия Марат Муратовичке телефон чалып:

· Алло, Марат, мен ооруканадамын, - деди сүйүнчүлөгөндөй.

· И, эмне болду?! – чочуп кетти тигиниси.
· Авария болуп! Короче, Бахтыяр менен! 
· Ким?! Ким менен?! Кандайча?!

· Менин дубам экөөбүздү жолуктурду!..
Эмне дээрин билбей калган жигитке шашкалактап, буларды кошумчалады Лилия:

· Короче, өзүң келип же бирөөнү жөнөтүп, дарыгер менен жолуккула. Ал менин диагнозумду айтат. И баса, сумкамда он беш миң долларым бар болчу.  Ошол “жоголуп” кетти. Ошону өндүрүп алып кой.  Карызыңа деле бере турсаң, экөөбүз шашпай сүйлөшүп алабыз. И баса, кимиң келсең да жакын тууганым болуп келгиле. Макул анда, - деп оорукананын дарегин, дарыгердин аты-жөнүн айтты да трубканы коюп койду. Ошондон көп өтпөй эле дарыгер  ууру жасачудай акырын-аста басып, муңайым жылмайып, колдору саал калчылдап, укол сайганы келди эле: 
· Бир аздан кийин мени бирөөлөр издеп келишет, - деди. 
· Сен аларга... айтып салдыңбы?! – Вера Асановна  кумсара түштү.
· Жинди эмесмин да! Мен да сизге ошону эскертейин деп аткам, алар деле биздин сүйлөшкөнүбүздү билбей эле койсун. Бирок тигилердин дарегин берип коюңуз. ªндүрүп алгандай болушсун!
           ***

Айткандай эле бул укол тууралуу экөөнөн башка эч ким билген жок. Болгону эле, эми эле эсине келип, жарым сааттай тили сайрап жатып, сулата чапкандай комага түшүп калган, самбилге салынып, реанимацияга которулуп бараткан “бечара” келинди ким-кимиси аяп, узата карап турушту. 
Аны алып кетип баратышканда дарыгер “Сактыкта – кордук жок” деп улуу эмчини, дагы эки-үч кишини чакырып, келиндин болгон буюм-теримдерин, сумкесинин ичиндеги майда-чүйдөсүнөн бери каттатып, кол койдуруп койду.     

Ошондон кийин гана анын “туугандарына” телефон  чалды:
· Алло, кечиресиздер, ооруканадан тынчыңызды алып жатам...

· А... кандайсыңар? – Бахтыярдын биринчи эле суроосу ушул болду: - Эсине келдиби? 
· Бир беш-он мүнөттөй эсине келип, комага түшүп калды.

· Комага?! – таң кала сурады Бахтыяр. – Оорулуу бекен?

· Жок! Катуу урунганда мээсине, кан тамырларына катуу доо кеткен экен.

· Коюңузчу?! Эсине келгенде бир нерселерди айттыбы? Эмне болгонун билет бекен?
· Ооба, сумкасын сурап, акчасын издеди. “Он беш миң  долларым бар эле” дейт. “Карызга алдым эле, кантип табам?!” -  деп чырылдап, безеленип атып эле... чалкасынан кетти. 
· Эн-нең, анын акчасын ким алды анан?!

· Аны эми өзүңөр териштиргиле. Менин милдетим оорулууга жардам бериш. Жана силер таштаган акчага дары-дармек алдык. 
· Ооба, ошенте туруңуз, - деди жигит андан аркысын убада кылган мааниде. 
· Айтмакчы, силерден башка да “туугандары” бар беле, азыр келебиз дептир.
· Алар кайдан билишиптир? 

· Телефонуна чала беришкенинен алып, кыздар айтышты окшойт.

· Алар келип ары жак, бери жакка ызылдатып ийишпесин, этияттай турсаңыз? Келээри менен мага кабарлашып коюңузчу. Сизди өзүм ыраазы кылам. 

“Кайдагы балээге туш болдук эле!” – деген кыязда сүйлөдү жигит.
· Болуптур, алар менен сүйлөшпөй, киргизбей турайын. Бирок өзүңөр бу жерде болбосоңор, чатак чыгарып ийишет го...

· Азыр балдарды жөнөтөм.

***

“Бөлүм башчы” деген кабинетте отурган, көкүрөк чөнтөгүнүн үстүндө: “Вера Асановна” деп жазуусу бар  дарыгер “комада” жаткан оорулууну сурап, эшиктин алдында баятан бери топурап тургандарды: “Күтө туруңуздар!” – деп шашкалактап чыгып кетти да, тээ бир топтон кийин бир топ кагаздарды көтөрүп, жанагыга караганда көңүлү бир аз жайлана түшкөндөй, жайдарыраак келди.
· Сиздер кимсиздер? – деди ошондон кийин гана эшиктин алдында тургандарды бүшүркөй карап.

· Лилиянын акыбалы кандай, эже? – алардын арасындагы жалгыз кыз озунуп сурап жиберди. – Биз туугандары болобуз, - деди анан жанындагы жигитти кошо жаңсай.

· Азырынча эч нерсе деп айта албайм. Абалы өтө оор... – деп келатканда кыз сөзүн буруп кетти:

· Кечиресиз, өзүн көрүп чыксак болобу?

Дарыгер “эмне кылсам?” – деп бүшүркөй түшкөнсүдү да:

· Сиздер дагыбы? – деди “көпсүңөр го?” дегендей беркилерге да карап. Алар унчукпай баш ийкешти.

· Болуптур, бирок көпкө кармалууга болбойт. Жүрүңүздөр, - деп ак халаттарды желбегей жамынгандарды реанимацияга баштап кирип, оозу-мурдуна аппарат салынып, мемиреп “сулк” жаткан келинге эрчитип келди. Бир караган кишиге келиндин өңү чүпүрөктөй куп-куу болуп, кан-сөлү качып, кудум өлүктү элестетти. Лилиянын ачылып, муз-таш болгон жансыз бутун кымтылап жапкан дарыгер эми келгендерди сыртка баштады. 
 Артынан топурап, үн-сөзсүз келаткандарды анан кабинетине  чогуу киргизип, Лилиянын акыбалы өтө оор экенин, балким бул илдет келинди өмүр бою бактысыз кылып коёрун айтып отурду да:  
· Кечиресиздер, сиздер кандай туугандары болосуздар? – деди отургандарды айландыра карап.

· Мен бир тууган бөлөсү болом, - деди Марат Муратович Лилия жөнүндө билгендеринин баарын айтып, үйрөтүп, “тууган” кылып жиберген тыкылдак кыз.
· Мен – таякеси болом, - деди анын жанында отурган олбурлуу жигит. Бул да Мараттын кишиси. Дарыгер эми беркилерге карады.

· Биз... берки машине жактан...

 “Сиз билесиз да, шеф сүйлөшкөн турбайбы” дегендей, эки-үчөөнүн атынан бири кыска-нуска жооп айтты.

“Айтаарымды айтып болдум, калганын эми өзүңөр сүйлөшкүлө. Азыр болсо ишим көп,  кабинетти бошоткула,” – дегендей Вера Асановна алаканын жайып койду. Ортону саамга жымжырттык уялай түштү эле, “бөлө” кыздын уңулдап ыйлаганы баарынын көңүлүн буруп ала койду. Бетин баскан кыздын ыйы катуулап барып, акырында:
· Байкуш эжем! Билем, муну атайылап эле жасашты! Акмактар! Мен аларды сотко берем! Барчу жерге барам, мен! – деп улам катуулап, албууттанып, бетин баскан боюнча чуркап, сыртка чыгып кетти. Жанындагы жигит да катуу күйүт тарткандай  башын жерге салаңдатып бир топко отурду да, ошол калыбында тигилерди жеп ийчүдөй акшыя карап, бир балакетти көрсөтчүдөй сыртка жөнөп, артына кайра да бир кылчая жигиттерди да,  дарыгерди да шеги бардай, алмак-салмак карап алып:

· Эгерде ошол кыз бирдеме болсо, сиз да башыңыз менен жооп бересиз, Вера Асановна! – деп дарыгердин ысымын баса айтып, эшикти “карс!” жапты.

Чыны менен эле дарыгердин эси эңгирей түштү. Анткени: “Оңбогон келин буларга укол жөнүндө айтып койгонбу?!” – деген ой мээсине “тык!” дей түшкөн болчу. Көз айнегин колуна алып, өң-алеттен кетип отуруп калган Вера Асановнанын кебетеси чыны менен эле боор ооругудай эле. “Кайдан да макул боло койдум экен?!” - деди оюнда.
- Кабатыр болбоңуз, эже, - деди аңгыча отурган жигиттердин бири аны жубатып. – Сизде эмне күнөө? 

- Просто, обидно! – деди колдору калтыраган аялдын үнү дирилдеп. – Бирөөнө жакшылык  жасагандан башка...
- Баары жакшы болот, - деген жигит сырттагылар укпасын дегендей акырын айтты. – Машинесинин ачкычын...

- Жок, жок! – чөнтөгүнөн ачкыч алып чыгып келаткан жигитти шашылыш токтотту дарыгер, - Мага эмнеге берип атасыңар? ªздөрүнө бергиле!
- Мейли, эже. Биз деле бул ишти ырбатпай, сизге да сөз тийбегендей кылып, жакшылык менен бүтүргөнгө аракет кылабыз. Анткени... -  акырын айтып. - Шеф депутаттыкка талапкерлигин коюп жатат. Түшүнөсүз да.

- Албетте, албетте! Бул деген... атайын жасалбаса керек, кырсык да эми. Бирок тигилерге да кыйын болуп жатпайбы. Жакшынакай кыз экен, көз ирмемде эле оорулуу болуп...

- Ошентебиз го, эже. Айтмакчы, акчасы жоголгону чын бекен?

- Чын экен. Эсине келип-келбей жатып эле ошону сурады. Жок экенин укканда эс-учун жоготту да...
Эки жигит бири-бирин карады. 

· Жанагы акмактан кеткен го, эн-нең! – деп өздөрү жактан бирөөнө сөгүнүп алып алды бири, - Таптырабыз аны! – деп анан дарыгерден сурады:  
         - Канча экен?

· “¯йүмдү коюп, карыз алдым эле, доллар менен он беш миң болчу” деп атканын баары эле угушту. Бизден да шек санагандар болбосун деп, бир топ кишини катыштырып буюм-теримин да тизмелеп койдук. 
Жигиттер бири-бирин карап, ынангандай баш ийкешти да:

·    Мейли эже, рахмат. Буга дары-дармек алып, калганына чай ичип коюңуз, туугандары менен да азыр сүйлөшөбүз, - деп столуна конверт таштап, чыгып кетишти.
Азыр Лилиянын таякеси кирип келип, бир балакетти баштап ийчүдөй дарыгер колдору калчылдап барып, конвертти араң алды да, тартмасына сала койду.

***
Жигиттер врачтын кабинетинен чыкканда, Лилиянын “туугандары” кайра жандандыруу бөлүмүнүн оозунда турушуптур. ªздөрүнчө кужулдашып, алда нени катуу талкууга алып, талашып-тартышып жатышкандай болгон. ¯чөөнү көрүп, унчукпай калышты. 
· Жигит, сүйлөшпөйлүбү? – деди Бахтыярдын жигиттеринин бири “таякени” өзүнчө чакырып.  Кабагына кар жаап, катуу “кайгырып” турган “таяке”: “Эмне кылсам?..” – дегендей ыргылжың боло түштү да, өзү жөлөнүп турган дубалдан боюн күч менен бери булкуп алып, күнөөкөрлөргө үстөмдүк кылгандай өйдөдөн карап, эрчий басты.  
· Дос, кырсык болгон экен. Бул эми атайылап жасалган иш эмес да, ыраспы? – деди жигиттердин бири. “Таяке” унчукпай, чыны менен эле кеги бар адамдай бет алдындагыларды текебер тиктеди. Анын мойну-башы буканыкындай болгон олбурлуу кебетесинен, тирмийип, теше тиктеген көздөрүнөн жалтаныштыбы, же чындап эле өздөрүн күнөөлүү сезгенге ошенттиби, жигиттер жанагыдай болбой, саал мокой түшкөндөй эле.
· Мынакей,  машинесинин ачкычы, - деди жигит ачкычты “таякенин” колуна тапшырып. – Фарасы сынып кеткен экен, жасатып, эшиктин алдына токтотуп койдук. 
· “Бандитиңер” кайда?! – ачкычты алаар-алмаксан болуп атып, керсейген калыбыбнда айдоочуну сурады “таяке”. – Эн-неди..! Эркек болсо кыз баланы тонобой, мына мага катылбайбы!
Бахтыярдын жигити бирөө-жарым укпасын дегендей эки жагын каранып алып:

· Байке, андай эмес! – деди чебеленип. – Сиз жаңылып атасыз.

· Жаңылыппы?! Мен жаңылып атамбы?! Андай болсо бул алмончоктой болгон кыз эмне, ойноп жатабы?! Ошол он беш  миң доллар үчүн адам өлтүрөлү деген экенсиңер да, ээ?! Акмактар!!! Бул үчүн мен бүтүндөй мамлекетти “ойготом!” Керек болсо сырттагыларды кийлигиштирем!  
· Байке, жүрүңүзчү  мындай, - жигит дымактуу сүйлөгөн “таякени” ары жетелеп,  акырын сүйлөдү. – “Акча үчүн” дейсиз го, акча анын өзүндө мына мынча, - өз кекиртегин көрсөтүп койду. - Просто, кырсык бул! Мына, акчасы жоголгон экен, ордун берип жиберди. 

Житит чөнтөгүнөн кагазга оролгон бир боо акча алып чыгып, “таякенин” колуна карматып, тигил ыргытып ийчүдөн бетер тигинин акча кармаган колун  сыртынан эки колдоп кармап турду да:
· Бул жерде жоголгон акча, андан сырткары дары-дармегине деген акча бар, - деди.

“Таяке” тилин жутуп алгансып, эмне дээрин билбей калды. Анын жоошуй түшкөнүн байкаган жигит:

· Эми байке, эркекче сүйлөшөлү. Ушуну менен “бүттү-бүттү” кылалы. Ары-бери чарпылган менен баары бир убарачылык. Болор иш болуп кетиптир, эмне кылабыз?  Эгерде бир нерсе болуп кетсе, мына, - деп визиткасын берди, - чалыңыздар. Биз  - сиздер мененбиз.
“Эгерде кыз ары карап кетсе, аны-мунусун көтөрүп беребиз”, - дегени эле анысы. “Макул” болгондой, визитканы айланта карады “таяке”. 
· Мейли анда, байке! Уруксат десеңиздер биз жылалы? – колун сунду тигил.
· Болуптур, - оозу бош “күңк” эткени менен, “таякенин” ичинде майрам боло түштү. ¯ч жигит узап кетери менен көздөрү жымыңдап, ажарына чыга калды. Арытадан карап, абай салып турган “бөлө” кыз да жетип келип:

· Канча беришти?! – деди. Эми эле башына: “Анча-мынчасын жымырып калсам, каяктан билишмек эле?” – деген ой келе калган “таяке” кепке какай түшүп:

· Айткан жок! – деди “күңк” этип.
· Кана, бери берчи?

· Эмне кыласың?!

· Көрбөймбү!

· Көргөндө эмне?! – чындап эле кызганды “таяке”, - Көргөн эл эмне дейт?! Шектенип калышсачы? 

Анысын эп көргөндөй, сунган колун тартып алды да, кыз Маратка телефон чалды:

· Алло, кандайсың? Оорукананын алдына келе каласыңбы? ...Тынч эле. ...Алдык. ...Канча экенин билбейм. ªзүң келчи, анан көрөбүз да. ...Канча убакта келесиң? ...Жарайт! – кыз анан “таякеге” карады. – Жүрү, чыга берели. Он мүнөттө келип калам дейт.
Жигит кайпактап эки жагын каранды. “Каскактай болуп, соңуман кала турган эмес, бу! Жалгыз эле келбей, эн-нең!.. – деди оюнда. – Жакын арада даараткана да жок. Болсо деле бул кошо кирет го, шыпылдап!”

Айткандай эле кыз жанынан карыш жыла турган эмес. Экөө эшикке чыгып, бир аз турганда эле Марат телефон чалып, кай жерде турганын  айтты.   

***
Ошондон кийин ооруканага алигилердин бири да басып келген жок. Лилиянын “туугандары” да, сүзүп кеткен тарап да. Вера Асановнага бул бир чети майдай эле жагып атты, бир чети: “Капырай, буларга эмне болгон? Жер жутуп кеткенсип жоголушту го?! Же өгүнү экөөнү кошо алып чыгышып...” – деп ою жаманга да кетчү болду. ªзү да эртели-кеч жалгыз келип-кеткенден коркуп, жанына эки уулун коштотуп алды. Ооруканага да бөлөк-бөтөндөрдү киргизбей, эшиктин алдына эсеп-чот алдырып, санитарка кемпирди сокудай кылып отургузуп койду. Анткен менен алиги  жигиттер таштаган беш жүз доллар, андан мурунку үч жүзү бир топ эле кем-карчына жарап кетти.
***
Эки жумага жетип-жетпей, Марат Муратовичтин телефону “чыр-р!” этти. Эч нерсе оюнда жок жигит трубканы көтөрөрүн көтөрө коюп, тилин жутуп алгансып кекечтене түштү:
· Да? Ли... Лилия?!

Мындай мамиле Лилиянын итатайын тутултуп жиберди:
· Эмне чочудуң?! Акча колуңа тийгенден кийин, өлүп кетсе экен деп тилеп аттың беле?!
Оюндагысын окутуп койгонуна жигит кайпактап, анын үстүнө кечээки эле кучагында кыңкыстап, кылыктанып, кыңылдап жаткан айымдын минтип заар чачып сүйлөгөнүнө  денеси муздай түштү.

· Жо-жок, бирок... – деп ары жагын жутуп алгандай болду.
· Бирок, Кудай өз кишилерин ошентип колдойт! Айтмакчы, акчаны эмне кылдың?
    - Он бешин Бахтыярга бердим, - күнөөлүүдөй “күңк” этти жигит. - ªзүңүз “ошондой кыл” дебедиңиз беле... “Иштеген” балдарды ыраазы кылдым...

· “Иштеген балдарың” менен ишим канча?! Алар менен өзүңчө сүйлөшүп ал да, Бахтыярга бергениңден калганын алып, ооруканага келип кал?! - өктөм сүйлөдү аял. –  Жарым сааттан кечикпе! А баса, машинем кайда?!

· Биякта, короодо турат.

· Ала кел!
Трубканы койгондон кийин жигит бир топко туталанып отурду да, туруп тамеки тартты. ªгүнү өзү жалдап жөнөткөн кыз-жигит: “Ал аялдын абалы өтө оор экен. Мээсине доо кетиптир. Ооруканага түшкөндөн кийин жарым сааттай сүйлөп, алда нелерди айткан экен. Дарыгердин сөзүнө караганда  эми киши болор-болбосу арсар окшойт. Болсо да жарым жан болуп калчудай,” - деп келишкен. Ошол, өмүр менен өлүмдүн ортосунда жатып да, эсине келе калганда Маратты унутпай телефон чалып,  кам көргөн жоопкерчилигине бир чети таң калып, бир чети ыраазы болуп, бечараны аяганы менен, чынында эле андан ары андан кабар алууну ойлогон да эмес. Атүгүл Лилия өтүп кетсе, машинесин кантип “менчиктштирүү” жөнүндө ойлоно баштаган. Эми ошолору үчүн уялыппы, өкүнүппү, айтор ыңгайсыз абалда турду.  
Анткен менен ооруканага келатып, бир кучак гүл, бир шише “Шампан” сатып алды. 
Оорукананын узун коридору аркылуу кып-кызыл розаларды кучактап, жаркылдап күлүп келаткан жигитти көргөндөр: “Кайсы бактылуу аялга келатты экен?” – дегенчелик кылышып, артынан узата карап калып атышты.  Ал палатага кирип келгенде Вера Асановна Лилиянын кан басымын текшерип, экөө сүйлөшүп отуруптур. Марат Муратович кирип келип эле, гүлүн ары коё коюп:
· Кандай, сулуу кыз? – деп Лилиянын бетинен өптү. Чыны менен эле көзү ачык абалкысындай болбой, өңүнөн бир аз  аза түшүптүр.
· Жакшы, - жанагыдай эмес,  жайдары учурашты да: - Бул – Марат Муратович, жакшы таанышым, - деп дарыгерге тааныштырды.

· Мен бул жигитти сыртынан билет экем, - деди Вера Асановна көз айнегинин үстүнөн жигитти бутунан башына чейин жылмая карап, - Биз кесиптеш болсок керек эле?

· Ооба, ооба, - башын ийкеңдетип жиберди Марат Муратович. – Мен да сизди көрүп жүрүптүрмүн.

· Кыргыздар сураштыра келсе эле тууган болуп чыгышат, - деген Лилия дарыгер чыгып кетээри менен:

· Машинени алып келдиңби?! – деди.

· Алып келдим.  

· Жакшы элеби?
· Жакшы. Эч  жеринде жиги жок. ªзүңүз кандай?
· ªзүмдү көрүп атпайсыңбы! - Лилия таарынгандай үн катты, -  Бир жолу сурап, кабар алып койбопсуң?! “Акчаны алгандан кийин эле жоголду” дейт го?! 
· Келип эле, кире албай кайра кетип аттым, - калп айтып жиберди жигит. Анын эмне үчүн “кире албай кетип атканына” кызыкпагандай:

· Кана акча?! – деди Лилия.
Марат Муратович  чөнтөгүндөгү түйүнчөктү берип жатып, актанып жиберди:

· Лилия, өзүңүз көрдүңүз го, канчалык билмексен болсом да алиги аял таанып алды. Эртең эми элдин баарына уу-дуу кылышы мүмкүн. Анын үстүнө, Бахтыяр мени  бу жерден көрсө же  экөөбүздүн мамилебиз тууралуу билсе, бул ишти атайын жасашты деп ойломок. 
        Лилия аны угуп атканы, укпай атканы белгисиз, колуна алган түйүнчөктү  салмактап көрүп:
· Бул жерде канча? – деди.
· Мм... Сиз айткандай, - деген жигит: “Эми баарын бер деп ийбесе экен!”- деп жаны чыгып, жана үзүлгөн кебин андан ары жанталаша улап, актанып ийди:  

· Бирөөлөрдү жиберейин деп, туура эмес сүйлөп ийеби деп корктум.  “Кантсе да Кудай деген жан эмеспи, Жараткан өзү жар болор”, - деп анан өзүңүздөн кабар күтүп калдым да. 

Лилия анын айткандарын эп көргөндөй болду, машинесинин аман-эсен келгенине да жайдарыланып, жибий түштү. Иштин өзү ойлогондой жакшы баратканына кубанып, өзүнө-өзү ыраазы болуп, жетине албай, жаздыгынан өйдө боло берип, Марат Муратовичтин мойнуна колдорун ороп, туш келди өпкүлөп, аны өзү менен кошо керебетке ала жыгылды. Аялдан ысык эриндеринен, ысык деминен, ысык денесинен дарынын жыты уруп, эмнегедир жигиттин денеси жыйрыла түштү. Анысын кокус Лилия туюп калса, акчасын доолап тура калчудай болуп, а бирок камыр-жумур болуп эзилишип да кете албай, жаман абалда калды.

· Лилия, - деди анан акырын, -  Бахтыярлар келип калбасын...

· Коркок... – Лилия кумарлуу шыбырады. – Келишпейт! 
· Башкаларчы? Вера Асановна кирип келсечи?!.
Лилия жигитти кучагынан бошотуп жиберип деми суугандай, таарынгандай сулк жатып калды. 

Марат Муратович эми чындап эле коркуп кетти. Эмне кылаарын билбей жаткандай ары жак, бери жакты айланып-тегеренип карап, кайпактап калды:

- Лил... Мен азыр  араң-араң карманып отурам, мындан ары чыдай албай кетишим мүмкүн, - деди аялдын колун кармалап, шыбырай унчугуп, - Жүрүчү, бир жакка барып келели?..
· Кайда? – аялдын өңүндөгү сумсаюу азыраак тарай түшкөндөй болду.

· Билбейм! Иши кылып эле экөөбүзгө эч ким жолтоо болбогон,  эч ким жок жакка...

Аял ага ишендиби, айтор ууртунан күлүмсүрөп, ордунан турду. Эми Марат Муратович эңкейип, анын жүзүнөн сүйүп, экөө эриндеринен аймалашып калды.

· Мен сени сагындым, -  жигит ушинтип шыбырады да, бири-бирине байланышы жок, бири-бирине “кайнатса каны кошулбаган” жасалма сөздөрдү биринен-сала бирин шашкалактап айтып жатты: 
· Сага жолукканымды унутпайм... Мен сени жакшы аял деп ойлойм.  Сендей аялзатын биринчи көрүшүм...

· “Сендей” болгондо кандай?

· Мм... Жомоктогудай!  - ушуну таап айта койгонуна кубанып кетти жигит.
Лилия  эмнегедир мыйыгынан күлүмсүрөп, бирок унчуккан жок. Экөө саамга унчугушпай калышып,  аңгыча аял оюна бир нерсе түшө калгандай: 
· Болуптур, кете берсең болот! – деди шашылыш бүтүм чыгарып. Араң турган жигит: “Чын уктумбу, калп уктумбу?” – дегендей бүшүркөй карады:

· Эмне болду?!

· Эч нерсе! Эгерде керек болсоң, чалам.
· Мм... Макул... – деген жигит ичинде: “Ылайым эле эсиңе жара чыгып, телефонумду эле эмнес, өзүмдү кошо таптакыр унутуп калсаң кана?!” – деп ойлоп, аял анысын билип койчудай кайра ыңгайсызданып кетти.  Бирок Лилия анын оюн окуп отурууга убактысы да жок эле. Жаңы эле эсине “кылт” эте калган жаңы идеясын, өз сөзү менен айтканда “чымындарын” учуруп ийбеш үчүн жалгыздыкты каалап кетти.
· Давай, давай! Жакшы бар! – деп жигитти шаштырап атып,  күтүүсүз кылык-жоругун жууп-чайып койду, – “Бахтыяр келатат” окшойт, касиеттерим айтып атат.

Аны укканда Марат ого бетер шашып калды.
Ал чыгып кетээри менен Лилия чачы-башын оңдоп-түздөп, күзгүгө каранды. 
“Чын эле бир бечара дарыгер үчүн эмнеге биз алтындай, аялуу убактыбызды коротобуз?!” – деди өзү менен өзү кеңешип. Анан иренжигендей бети-башын бырыштырып койду: “Катынга окшоп коркок, жалтаң... “Бир нерсесинен” башка касиети жок!.. – анан аны шылдыңдагандай “бырс” күлүп койду, - Хи, андай “бир нерсе”  ит менен мышыкта да бар!” 
Ал оюнда Марат Муратович палатага учуп кирип: “Жаным, сага эмне болду? Жакшысыңбы?! Эмне үчүн, кантип ушундай болуп калды?!  Экөөбүздүн мамилебизди билип, атайын жасады го, жанагы! Мен үчүн аз жерден... Кечирчи мени?!  Жаным, менин!..” – деп ордунан так көтөрүп ала коюп, карызынан куткарганы үчүн  үчүн деле ыраазы болуп, кучактап алып туш келди өпкүлөп, жалынып-жалбарып, өмүр бою  карыз экенин айтып, эмне кылаарын билбей делбектеп кетеби деп күткөн. Андай болбой, салкын тарткан мамиле Лилиянын демин суутуп койду. Ошол учурда атүгүл: “Акчамды толугу менен алып кел?!” – дейин деп, канча ирээт оозун таптап барып, бирок башынан берки келаткан ырым-жырымын сактады: Кандайдыр жаңы иш баштап жатканда айлана-тегеректеги адамдардын ага жолтоо болушун каалачу эмес. Башкача айтканда, андай учурда ал тууралуу бардыгы жакшы гана сөздөрдү айтып, жакшы көрүп, суктанып, сүйүп,  ыраазы болуп турушу керек! Анткени мындай мамиле ага күч-кубат берет! Ким бирөөлөрдүн өзүнө карата болгон ишениминен анын энергиясы азыктанат! А эгер тескерисинче, “сапарга чыгаарда” аны бирөө жек көрүп, нааразы болуп, ичи ооруса же кекенсе,  жолунда кыйынчылыктар кездешет! 
Ушуну ойлоду да, үнүн сыртка чыгара күбүрөндү:

  - Ошол акчалар – сага берген садагам болсун! Андан чоң, үч-төрт эселенген байлыкка багыштадым!   
Ушундай таттуу кыял менен “семирип”, бактылуу күлүмсүрөдү аял.

Айткандай эле, Лилия ошондон кийин Марат Муратовичти көпкө чейин эсинен чыгарып таштап, качан гана “жинди” деген кагаз керек болгондо, кийин-кийин эстебедиби...
***
Лилия жиндикананын керебетинде жансыз немедей, шыпты тиктеп жатты да, ушуларды ойлоду.
Андан аркысын эстеп, көз алдыга алып келүү канчалык кыйын экенин сезди! Оор күрсүнүп, онтоп алды. А бирок биринин артынан бири эрчишип келип, эс-акылын тутумдап, көкүрөк-көңүлүн басып  алган эскерүүлөрдөн эч жакка кача да албай койду. Эмнегедир өткөн күндөр кужулдап, аялдын мээсинде кайталанып, кайра баштан жашап жатышкандай туюлду. 
Ошон үчүнбү, сайдын ташындай оор боло түшкөн башын көтөрмөк турсун, ары-бери жылдырууга да мүмкүн эместей туюлду. 
Акыры, эстутумуна баш ийгендей,  алардан качууга аракеттенбей, тынч жатып калды да, окуялар андан ары уланды...
***
Анан эмне болду эле? И, ооба, Марат Муратович чыгып кеткенден кийин Лилия Бахтыярга телефон чалган:
· Алло, саламатсызбы Бахтыяр?

· Саламат, - деген Бахтыяр бүшүркөй үн катып, – ким экен?!
· Лилия  тынчыңызды алып атат. 

· Лилия? – дагы эле тааный албай, бирок “кайсы Лилия элең?” – деп түз сурай да албай, кайпактата сураган, - Кайдан чалып атасыз?

· Кайдан болмок эле – аркы дүйнө менен берки дүйнөнүн ортосунан!

Аялдын же какшык экени, же тамаша экени белгисиз бу добушу жигитти ага чейинки олйоп жаткан оюнан, сүйлөп жаткан сөзүнөн кадимкидей бери сууруп алган:
· Кимсиз?!
· ªгүнү бирөөнү машине менен уруп,  ооруканага “ыргытып ийип”  кеттиңиз беле?!

· А... – ыңгайсызданып кеткен жигит. – Саламатсызбы? Жакшы болуп калдыңызбы?

· Эми эстедиңизби? Рахмат! Азырынча жакшы...
Бул кыйытуунун артында: “Сиз мени ушундай акыбалга жеткирбедиңизби!” – деген доомат, таарынуу бар эле.

· Кечириңиз, бирок...

“ªзүңүздөн да күнөө кетпедиби!” – дегиси келип барып, ооруканада жаткан эменин жарасына тийип албайынчы” дегендей токтоп калган жигиттин айтылбай калган оюн түшөнө коюп, жарга такай сурады Лилия:
· Айта бериңиз, “бирок” эмне?

· Бирок, баары артта калбадыбы, - кебин буруп кетти жигит. - Жүрөктү аябай түшүрдүңүз эле... 

· Жүрөгүңүз түшсө, бир кайрылып, сурап коёт элеңиз го?

· Балдар дарыгерге, туугандарыңызга жолугушкан экен, кийин деле тындырбай телефон чалып атышты окшойт.
· “Жоону сайса ким сайды, аты калды Манаска” деп, кылмышты кылган сиз болсоңуз...

Бахтыяр шашып калды:

· Кечиресиз, атыңыз ким эле?

· Чын эле аябай унутчаак окшойсуз? Лилия атым.

· Лилия, мен сизге ананыраак өзүм чалайынчы. Чогулушта элем. Ушул  телефон сиздикиби?

· Меники! – деген Лилия телефонун өчүрүп, бир чоң эрдик жасап алгандай  терең дем алып, бактылуу күлүмсүрөдү.
***

 Бахтыярдын келатканын уккан Лилия жасанып-түзөнүп, палатасын кайра-кайра жуудуруп-тазалатып, желдетип, анан баягы “баш айлантма” атырынан себинип, суналып жатып калды.
Ошондон көп өтпөй эле качантан бери дегдеп, Кудайдын каалоосунан сырткары, өлөрманданып атып “жасап алган” жолугушуусу болду.  
Бахтыяр ак халатты желбегей жамынып кирип,  Лилия атайылап койдурган үстөлдө, жанында отурду.

· Ден соолугуңуз кандай, Лилия? – анын биринчи эле суроосу ушул болду.

· ªзүңүз көрүп жатпайсызбы...

Жигитти ушул бойдон өзүнөн чыккыс кылып, көз нурлары аркылуу байлап же карегине киргизип алчудай, жалжылдай тиктеди Лилия. Ошондон уламбы, Бахтыярдын каректери аны кароодон кайпактап,  көздөрүн ала качып кетти.
· Иштериңиз кандай? – сөздү Лилия баштады.

· Жакшы. Кудайга шүгүр.

Андан ары сөздөрү түгөнүп калгандай, унчугушпай калышты.  Бирок,  колуна конгон “бакыты” азыр “пыр-р” этип учуп кетүүчүдөй, Лилия көз ирмемдик жымжырттыктан коркуп кетти да, төшөктөн капортосуна чейин суурулуп чыга калып:

· Колуңузду бериңизчи? – деди. Бахтыяр эмне кылаарын билбегендей, буйдала түшүп, Лилиянын  эчаккы таанышындай тигилген каректерине бир карап алып, ага жакыныраак – сол колун сунду. Лилия ойноок баладай шоктоно түшүп, анын алаканындагы чийиндерине сөөмөйүнүн учун бир топко “чуркатып”, карап отурган соң:

· Сиз... өтө иштерман жигит экенсиз, - деди. – Көптөн бери ишкерлик менен алектенип жүрүпсүз, бирок кесибиңиз...

Кесиби эмне экенин алаканынан көрүп жаткандай бүшүркөй тиктеп калып, анан:

· Жаңылбасам, юрист окшойсуз? – деди.
· Юристмин, - жигит анын тамашасы чындыкка жакындай түшкөнүнө тек гана жылмайып койду.

· Мм... Бир чоң, олуттуу ишке аттанып жаткан жоксузбу? – эми жанагыдай шайдооттонбой, өзү кошо олуттуу тарта түшүп сурады Лилия.

Жигит жылмайып күлүп:

· Ооба. Аны сизге... мына бул “кошунаңыз” айттыбы? – деп тамашалай, телевизорду жаңсап койду. Жанагыдай болбой, Лилия саал томсоруп, ызалана түшкөндөй болду.  “Жок, баары бир ишендиришим керек!” – деди оюнда.

· Эки бир тууган окшойсуз, - деди анан “төлгөсүн” токтотпой улап, - Агаңызбы, иниңизби, оң канатыңызда бирөө жүрөт. Сизди абдан жакшы көрөт экен. Бирок сиздей бизнесмен эмес, тек гана карапайым киши көрүнөт...

Бахтыяр да эми жанагыдай болбой: “Бу кыз булардын баарын кайдан билип алган?” – деген кыязда, таң кала карады. Ошол суроосуна Лилиянын өзүнөн жооп алгысы келгендей, аны унчукпай андан ары укту.

· Бир кыз, бир уулуңуз бар окшойт?..
Бахтыярдын муюй калганын алдыртан туйган аял “төлгөсүн” андан ары улап, чын эле алакандан бир нерсени көрүп жаткан өңдөнүп,  баягыда Мураттан уккан ушагын кепке улаштыра койду:

· Токтоңузчу!.. Дагы бир жашыраак бийкеч жүрөт... Эки аял менен никеңиз бардай?!

“Ушундайбы?!” – дегендей Бахтыярды суроолуу, анан да калп эле таң калгандай карады Лилия. Муну менен ал дагы кандайдыр, кызгангандай түр көрсөттү.

Ыңгайсызданып калган жигит жооп айтуунун ордуна: “Буларды сизге ким айтты?” – дегендей аны суроолуу тиктеди.   

-  Алаканыңызда, анан көздөрүңүздө жазылып турат, – деди аял анын оюнун так төбөсүнөн түшүп. 
· Сиздин эмне, көзүңүз ачыкпы? – күлүмсүрөдү жигит.

· Ушул кырсыкка кабылаар түнү мен сизди түшүмдө көргөм, - деди Лилия анын суроосуна алыстан жооп берип. 
· Да? Эмне кылып жүрүпмүн түшүңүздө?

· Андай түш сатылат, - Лилия да кылыктуу күлүмсүрөп койду. Мындай салт менен аздыр-көптү кабары бар  жигит ийнин куушуруп койду да, колун чөнтөгүнө салчудай комдоно түшүп, бирок кайра Лилиянын түшүнүн буга анчалык деле мааниси жок экенин эстей койгондой,  токтоп калды.  Муну байкай койгон кыраакы аял:
· Сексенге жакындап калган, ак байбиче көрүнүп жатат. Сиз аны абдан жакшы көрөт экенсиз, – деди эми аны жигиттин колунан эмес, бешенесинен окуп жаткандай көздөрүнө олуттуу, токтоо тиктеп.

· Ооба. Чоң энем...
· Көп ойлонот экен. Сизге айтпаган, бирок жүрөгүндө каткан бир түпөйүл нерсеси бар. Мм... Анан да жети атаңыздын биринин  молдолугу бар окшойт? – муну болжолдоп сурады Лилия. 

· Бешинчи атабыз чоң молдо болуптур.

Болжолу туура чыга калганына “жым” эткен Лилия жигиттин турган турпатына карап туруп дагы божолмолдоду:

 -   Ата-бабаңыз ак сөөк кишилер болгонбу?

-   Бий-болуш болуп жүргөн кишилер экен.

· Сизди айрыкча бешинчи атаңыз колдоп жүрөт экен. Анан да шыңга бойлуу, ак жуумал, эмнегедир маркумдардын арасында мага түспөлдөшүп кеткен, жашыраак аялзаты жүрөт... 

Бахтыярдын энеси жаш кезинде эле маркум болуп кетенин уккан Лилия эми так төбөсүнөн түштү. 

Ата-бабасы, апасы тууралуу сөз болуп кеткен үчүнбү, же чын эле Лилиядан апасына окшоштук издебиби,  жигиттин денеси ымыр-чымыр болуп, жандүйнөсүндө көзү ачыкка имериле түшүп, анын жүзүнө үңүлө тиктеди:

· Апам го? – деди. - ªзүмдүн апам жашында эле өтүп кеткен.

· Анын арбагы азыр артыңызда турат!

Эмнегедир жигиттин денеси, айрыкча эки далысы тарап “дүр-р” дей түштү. Чындап эле артында кимдир бирөө тургандай, атүгүл шуудурап, кандайдыр шоорат угулуп кеткенсиди. Жигиттин ички дүйнөсүндө эмне болуп жатса, ошонун баарын кылдат байкап, сезип, туюп отурган Лилия жигиттин жүрөгүн ого бетер “капшыра” кармады:

· Жүрөгүңүз азыр кандайдыр... башкача болуп турабы?

· Ооба, сыгылгансып атат.
· Ал сизге апаңыздан өтүп жатат. Анткени азыр апаңыз да ошондой абалда турат. 
· Эмнеге? 

· Атаңыз кайда? – суроого суроо менен жооп кылды Лилия.
· Шаарда.

· ¯йлөнүп алган жок беле?

· ¯йлөнгөн.

· Апаңыздын ошол кишиге кичине таарынычы бар окшойт? – суроолуу тигилди Лилия. Бул да анын демейдегидей эле божомолу болгону менен, жебеси бу саам да кыйгап өтпөй,  жигиттин талуу жерине кадала түшкөндөй болду. Анткени Бахтыяр эми Лилияны жанагыдай кайдыгер адамдай эмес, анын ойноктогон капкара каректеринен  бир нерсе издегендей, муңайым тиктеди. Ошо эле убакта атасына болгон абалкы таарынычы козголо түшүп, кийинки апасына, андан туулган ини-карындаштарына да көптөн бери тынчып калган жек көрүү сезими удургуй түштү. 

· Апам ошолор үчүн өлгөн! – бир эле көргөн аялга муну кантип айтып ийгенин өзү да билбей калды. 

· Кечир? – Лилия анын колун колуна алып, аста сылагылап, атүгүл эң жакын адамындай эрдин тийгизип өөп койду. – Байкабай, жүрөгүңдү оорутуп алганым үчүн кечир?..

Аялдын ысык эриндери колуна тийгенде жигиттин денесин өрт каптап кеткендей болду. Эми элеки ойгоно түшкөн, атасына болгон  балалык, эски таарынычын ошол өрт кайра жууп кеткен сыяктанды. 

· Жок, сен мени кечир? – деди эми ал барбайган шадылуу, бирок жумшак алакандарынын ортосундагы кичинекей колдорду кармалап, үнү саал каргылдана. – Сени да ушундай абалга туш кылганымды кечир? Чынымды айтсам, ошол күнү окуя кандайча болуп кеткенин өзүм да байкабай калдым.
“Эмнеге  ошондо алдыма түшө калып, “тык” токтой калдың?” – деп сураганы оозун таптап келатып, бирок токтоп калды.

· Кечирдим... – кылыктанды келин. – Биз эми тааныш болуп калбадыкпы. Балким, Кудай-Таалам бизди “мындан ары тааныш болуп, бири-бирине арка-бел болсун” деп атайын жолуктургандыр?
Ошого ынангандай, анан да өзүнө ишенимдүү дагы бир жакын, жакшы адамды жолуктурганганы үчүн тагдырына ыраазы өңдүү жылмайды жигит. Атүгүл алар кандайча болуп “сизден” – “сенге” өтүп кеткенин да байкабай калышты.
 -   Бу жерден качан чыгасың? 
-   Чынымды айтсам, жата берип тажадым. Калганын үйдөн деле дарылансамбы деп ойлоп жаткам...
· Бирок, ден соолукту жакшылап караш керек. Мен да азыр дарыгер менен сүйлөшөйүнчү... А баса, унутуп калганымды кара, -  деп ала келип, тумпочканын үстүнө койгон баштыгын ачып, ичиндегилерди чыгарды жигит:
· Ысык тамак жасатканга жетишпей калдым. Жана сен чалганда шайлоочулар менен жолугушууда болчумун.
· Ой-ий, – Лилия Бахтыярдын алып келгендерин карап, мамилени дагы жакындатыш үчүн калп эле экиленип койду. – Менин пиццаны жакшы көрөрүмдү кантип билдиң? 

Жигит кубангандан барпалактай түштү:

· Билбейм. Сезсем керек да.

Ошондон кийин да экөө бир чай кайнам сүйлөшүп отуруп, эски тааныштардай беттеринен өбүшүп  коштошушту.
***

 Жанараак өзүнө жолугуп: “Азыр кызды көрүп чыгайын, анан сизге жолугам,” – деп Лилиянын палатасына кирген жигитти күтүп отурган Вера Асановна, эми ал эшиктен баш багаары менен эпилдеп, жылуу кабыл алып: 

 - Жолуктуңбу? Кандай экен? Баягыга караганда жакшынакай болуп калыптырбызбы? – деди өз “ийгилигине” өзү ыраазы болгондой, жылмайыңкы.   
· Балдар айтып баргандан кийин, чынымды айтсам... – андан аркысын айтпай алаканын жайды жигит. Анысы: “Мен бу кызды адам болбой калды го деп ойлогом”, - дегени болчу. 

· Канча карыз болдум? – деди анан.
· Жо-жок, карызың жок. ªгүнү балдар таштаган акчага дары-дармектерин жетиштүү эле алып берип аттык. Организми жаш эмеспи, көтөрүп кетти. Анын үстүнө өзү да чыдамкай, Кудай деген кыз тура. Эми Кудай буюрса жакында чыгарам. 
***

Ошол күнү кечинде Бахтыяр үйгө кирип келип эле чоң энесинин кабагын карады. Апасынын жакшынакай күлүп отурганын көрүп, санаасы тынгандай анан алдынан чуркап чыккан кызын көтөрүп, ошондо да наристеден мурда барып энесин өөп, анан кызын жыттады. Ушундан кийин гана өзүнө кезек тийерин түшүнгөн келинчеги  ашканадан чыгып келди.
· Кандай? – деди Бахтыяр анын да жүзүнөн сүйүп. 
· Жакшы, - жылмайды келинчеги. 
· Апамды жакшы карадыңарбы?! – адатынча бакылдай сурады жигит.
Бул суроо ага көнүмүш болгонгобу, же: “Кандай караганыбызды өзүнөн сура” дегенчелик кылдыбы, келинчеги унчукпай, ашканага кирип кетти.

· Жакшы карадык, - деди уулу. – Мен  чоң апама телевизордон кыргызча концерт коюп бердим.

· А мен энемдин башын ушалап бердим.

Атасына жакшы көрүнүш үчүн чоң энесине жасаган бардык жакшы нерселерин айтып киришти балдар. 

· “Башын ушалап” дейсиңби?   
Лилиянын жанагы: “Апаңдын ичинде сага атйпаган түпөйүл нерсеси бар” дегени эсине түшүп, жигит чоң энесине карады:

         -  Эмне, апа, башыңыз оорудубу?
· Жок, кагылайын! Тим эле... – деген менен, апасы чындап эле уулуна алда неге санааркап тургандай көрүндү. Бахтыяр унчукпай ваннага кирип кетип, колу-бетин жуунуп чыкты. Ал чыкканда үй-бүлөсү дасторконго отуруп калышкан.

· Апа, эмнени ойлоп атасыз? – деди бир убакта энесинин мүнөзүн жатка билген уулу чыдабай кетип. – Бирөө  бир нерсе дедиби?

Күйөсүнүн ушул сөзү жакпай калгандай, же кемпир эмне деп жиберет деп кооптоно түштүбү, айтор келиндин кабагы бузула түштү.

· Эч ким эчтеке дебей эле турат, кагылайын. Баары жакшы. Көп эле антип, күмөнсүй бербечи каралдым, – деген эне жүрөгүндөгү түпөйүл нерсесин эми ачыкка чыгарды: - Баягы бала эмне болду экен? Ошонун дайнын бир билбей койдуң да, балам?

Анын кайсы бала жөнүндө айтып жатканын түшүнө койгон уулу, “жарк” этип күлүп жиберди:
· А баса, аны унутуп атканымды кара. Бүгүн барып келдим.

· И?! – серпиле түшүп,  уулун тиктеди эне.

· Жакшы болуп калыптыр. Куландан соо экен, аныңыз. Азыркы медицина эмнени гана кылбайт. Жакшынакай кылып айыктырып коюшуптур. Эртең чыгат деди го.
· Ошентчи, балам! Ух-х!.. - уулу үстүндөгү оор жүктү алып ыргытып ийгендей, эне  жеңилдей түштү. – Жакшы болуптур! Кудайыбыз бар экен! Болбосо, бирөөнүн убалы деген жаман да. И, ал өзү кай жердин, кимдин кызы экен, сурадыңбы? 

· Ушул эле тегеректенмин дейт. Бирок атадан да, энеден да жалгыз го, аларды да “өтүп кетишкен” дегендей кылды. ªзүнүн да үй-бүлөсү жок окшойт.  

· Мм... Бечара. Дагы аман калып, бактысы бар экен. Ыя, Бакыбай, “Энеден кийин төркүн жок, эрден кийин урмат жок” дейт, андай болсо, бечараны үйгө чыгарып келип, башынан суу тегеретип чачып, көйнөк-жоолук кийгизип, ырымдап койсокпу? 

Апасы айтып жаткандан кийин “жок” дебейт эле, анын үстүнө өзү деле: “Лилияны ооруканадан чыгарып, сыйлап коюшум керек”, - деп ойлоп турган жигит шыр кетти:
· Мейли, апа. Ошентсек деле болчудай...
Күйөөсүнүн өзгөчө элпектенип, “жым” дей түшкөнү келиндин жүрөгүн аста “тыз!” эттирип, ошол “бечара кыздан” кызгангандай, ал тараптан кандайдыр жагымсыз нерсени сезгендей чыйтыя түштү.
***

Эртеси Бахтыяр апасы менен кеңешип туруп: “Биздин үй-бүлөнүн атынан башыңды куттуктаганыбыз,” – деп бир сыйра кийим-кечесин, “Жашоого кайра жаралып келгениң үчүн!”- деп гүл көтөрүп барып, дарыгерди да тим койбой, аны да ыраазы кылып, Лилияны шаан-шөкөт менен ооруканадан чыгарып кетти. 

Ушунчалык бакыттан Лилиянын таманы жер баспай, учуп жүргөндөй сезди өзүн. Анан калса канчалык тыяйын десе да болбой, жамажайы жабылбай койду. Эки ууртунан күлкүсү төгүлүп, андайда жайнап кетчү кош кареги ого бетер эле балбылдап “күйүп” калды. Бул анын айлана-тегерегин кошо жарык кылып жаткандай сезилди өзүнө. Анан калса, Бахтыярдын да, анын жанындагы жигиттердин да жүздөрүнөн, көздөрүнөн күлкүлөрү төгүлүп, маанайлары куунак эле. Атүгүл качантан бери иш менен гана алектенип жүрүшүп, көптөн бери бүгүнкүдөй тамашалашып, бүгүнкүдөй шарактап күлө электерин да ара чолодо сөз кылып алышты. 

Ушинтип кирип келгендерди Суусар апа босогодон тосуп алып, кыздын башынан суу тегеретип чачып, анан бетинен өөп, ичинде: “И, ананайын, жаркылдаган жакшы кыз тура. Чымындай жанын алып калган Жаратканга рахмат!” – деп ойлоп, эртеден бери келини жайган дасторконго баштады. 
Анткен менен: “Алсаң, кагылайын! Жесең, ичсең! ªз үйүңдөй көр, тартынба,” – деп отурган, көп жашап, көптү көргөн кыраакы эне азыр бу жакшынакай кыздын чыныгы жүзүн көрө алган жок. Анткени эненин бүт дүйнөсүн азыр бир гана нерсе ээлеп, ошого каниет кылып, ошого кубанып, ыраазы болуп отурган. Анысы - ушул кыздын аман калганы эле. Болбосо, уулу соттолуп кетпегени менен, өмүрдөн өтөр өткүчө: “Качандыр мен бир адамды өлтүрүп алдым эле...” -  деген жүгөрүдөй бир өксүк жүрөгүн өйүп өтмөк!  
***

Лилия ара чолодо Бахтыярдын жубайына көз кыйыгын жиберип, анын баскан-турганын карап: 
“Ии, бечара, эриңе ээ боло албаган, үй жумушу үчүн жаралган бир жан экенсиң да”, - деп аягансып койду. 
“Жок, бул сага караганда алда канча бактылуу, - деди экинчи бир туюму. – Андагы бакытка, тактап айтканда анын эрине жетиш үчүн кылбаганды кылып, маскара болуп жүрбөйсүңбү сен!..”

Өз оюна өзү чычалап, саал теригип кетти.

Аны Карлыгач да окуп алгандай, алдыга тамагын коюп атып: “Ар кимдин эрине көзүңдү саткан бир бечара белемсиң?” - деп муну мыскылдагандай мыйыгынан жылмайып, кыйгач карап чыгып кетти.

Экөөнүн каш-кирпик аркылуу “атышып” калганын байкай койгон Бахтыяр жубайы кийнки жолу киргенинде: “Эмне болуп атасың?” – дегендей акшырая тиктеп койду.
***

  Ошондон тарта Бахтыяр менен Лилия тез-тез жолугуша турган болду. А бирок, Бахтыяр канчалык бай өңдөнгөнү менен, эмнегедир эле аны Ынак Кабыловичке такыр окшото албай жүрдү. 
Чыны менен эле Бахтыяр жоомарт эмес болчу. “Жетим өсүп, жедеп кыйды, сараң болуп калган окшойт, - дейт Лилия ага таарынган кездерде. – Чык татырбас Чынарбай биякта калсын! Чыны менен эле башка да бирөөсү бар окшойт?!.”

Ушуну ойлогондон бери жаны жай албай койду: “Анысы кандай неме болду экен?.. Менден жаштыр, сулуудур? Балким бар байлыгын ошого чачып, ошону чалчаңдатып... Мени тек гана пайдаланып жатпасын?!.” 
Көптөн берки түпөйүл суроосуна жооп табыла калгандай, көздөрү ачыла түштү. 

“Сен аны таппайсыңбы! Сенин жолуңда эч ким турбашы керек го?!” – деди өзү айткандай, сол ийниндеги периштеси. 
“Ынсаптуу болсоң, мындан артык кандай кылышы керек сени?! Ичкен-жегениңдин баары ошондон болуп атпайбы?!” – дейт оң ийниндеги периште.
“А кокус, ал сени теңине албай, буга ушул эле болот деп атпасын?” – сол периштеси атаандашынан утулгусу келбегендей, муну ого бетер шыкактап ийди.
“Мен анда ага бирди  көрсөтөм!..” – Лилиянын жаак эттери карышып, ызага мууна түштү да,  ошол замат Бахтыярга телефон чалды:
· Алло, бүгүн келесиңби?

· Жок, Лилия. Бүгүн бара албайм.

· Эмнеге?!
· Айттым эле го, бошобойм бүгүн, башка күнү. Жарайбы?

· Башка күнү эмес, бүгүн! – эркелегендей да, келишин талап кылгандай да өктөм сүйлөдү Лилия.

· Эмне болду анчалык? 

· Сөзсүз эле бир нерсе болуш керек беле?
· Кечээ эле барып кетпедимби.

· Түшүмө кирдиң!..
Муну укканда Бахтыяр буйдала түштү. 
- Болуптур, - деди анан Лилиянын айткандырынын көбү чын чыкканынан улам ага биротоло ишенип алган жигит.
***

· Түндө түш көрдүм. Түшүмдө... калың элди баштап, бийиктигине көз жетпеген тоого чыгып, улам өйдөлөп кетип баратыпсың... 
Бахтыярдын алдына отуруп алып, анын көйнөгүнүн бүчүлөрүн ачып жиберип, төшүнөн кайра-кайра жыттап, сылап-сыйпалап отуруп, эртеден бери оюнан чыгара койгон түшүн айтып атты Лилия:

 – Улам бийиктеп, өйдөлөгөн сайын айрымдар кайра кулап, сыйгаланып түшүп кетип атышты... А сен ан сайын арышың кеңейип, кабак-кашың жайдары, эч кебелбей баратасың. Ар кай, ар кай жерден ыраматылык апаңдын, ата-бабаларыңдын элеси булактап көрүнө калып, алар сени колдоп, сага күч-кубат берип тургандай болду... Бирок, бир убакта, кайдан-жайдан аял кишинин шыңкылдаган күлкүсү угулду..! Сен “селт!” этип, үн чыккан тарапка карадың! Кызганчтан, менин да ичим “тыз” этип, ачыша түштү. Бир убакта баягы кыздын күлкүсүнө алаксып баратып, жаза басып алдың да, бир топ жерге чейин сыйгаланып барып токтодуң! Апаң тосуп калды! Болбосо тээ ылдыйга чейин шагыл менен агылып, кум менен куюлуп, кете берет болчусуң...

· Анан?!.

· Анан апаң колуңдан жетелеп, баягы ордуңа – калың элдин алдына алып барып койду. “Балам, ошондон алыс болчу! Ал сенин кадырыңа жетпейт, ал – азгырык! Мага ошол кызың эч жакпай койду! Ал сени алдап жүрбөйбү, же билбейсиңби?” – деди. Сен аны укпай калгандай болдуң, же укмаксан окшодуң. Дагы эле баягы жаш аялдын күлкүсү тарапка тартылып, кылчактай бердиң...

   Ортону саамга жымжырттык уялады.
· Анан? – деди Бахтыяр.

· Анан... Туруп эле ошол кызга төлгө салдым...

· ?..

· Анын сенден да башка бирөөсү бар экен! 

· Койчу?! – ишенбегендей, сынагандай унчукту жигит.
· Чын айтам. Же эмне, апаңдын арбагына да ишенбейсиңби? Апаң айтпаганда, ал кызды эстемек да эмесмин. Чыныңды айтчы, ким ал?!
· Ким болмок эле – сен! – же тамаша экени, же чыны экени түшүнүксүз ушинтти жигит. Башка учурда ушинтип айтса, балким жагымдуу болмоктур, бирок жанагы түштөн кийин: “Ал – сен”, - деген сөзгө Лилия териге түшүп, бирок анысын билгизбегенге аракет кылды.
Аңгыча Бахтыярдын телефону чырылдады.
· Да, мен угуп атам? 
· Эртең эки жерде жолугушууң бар экенин унуткан жоксуңбу?

· Жок. Экиде  - “Нур-Ордодо”,  беште - “Бакыт-Ордодо”.

· Ооба. Айтмакчы, буклет даяр. Программаңдын болсо бир-эки пункту түшүп калган экен, кайра бастырдык.   

· Жарайт, Жанна Белесовна. Азыр тийе кетем.

Лилиянын териси куруша түштү.

· Ким ал?! – деди кайра да өктөм.

Бахтыяр анын ыксыз кызгануусун жактырбагандай, унчукпай ваннага кирип кетти. Ал чыкканча Лилия анын соткасынан азыркы номерди жаттап ала койду да, телефонду ордуна коё салды. 
***

Бахтыяр чыгып кетээри менен эле баягы аялдын номерин терди Лилия.

· Да? Мен угуп атам? – деди ары жактагы аял. – Алло-о? Сүйлөбөйсүзбү?

Лилия телефонду басып койду. “Мм... демек, сен экенсиң го?! ¯нүңө караганда, жаш эмессиң, көптү көргөн карышкыр окшойсуң?! – деди кумсарып. - Бирок, эч нерсе эмес... Кимдин ким экенин көрө жатарбыз!” 
Ал өзү да сезди, так ушул убакта ал кудум куйругун бирөө-жарым басып алган жыланга окшоп кетти...  
Чыны менен эле кырктан ары ооп калган, бирок бой-келбети, өңү-түсү жыйырма бештеги жубандай сулуу аял “жашыруун номерди” үңүлө карап, телефонду ары таштап койду.
***
Бахтыярдын машинеси шаардын четирээк жагындагы, дарбазасы күн чыгышты караган эки кабаттуу үйгө келип токтоду. А бирок ал өзүнө удаа эле чыгып, таксиге менен артынан акмалап келген Лилияны байкаган жок. 

· Ары өтүп барып токтоңуз, - деди Лилия.

· Жарайт, - деген таксист андан эки үйдөн кийин, бейтааныш кызыл дарбазага тумшугун сая токтоду. ¯йдөн чыга калган аялга калп эле:

· Кечиресиз, Гүлзаданын үйү ушулбу? – деди терезеден башын чыгарып.

· Ушул. А эмне болду? – бүшүркөй, чочулагандай карады аял.

· Алиги... – таксист эмне дээрин билбей, дабдаарый түштү, – Университетте иштеген профессор Гүлзада Нуркановнаны сурап жатам?

Аял каткырып күлүп жиберди:

· А жок, андайды билбейбиз. Кызымды айтып жатабы деп ойлодум да.

· Менин да коркуп кеткенимчи...

Аял түшүнбөгөндөй карап калды. Жигит машинеден түшүп, арыкчырай, ак саргыл келин менен сүйлөшүп, жөн салды эле сурай койгонун, клиентинин “күйөөсүн” акмалап келгендерин айтып,  эски тааныштардай анан каткырып күлүп туруп калышты.

· Мен жөн салды эле сурай калганымчы... А кызыңыз канчада? 

· Кызым тогузга карады, - деди келин. – Машине менен келип эле чоочун бирөөлөр балаңды сурап атса, кызыктай болот экенсиң.
· Сизди аябай чочуткан экемин, ээ?

· “Сүткө оозун күйгүзүп, айранды үйлөп ичет” дегендей, анын үстүнө бала жоготуп, коркуп калган жайым бар.

· Бала жоготуп? Качан?

·  Көп болду, - ийнин солкулдата, улутунуп койду келин. – Беш-алты жыл болуп калды.

· Таппадыңызбы анан?!

Келин башын чайкады:

· Бир жылдан кийин сөөгү табылды... 

· Жаман болгон тура! А ким колдуу болуптур?

· Бир зөөкүр! Өлтүрүп, дубалдын арасына катып коюптур...
· Акмак го! Кесилдиби анан?!
Аял башын ийкеди:

· Кесилди. Кесилген менен балам жок...

· Кайрат кылуудан башка айла жок. Жолдошуңуз барбы?

· Ал ошол Эркинбегим жоголоордон мурунураак эле каза болуп калган.
· Коё турсаңыз, сиздин атыңыз... Венера эмеспи?

· Ооба, - келин ага суроолуу карады. – А сиз кайдан билесиз?

· Гезиттен окугам. Ошол убакта элге кайрылып, сүрөтүңүз менен маегиңиз чыкпады беле? Кийин угуп, аябай кейигенбиз.  Айтмакчы, дубал деле ушул тегеректе болсо керек эле анда?
· Жок. Ошол окуядан көп өтпөй эле кызым экөөбүз ал жактан көчүп кеткенбиз.

· Андан кийин турмушка чыктыңызбы?

Аял башын чайкады.
· Менин атым – Дамир, - таксист колун сунду. – Кандайдыр жардам керек болсо, тартынбай кайрылыңыз?..
***

Лилиянын болсо эси-дарты, эки көзү Бахтыяр кирип кеткен үйдө болуп атты. Бейтааныш аял менен Бахтыярдын кийим-кечектерин чечип ырыгытып ийишип, бир кишидей болуп кучакташып калышканын элестетип, кызганычтан өзөгүн өрт каптап бараткандай, улам убакыт узарган сайын чый-пыйы чыгып, чыдамы жетпей баратты. Башка убак болсо таксист да шаштырат беле, жаңы таанышы менен азилдешип, жайбаракат туруп калды.

“Кыйналып отура бербей, бара калсаңчы?!.” – деди сол ийниндеги периштеси шыкактап.  
“Барып алып эмне кыласың?!” – деди экинчи бир ою. 
“Эмне кылмак элең, биринчиден алиги аялдын кебете-кешпирин көрбөйсүңбү. Экинчиден, Бахтыярдын андан жаш, андан сулуу да ойношу бар экенин эсине салып коёсуң!..”

Кызганычтан жанын коёрго жер таппай турган келинди акыл-сезиминде ушул азгырык ой жаңырыктап, мээсине кыттай уюп алды. “Койчу, эми, жаш кызсыңбы, селпектеп жетип баргыдай?! Анын үстүнө Бахтыяр сенин эриң беле?!” – деп чебелектеген оң периштесин ары итерип таштап, өчү бардай машиненин эшигин “тарс!” жаап чыгып кетти Лилия.

· Эй, эй, чоң кыз?! Акчасын төлөбөйсүңбү?! – деген айдоочу артынан жүткүнө басты эле, Лилия эсептешкен акчасын бере салып, андан ары басып кетти.

· Чоң кыз, кете берейинби, күтөйүнбү?!
А бирок Лилия аны укпаган өңдөндү.

***

Кыңайып ачылган дарбазанын сыртынан ичкери кулак түрүп, бир азга тыңшап турду Лилия. Айткандай эле ич жактан аялдын ким бирөөнү эркелетип жаткандай үнү угулду. Лилия саамга кыймылсыз катты да, акырында бутунун учу менен басып, короого кирип барды. Айлана-тегерегин карап, бирок эч кимди көзүнө чалдыктыра алган жок. 
“Оңбогондой бай катын окшобойбу! – деди кызганычтан ого бетер ичи түтөп. – Балким, ушунун баары Бахтыярдын байлыгыдыр?!.”

Эми аял кишинин  угулар-угулмаксан күңкүлдөп, жалынып-жалбарганы, эркелетип-эркелетип жаткандай үнү жакын эле жерден угулду. ¯ндү ээрчип, шырп алдырбай, кызыл кирпичтен салынган чакан сарайды көздөй басты.  Айткандай эле ал жакындаган сайын аялдын үнү дааналана берди. 
· Бах, эмне болду сага? – орусча сүйлөгөн аял жалооруп, жагалдана сурады. - Сагындыңбы мени?
- ?..

- Антип карабачы эми?..  Таарынбачы?..  
- ?.. 
- Болду эми, тултуйба антип! Айттым го, колум бошобой атты деп... Ой, ой, таарынганыңдан сенин... Капкара көздөрүңдөн сенин!.. 

- ?..

- Билесиңби, менин сенден башка эч кими жок – ата-энем да, балам да, туугандарым да... Сен менин жалгыз эрмегим, жалгыз досум, жапжалгыз жакынымсың!

- ?.

- Ооба, сенде да ошондой. Айлана-тегерегиңде канчалар жүргөнү менен, сен да мендей жалгызсың. 

“Тим эле тилин жутуп калат экен го, мунун жанында?!” – деди Лилия тишин кайрап. Эмнегедир Бахтыярга карата кандайдыр иренжүү сезими ойгонуп кетти: “Тапканың, шашканың ушул үй шыпыргыч беле?! Ким көрүнгөн менен, жер ылгабай жатып-туруп жүргөн бир катынпоз экенсиң да, көрсө?!.”  
Канча ирээт кайрылып басып  кеткиси келди. Бирок: “Жок, токто! – деди баягы шыкакчы сезими бучкактай калып. – Жөн эле кетип калгыдай, келесоо эмессиң да! Сени муну менен байланыштырган эмне өзү?!”

“Акча!” – деди анын эриндер көмөкөйүнөн чыккан ушул суроону жоопсуз калтыргысы келбегендей кыбырап. Ушуну менен өзүн жооткоткусу келди ал. 
”Ырыстуу жер калбагансып, көрүнгөн менен көрүнгөн жерде жатып-туруп жүргөн эменин арам денесин кантип кучактап жүрдүм?!.” 
“Балким, булардыкы чыныгы сүйүүдүр? “Сүйүүнүн көзү сокур” деген ушудур? А балким бул аялдын ошончолук күчү, керемети бардыр?..”

Ичкеридеги аялдын шыбыры угулду:

· Мен кетейин ээ, эми? Кожойке издеп калчу болсо, билесиң да анын кыялын... Жакшым менин, жаркыным менин! Ак көңүлүм, тентегим...
“Бахтыяр эмне деп, кантип жооп берет болду экен?” – Лилия канчалык демин ичине жутканы менен бу сапар иттин кыңшылаганынан башка эч нерсе уга албады.
Бахтыяр менен алиги аял жада калса итти каратып коюп, бардыгына кайыл боло лаззатка батып жатышканын элестетти Лилия. Денесин титиреткен кызганыч менен ыза жек көрүүгө айланып баратты: “Куп болот, мен азыр абийириңди гана төгөм! Аяган акчаңды анан чачпаганыңды көрүп ал! Хы, дагы депутат болот имиш!..” – башаламан ойлордун аягына акыры ушундай, чечкиндүү чекит коюп салды ал!.. 
   ***

    Мындан аркы ирмемди элестетүү өтө оор эле! ªкүнүч менен өксүккө муунуп, оорукананын керебетин кычырата бир катуу чиренип, тарамыштай түйүлгөн денеси таштай зыңгырап, башын муштагылап, оор онтоп ийди Лилия: “Эмнеге ошондо артка кайтып кетпедим?!. Кара баскан ит сарайга эмнеге кирдим?! Ошо азгырыкка убалым жетсин!..”

Чыны менен эле: “Кайткының! – деген бир туюму ошондо. – Бул жерде сага эч нерсе жок! Кайт дейм!”

“Укпа аны, укпа! Сен качан көздөгөнүңдөн кайтчу элең?! Кир, кире бер! Андан аркысын көрө жатарсың!” – деген азгырык сезими. Лилия көбүнчө экинчисине баш ийе турган.  

“Мени уккандан качан жаман болдуң? Экөөбүз дайыма бирге келатабыз го?” – деген анысы ошондо да.

Ошондон кийин гана Лилия бир бөлмөлүү батирге окшош ит сарайдын каалгасын ачып, “шып” этип кирип барган да, күңүрт күүгүмдө көзүнө эч нерсе көрүнбөй, издегени “кылтагына” илинбей ары жак-бери жагын бүшүркөй караган... 
Мына алар! Бурчта аны таң кала да, чочулай да тиктеп, кучакташкан экөө эс-мас турушкан болчу!..  
А бирок алардан башка эч кимди көрө албай койду. 
Ошондон уламбы, өзүн жатыркай тиктеп турган чоочун көздөрдөн жалтана да түшкөн. Бир ирмемге жетпеген ушул аралыкта денесин кара тер басып, үстүнөн бирөө муздак суу куюп ийген окшоп, анан тулку бою чыйрыгып кеткендей болгон!..  
Көргөн көзүнө ишенип-ишенбей, бир чети алданганына ызаланган ал! Кайра шыр бурулуп чыгып кете албай, денеси жарым-жартылай бурулганы менен аяктары жерге кадалып калган окшоп, жылдыра албай калган!

“Түшүм болсо экен бул! Түшүм болсо экен!..” – деп ийген ичинде жанталашып.

А бирок зор денеси менен алиги аялды жаап турган кудум торпоктой ит бир убакта аны көздөй атырылып, көздөрү чычаладай кызарып, учуп келатканын бир көргөн! Көз ачып жумгуча анан иттин оор денеси Лилияны басып жыгылган!.. 
Андан ары алаамат болуп кеткен! 
Чалкасынан жыгылган тейден, алдыңкы кош аягы менен көкүрөгүнөн бекем басып алган түрү суук эмени чакан сумкеси менен башка-көзгө ургулап, жансоога издеп жанталашып жаткан аялдын чаңырыгын үйдүн ичиндегилер да угуп, дапырап чуркап келатышкандай болгон.
Эмне болуп атканына акылы жетпей, саамга дендароо боло түшкөн берки аял да бир убакта ыргып-секирип тура калып, арачага түшкөн. А бирок локуйган иттен бейтааныш аялды куткарып алууга алы келбей, саксаңдап-үксөңдөп, өң-алеттен кете жандалбастап аткан.
Аңгыча ачуусу ачынган иттин арсайган тиштери Лилиянын бир жак бетин көзү, мурду менен кошо кабыштыра тиштеп, бир булкуп жулуп алган да, ошондон кийин гана көксөөсү суугандай үстүнөн аттап өтүп, оолактап чыга берген!.. 
¯стү бошой түшкөнү менен Лилиянын бети-башын ысык бир нерсе каптап өткөндөй болгон. 

Бош калган көзү менен мурдунун ордун, териси шылынып иттин оозунда жүргөн бетин эки алаканы менен кармалап, канжалаган колдорун тарбайта:
· Аа-а-а!!! – деп ааламды жаңырта айкырып жатканын эс-мас билет...

    ***

Эми да так ошондогудай ачуу айкырыктан улам оорукананын локуйган жигиттери менен эмчи айымы чуркап кирип, Лилиянын колу-бутун кармап, укол сайып жатышты. Кудум ит менен алышып жаткандай ээ-жаа бербей чамынып, кара терге түшүп, кыйкырып-өкүрүп атып, тээ бир убакта анан тынчып калды аял...

Ошону гана күтүп тургандай, палатага эми дарыгер кирди. Кирди да эч нерсени туйбай, сезбей, селейип каткан аялдын баштагыдан да коркунучтуу өңдөнүп кеткен бети-башына бир карап алып, жүзүн буруп кетти.
Бир нерсе издеген өңдүү анан аялдын жаздыгынын алдын ачып, чакан кара сумкени алды. Көздөрүн жумуп жаткан коркунучтуу аял азыр бакырып тура калчудай, колдорун майда калчылдак басып, ошентсе да шашкалактап сумкени ачты да, баягы бөрсөйгөн бөтөлкөнү чөнтөгүнө салып ала койду.

Аркасынан аял кубалап келаткандай калдаңдап, палатдан чыканча шашты анан.

· ªх-х! – кабинетине кирген соң тамга сүйөнө калып, чекесинин терин бетаарчысы менен сүртүп, анан түз эле кол жууй турган суу түтүгүнө келди да, колуна резина мээлейин кийди. Бөтөлкөнүн капкагын ачып, оозун ылдый каратып кыйлага агызып турду. Бөлмөнүн ичин заматта каңырсыган ачуу, кыйгыл жыт каптап кетти. 
Дарыгер эми бош калган идишке кайра суу толтурду да, оозун бекитип, сыртын даки менен кургата сүртүп, кайра алып барып Лилиянын сумкесине салып койду...
   ***

Марат Муратович чарчап-чаалыккандай,  диванда көздөрүн жумуп, бир топко чейин кыймылсыз отурду. Ушул кезде анын көз алдынан  Лилиянын баягы соо кези, өзүнүн жардам сурап барганы, экөөнүн өткөргөн бир түнү, андан кийинки окуялар кайра баштан кайталанып, тизмектелип өтүп жаткан. Бир убакта анан  ошол ойлордон кутулгусу келгендей, телевизорду жандырды.

· Саламатсыздарбы, урматтуу теле көрүүчүлөр? Сиздер менен – Акшоола Ашыракманова…

Биринчи жолу көрүп жаткандай алып баруучуну кадала карады. 
“Ооба, мен ушул аялзатынын сулуулугун, мына бул көздөрдү, жүзүн сактап калдым!..” – деген бир сыймыктуу сезим келди ага. Ошону менен буга чейинки күнөөлөрүнүн баары жуулуп кеткендей, эмнегедир эми элеки үстүнөн ныгыра баскан оор жүктөн, азаптан арылып, жеңилдей түшкөнсүдү. Ал Акшооланын эмнени сүйлөп, эмне жөнүндө көрсөтүп жатканын уккан да, түшүнгөн да жок. Тек гана анын жаркылдаган бешенсине, бирок кандайдыр муңайым өңдүү көздөрүнө телмире карап отура берди. 
“Ал өзүн алдыда эмнелер күтүп жатканын, анын ушул сулуулугун жезкемпирге айланткысы келген душмандары бар экенин билди бекен? – деди оюнда. – Эгерде Лилия мына бул мөлтүр жүзүнө уу чачса, кандай болмок?..”

Телевизордогу айымдын кислотага күйгөн жүзүн элестетти. Анын бет алдында бети бүрүшкөн, чүрүшкөн, кудум Лилияга окшош ыраңы суук аял сүйлөй баштады…

ªз оюнан өзү коркуп кеткендей, башын силкип, көздөрүн ушалап жиберди доктор.

Айтмакчы, Лилиянын ооруканадан чыгарына бир-эки эле күн калган. 
“Мен эмне деген ишке бардым? Эми ошол “жинди” деген документке сүйөнүп алып, эмнелерди гана жасаар экен?! – деди дарыгер ичинен сызып. - А бирок, эми бербей коюуга да мүмкүн эмес...”
  *** 

“ªмүрлөргө дагы бир күз  келиптир… -  кагазынан баш көтөрүп, терезени карган Акшоола  ушинтип ойлоду.  – Кудум, чачын ак аралай баштаган адамга окшоп, бак-дарактардын бариктери сары, кызыл болуп… атүгүл үзүлүп түшө баштаптыр…» 
Туруп келип, терезеден алыс-алыска умсуна, улутуна карады. Эмнегедир  эсине атасы түштү. Былтыр, так ушул маалда: «Балдарыма өз колум менен терип келдим…» - деп алма-өрүгүн артынып алып, жетип келбеди беле. Ысык-суукка бышып, барбайган багбан колдору менен ар биринин колуна  бирден алма карматып: «Мына бул алма кандай экен? Эч кимде жок, жаңы сорт, өзүм кыйыштыргам. Бул - биринчи түшүмү. Жей гой, жесең!» - деп жандай көргөн кызын эркелете тиктеп турган… Ошо алмалардын ширелүүсү, шириндиги, ай!  Эми да ошого кусалангандай, бет маңдайындагы   сүрөткө карады кызы.
  «Асылым атакем!.. – көз алдында турган элеске эреркей карап, карегение жаш кылгырып кетти анан. – Кечирчи кызыңды, ата?.. Ошол келгениңде да жаныңда болбой!.. Акыркы келишиң экенин кайдан билдим?! Болбосо баардыгын таштап салып, карегиң менен тең айланып, маңдайыңда отурбайт белем, ардагым атам!.. Самолетко салып алып, ай ааламды айлантып чыкпайт белем, атаке!»
Кызынын антип турганын ал да билип, сезип жаткандай, эмнегедир  атасы ага сүрөттөн жылмайып, саал кыймылдап кеткендей  көрүнүп кетти. Адегенде ошону кайра да бир көргүсү келе обдула түшүп, үңүлө тиктеди да: «Мен эмне болуп жатам? Чын эле чарчаган окшойм…» - деди оюнда.   

Телефону «чырр!» этти. Карегинде каканактап турган ысык жаш ыргып, денеси “селт” деп, көкүрөк-көңүлүндө көлкүлдөп турган аялуу сезимдери «чачылып» кетти. Трубканы көтөрдү:
 - Да? 
 - Алло, - деди ары жактагы улгайыңкы үн, - Кандайсың Акшоола, жакшыбы айланайын?

 - Саламатсызбы?  – добушунан тааныды аны,  - Жакшы турасызбы, эже?

 - Жакшы.  Айтып койчу, эшикте аба ырайы кандай?! 

Азиз аялдын суроосу күтүүсүз болгону менен, Акшоола ага анчалык деле таң калган жок. Тескерисинче, көңүлүн оорутпаганга аракет кылып:

  - Боз түшүп турат, эже, - деди.

  - Мм… Ошондой де?..

Акшоола жаңылып калбайын дегендей, терезеге кайра да үңүлө карап койду. Аял ишенбей жаткандай кайра да сурады:
 - Күн тийип  турабы, жокпу?

 - Жок. Күн бүркөө бүгүн.
 - Жаайм дейби?

 - Ошондой го…

 Аял эмнегедир азга  буйдала калып:

 - Каргалар да келип калганбы? – деди кандайдыр, сынагандай.

 - Азыр, карайынчы… - Акшоола терезеге туруп келди. Айткандай эле анча алыс эмес жердеги бактардын башында каркылдап, каргалар айланып жүрүптүр.

- Ооба, келишиптир, - деди кайра отуруп жатып.
- Келишиптирби? ªз  көзүң менен көрдүңбү? 

- Көрдүм, эже.

- Ошондой дейм да, үнү угулуп аткансыган… Быйыл кыш эрте түшөт окшобойбу.

- Мүмкүн.

«Быйыл кыш эрте түшөт окшобойбу…» Бул сөздөн улам Акшоола атасын кайра да эстеди.

Жыйым-терим кезинде чекесинин терин арчып: «Быйылкы кыш эрте түшөт экен, каргалар эмитен эле каркылдап калыптыр…» - деп, же болбосо: «Быйылкы кыш шашпайраак келет го, «какелер» келе элек,» - деп калчу. «Каке» дегени – каргалар эле. 
Акшооланын оюн азиз аялдын  ыраазыдай үн катканы бузду:

 - Сага ишенем, айланайын… Айтмакчы, көрсөтүүлөрүңдү болсо көрө албайт эмесминби, угуп жатам. Жакшы иштеп жатасың. Ден соолукта бол!

 - Айтканыңыз келсин. ªзүңүз да… 

 - Ту-ут, ту-ут…

ªгүнү күйөөсү жетелеп келип, көрсөтүүгө катышып кеткен бул аял. 
Аялдын ошондогу тирүүлүктү кулагы менен көрчүдөй, «шырп» эткен дабышка кулагын төшөп турганы эми да көз алдына элестеп, экөөнүн телефондогу диалогу көпкө чейин кайталанып, угула берди. Ошондон уламбы, азиз адамдын ички дүйнөсүн, абалын өзү аркылуу  сезгиси келгендей көздөрүн жумду…
 Караңгылык! Көөдөй кара түн каптап калды аны! А бирок жандүйнөсү ага макул эместей тыбырчылап, буркан-шаркан түшүп, кан-тамырлары болкулдап, көөдөнүндөгү бир сезим кудум толкун сыяктуу улам бийик көтөрүлүп чыгып, улам кайра кулап түшүп, жан дүйнөсү бул күтүүсүз «тагдыр» менен күрөшүп жаткансыды!.. Бирок ал бир нерсени байкады: Ошол күрөш өтө катуулап, албууттуктун кыйла бийигине жетти да, тээ бир оокумда чарчагандай алсызданып, солгундап, тынчып баратты... «Ии, адам акыры ушинтип жоошуп, тагдырына моюн сунат тура!..»  - деди оюнда.  

Лилияны эстеди. Аяп кетти. ªзүн-өзү күнөөлөдү Акшоола: “Мен туура эмес кылыпмын! Анчалык келген аялдын тамырын тартып, келген жөнүн билсем болмок. Анын үстүнө баары күтүүсүз болуп кетпедиби... Балким кайра да келээр? Азыр кайда жүрөт? Кайда жашайт?.. Балким жардам сурап келди бекен? Анда эмнеге унчукпай кетип калды? Эмнеге андан бери дайынсыз?.. Балким, унутуп калгандыр?..»

  ***
Бирок Лилия аны унутмак турсун басып да, туруп да ал  жөнүндө ойлонуп, алдыга адамдын үрөйү уччудай өтө чоң, «гениалдуу» максаттарды коюп, ошого жетиш үчүн тигинтип, жанын кыйнап ооруканада жатканын ал каяктан билсин?!. 
Чүмбөттүү аялдын өзү тууралуу жек көрүүсү, тынымсыз ойлору кандайдыр көзгө көрүнбөгөн купуя жолдор аркылуу өзүнө агылып келип, жандүйнөсүнө тынчтык бербей түйшөлтүп, атүгүл түшүнө да кирип, өзүн толук курчап алганын, анын кесепети айлана-тегерегине да таасирин тийгизе баштаганын ал түшүнгөн жок. Тек гана ошол жагымсыз аял тууралуу ойлонуудан кутулгусу келип, бирок кутула албай жүрдү. 

Ушу азыр да ал Акшооланын телефон номерин улам терип, улам кайра өчүрүп, эрмектеп жатты. Бу жерге да көнө түшкөндөй, көңүлү ачык, жайдары эле. Бир убакта эсине бир нерсе түшкөндөй жаздыгынын алдындагы сумкесинен Акшоолага арнаган “белегин” алып чыгып, айландырып карап, кайра жазданып жатып алды.
Акыры Акшоолага «гудок» жөнөтүп, демин ичине тарта тыңшап калды.  
Акшоола «номери жок» коңгуроону бүшүркөй карап, телефонду көтөрдү:

- Да?

Лилия бир нерсе дечүдөй оозун таптап барып, унчукпай калды.

- Алло? Сүйлөбөйсүзбү?!

- … - Лилия мыйыгынан күлүп, телефонду басып койду да, чыкылдатып билдирүү жаза баштады: «Акшоола айым! Жакшылап жашап кал! Бул күндөр сенин эң акыркы бактылуу күндөрүң!..»
 Андан ары эмне жазаарын билбегендей ойлонуп калды. Кандай сөз таап, кандай кылып Акшооланын жанын кейитсем деп, жүрөгүн көзөп өтө турган сөздөрдү издеди. «Жок, - деди кайра жазгандарын бат-баттан өчүрүп жатып, - Анда ал Ынакка айтып, анысы сөзсүз милицияга билдирип, жансакчы жалдап берет да, планымдын баары өлөт! Кереги жок! ªткөндөгүдөй бейкам, эч нерседен санаасы жок иштеп турганы жакшы мага! Аймакчы, мен тууралуу кандай ойдо калды экен? Эгерде кайра да бир кезигишсек, албетте кезигебиз, мени кандай кабыл алат болду экен?.. Мм... Эрмек экөө сүйлөшпөдү бекен? Азыр эле биле коёбуз аны!..»
Эрмек Асановичтин иш телефонуна чалды:

- Алло, Эрмек Асанович? Кандайсыз?

- Оо, чет элге кеткен периштем! Сизби?.. – кубанычын жашыра албай, барпалаңдады тигил. - ªзүңүз кандай?! Кайдасыз?
- Эң жакшы. Азыр Стамбулдамын. Иштерди бүтүрүп жатам… Эртең да башка шаарда болом…

- Саяккаттап жүрөм деңиз?! – бир чети кубангандай, бир чети кызгангандай сүйлөдү Эрмек. – Мени унутуп калбасаңыз эле болду. Качан келесиз?
- Дагы он, он беш күндөй болом го. Акшоола кандай жүрөт?

- Жүрсө керек, көрө да элекмин.

- Чынбы?! – ичинен «жым» этип, калп эле кызгангандай, ишенбегендей сурап койду Лилия.  
  - Эмнеге сурадыңыз аны?
- Кызганып жатсам керек...

- Чынбы? Кандай жагымдуу?..

- Мейли анда, Эрмек. Азыр аукциондо отурабыз. Чыкканда чалам.

- Ийгилик каалайм!
“Ай, байкушум ай! – телефонду койгондон кийин ушинтип күлкүсү келди. – Жаман ишенчээксиң, ээ? Сага окшогондорду каалагандай калчап, каалагандай алдаса болот!” 

Эсине Белек түшүп кетти. Көзүн жумуп, аны менен өткөргөн ирмемдерин элестетип, ууртунан күлүмсүрөп жатты да, бир убакта үйгө чалды.

· Да? – бул – Белек болчу. Лилия азга унчукпай, тыңшап турду да, сынамакка:

· Алло, саламатсызбы? – деди үнүн өзгөртүп.

· Саламатчылык! 

· Кечиресиз, бул ким болду экен?

Гүлмираны далай жолу телефондон “текшерип”, кечээтен бери да үнүн кубултуп ойноп, Анарбектин нервине тийип, бул боюнча  мастер болуп калган Белек алда неден шектене түштү да:
· Ким керек эле?! – деди “корс” этип.

· Мм... Кечиресиз, сиздин үнүңүз абдан уккулуктуу экен. Менин атым – Айсулуу. А сиздин атыңыз ким?

· ! – Белек жактырбагандай, трубканы “шарак!” эттирип таштап койду эле, Лилия: “Аз-замат!” – деп кубанып калды.    

 ***

Ынак экөөнүн балдарды алып түшкөн сүрөтүн колуна алып, жалгыз көз менен үңүлө тиктеген аялдын элеси эми да көз алдына келе калды. “Эмнеге сүрөткө анча кызыкты? Же чын эле Ынакты билеби?..”

 Эгерде ушул сүрөткө байланышкан ирмемдер болбогондо, башкасын этибар деле албайт эле! 
Атүгүл акыркы эки-үч күндөн бери “белгисиз” номер аркылуу кимдир бирөө телефон чалып, а бирок унчукпай тыңшап туруп коюп койчу оюн тапты. Ошондон уламбы, алиги чүмбөттүү аял түндө да түшүнө кирди. Кайдан-жайдан “шуу-у!” этип пайда боло калып, кара көйнөгүнүн эки этегин канат кылып учуп келе калды да, Акшооланы бура бастырбай, жолун тороп алды.

· Сиз кимсиз? Сизге эмне керек?! – деди Акшоола.

· ? – аял унчукпайт. Жооптун ордуна тек гана аялдын көөдөнүн түрсүлдөтө ургулап, “дүк-дүк!” эткен жүрөгүнүн кагышы угулат. Анан ошол дүкүлдөк күчөп отуруп, кулактын кужурун алган бир жагымсыз жаңырыкка айлана баштайт. Аялдын арбайган-тарбайган колдору Акшооланын бетин сыйрып алчудай, анын жүзүнө жакындайт!..
· Жок, жок! Ары барыңыз! Мага жакындабаңыз! – жандалбастап качат Акшоола. Аял ансайын жагымсыз каткырып, көлөкөдөй эрчип алат. Бирок болбой эле тигил Акшооланы ийнинен, колунан тарткылап, жулкултата баштайт...
· Коё бер! Тийбе мага! Жолобо дейм! – бир-эки жолу ушинтип чочуп ойгонсо, Ынак колунан тарткылап, ойготуп жатыптыр.    

Эми элеки жан кейиткен нерсенин баары түшү экенин билип:

· ªх-х! – деп Ынагына бой таштайт. А бирок Ынак абалкысындай кучагына кысып:

· Коркпо, болгону эле түш көрдүң. “Түшүң - түлкүнүн богу”, - дебей, акыркы убактарда боюн ала качып, төшөгүнөн туруп кетчү адат тапты. 
ªзү менен өзү болуп, ойчул тартып кеткен жубайынын ичинде кандайдыр сыр жатканын туюп, билип, бирок анын сырын тарта албай бир топ күн убара болду да, акыры ага аракеттенбей деле калды. Айрыкча аялынын: “Мага тийбе! Жолобо!” – деп түшүнөн чочуп турушун Ынак башкага жоруду: “Балким, менден жашырып, мынчалык кыйналганына караганда... бирөө-жарым “зордоп” койбоду бекен? “Иш-иш” деп, талаа-түстө көп жүрөт эмеспи. А балким, кимдир бирөөнү сүйүп калып, же мени, же аны кыя албай, эки ортодо чайналып жаткандыр? Токточу, балким түшүндө “тийбе, жолобо!” деп мага айтып жатпасын?! Андай болсо, ачык айтса деле түшүнөт элем го?..” 

  ***

Күйөөсүнүн эмне үчүн салкын тартып кеткенин түшүнгөнү менен, анын эмнени ойлоп жатканын Акшоола билген жок. “Эч нерсе эмес, бир күнү баардыгын айтам. Дагы бир аз күтө турушум керек”, - деп өзүн жооткоткон болот. 

Аны мынчалык тушаган нерсе, чүмбөттүү аялдын: “Мен жөнүндө күйөөңө да айтпа. Болбосо...” – деген эскертүүсү болчу. Ошол “болбосонун” артында үй-бүлөсү үчүн кандайдыр жамандыктын башы кылтыйып турган. Жада калса алиги чүмбөттүү аял уулун да акмалап, ошол айлана-тегеректе жүргөндөй сезилип, кийинки убактарда баласын да бакчага жибербей, жанында эле алып жүргүсү келчү болду. 

    Бири-бирине карата күмөнсүү, күдүктүү мамилелерден улам, үйдүн ичи да баягыдай болбой, күңүрттөнүп бараткандай. Жада калса Бакыт да мурункудай шоктонбой калган. Ата-энесине аяр мамиле жасап, эч нерсе түшүнө албай жаткандай экөөнө астыртан карап, үйдөгү убактысынын көбүн өз бөлмөсүндө өткөрөт.
· Ынак, - деди бир күнү Акшоола унчукпай тамак ичип алып, атүгүл коштошпой да кетип бараткан күйөөсүнө. – Сага эмне болгон?
· Эч нерсе! – кайра өзүнө ушул суроону берип жаткандай, таң калгандай карады күйөөсү. Анын бир чети таарынгандай, бир чети жакшы бир сөз уккусу келгендей муңайым телмирген каректерине күнөөлүүдөй тигилип:
· Сен мага таарынып жүрөсүң, ңң? Таарынбачы? Мен сага бардыгын айтып берем, бирок кичине убакыт керек, - деп мойнунан кучактап, жайдарыланып бетинен өпкөн болду. Ынак муну да башкача түшүнүп:
· Болуптур, ошондо сүйлөшөбүз, - деп чыгып кетти.

     Жолдо Ынак  Кабыловичтин телеону чырлдады. Уюлдук телефондун бетине үңүлө карап, ишенбегендей кайра да жакшылап карады. Башта бул телефонду көргөндө итатайы тутулуп, дароо басып салчу да, кээде таптакыр өчүрүп таштачу. Эмнегедир бу саам көпкө чейин эки анжы болуп барды да: “Балким, Акшооланын табышмактуу болуп кеткенин ушул айтаар?! Аялдар ушак-айыңды жакшы угушат эмеспи,” – деген ойго ээрчилип, бирок калп эле номерди таанымаксанга салып:
· Да? Алло, ким бул? – деди. Ары жактагы азга унчукпай турду да, бирөө үйрөтүп жаткандай кичинекей эркек бала: 

· Алло, менин атым – Данчик... – деди да жооп күткөндөй унчукпай калды.
Ынак  Кабылович телефонду “шарт» коё салды. Эмнегедир жүрөгү дүкүлдөп чыкты. Машинени жол жээгине токтотуп, бир топко чейин тунжурап отурду: «Бала… меникиби? Данчик дейби? Чоңоюп калган тура…» - деп, бирок эмне болуп жатканына түшүнбөй жаткандай бир топко ойлонуп отура берди да, бир убакта: «Мен эмне болуп жатам? – деди өзүнө-өзү ачууланып. – Каяктагы бала?!.»

Көз алдына баягы-баягы жылы фирмасын алдырып жиберип, Лилиядан көңүлү калып Айнурага кайра барганы элестеди. Ой-санаасында эч нерсе жок, болгону эле Айнурадан «жаңылдым, жаздым» деп кечирим сурайм деп, гүл көтөрүп алып кирип барса, экөөнүн төшөгүндө Айнура өзүнөн алда канча кичүү, жап-жаш, болгондо да мунун кол алдында иштеп жүргөн жигит менен жаткан болчу! Эмне кылаарын билбей,эс-мас боло түшкөн. Ошондо Айнура: «Менин мындан боюмда бар! Ишенбесең - мына!» - деп жалаңкат кийинген халатынын боорун ачып жиберип, төрсөйгөн курсагын көрсөткөн! Деги эле мындай шумдукту көрбөгөн, мындай шумдук болот деп күтпөгөн Ынактын, башка жеген эмедей эси оой түшкөн!
«Балким, Акшооланын чүнчүп, өзгөрүп кетишине эми да ушулар себепчи болуп жатпасын? - деди эми. - Мүмкүн!..»
Канча ирээт  кайра чалып: «Айнура, экинчи колума түшчү болсоң оңбой каласың! Ачуума тийбей, акылың менен болгунуң!» - деп эскерткиси келип, бирок: «Дагы эмне болоор экен, коё турайынчы», - деп сабыр кармады. 
  ***

Түнү менен ыйлай берип, эки көзү тоодой болуп шишиген Айнура эртең менен апасыныкына келди. Анын түрүн көрүп эле, ансыз да жүрөк заада болуп жүргөн энеси иштин чоо-жайын түшүнүп:

- Ай, балам, ай! Айтканды укпай жүрүп, эми азабыңды жеп атасыңбы? – деп наалып жиберди. – Кебетең кантет, кагылайын? Дагы урдубу? 
Кызы апасын кучактап, солуктап ыйлап алды.
· Өлүгүңдү көрөйүн, шыргайдай болгон! – апасы күйөө баласын тилдеп, жаны ачынып кетти, - анчалык байлангыдай, анда эмнең бар экенин билбей койдум, ошондон кутулуп ал десем эле укпайсың. Же бир кишидей эме болсочу...

Кызы ыйлап басылгандан кийин кайра сурады:

· Эмне болду? Же дагы жоголуп кеттиби, тигиниң? Кебетең кантет?

Тээ бир топко чейин унчукпай, мелтейип отуруп, бир убакта Айнура өзү менен өзү сүйлөшүп жаткандай:
· Тигил үйлөнгөнү жатыптыр, - деди.

· Каша-ак! – чочуп кетти энеси. – Эмне дейт, ботом?! Катыны туруп, үйлөнгөнү эмнеси?!

· Ата-энеси да!.. “Энеңдей кылып, бирөөнүн катынын эмне кыласың?! Же биз менен катышпаса, андан көрө Өзүң курдуу, жакшынакай кызга үйлөн!” – деп бирөөнү таап беришкен имиш.
· Ким айтты аны?!

· Өзү! 

· Ай, балам, ай! Мен сага айттым эле го: “Элден мурун кайын-журтуңду колго ал, мелтейбей ийкемдүү бол! Жароокер бол!” – десем укпай жүрүп... 
· Баласынын үйү үстүндө, ашы – астында экенине кубанып жүрө беришпейби, сасыган кемпайлар!

· Баласы жакшы, а ата-энеси сасык экен да?!. – кызына макул эместей айтты апасы. 
Эки тизесин кучактап, улутунду Айнура. Ызадан бекен, эки бети  от менен жалын болуп ысып чыкты. Муундары калчылдап, көзүнүн жашы мөлтүлдөп кетти.
- Болду эми, ыйлаба, - деди апасы жанына отура калып, маңдайынан сылап. – Кетсе –кетсин! «Мойнунан байлаган ит ууга жарабайт», аны күч менен кармай албайсың. Эркек деген ошо. Көңүлү жок болсо эч качан эр болуп жарытпайт. Ал эмес, аял киши сен деле канча кишини «жакпайт» деп баса бердиң? Жайына кой. «Ургаачынын чырагы – кырк», анын үстүнө үй-жайыңтурат, жашсың. Бирде болбосо бирде багың ачылаар, кызым. 

Экөө бир топко унчугушпай калышты. 

-  Эчтекеси жок какбаш да эмессиң. Уулуң  турат. Эс кирип,  чоңоюп калды… - ушуну айтып, апасы кызына нааразы өңдүү сүйлөдү. – Ошо баланын атасын эле жакшылап күтүп алганыңда эмне?! Каяктагы бир шыйпаңдаган эмеге азгырылып, тилимди укпай туруп албадыңбы! Өзүңдөн көр эми, эмне кылайын?..

Апасы туруп кеткенден кийин уулунун бөлмөсүнө кирип, уктап жаткан баланын жанына кыйшайып жатып: «Чыны менен эле, тигиге караганда Ынакка окшошуп келатат… Ошондой эле болсо экен…» - деп ойлоду.
Бу саам мурдагы: «Кудайдан болуп, бала Ынактыкы эмес, ушунуку болсо экен», - деген тилегинен баш тартты. Анткени, кайсы бир күнү жаш  күйөөсү: «Кел, Даниярдын канын текшертебиз, балким, чын эле менин баламдыр?» - дечүдөй, түпөйүл боло берет эле. Эми башканы ойлоду: «Балким, Ынак уулу бар экенин билсе, мени кечирер?   «Мен сага өчөшүп, сени кызганып гана калп айткан болчумун. Бала – сенники!» - десемчи?»
Ал ушуну ойлонуп жатканда Данияр да ойгонуп, апасын мойнунан кучактап:

- Апа, келдиңизби? – деди.

- Келдим, жаным…

- Мен түндө сизди түш көрдүм.
- Чынбы? Кандай түш экен ал?

- Жаман түш… - уулу күнөөлүүлдөй акырын айтты.

- «Түшүң түлкүнүн богу»… Мен түндө уктабай, кыйналып чыкпадымбы, ошону сезгенсиң го? Кана, айтчы?

- Түшүмдө сизди бирөөлөр жип менен байлап, караңгы чуңкурга салып ийишиптир. Мен колумду сунуп, сизди тартып алайын десем… жетпей койдум…

- Койчу?! – Айнуранын жүрөгү сыгылып, маанайы чөгө түштү. Чыны менен эле орго түшүп кеткендей кысылып, дүйнөсү тарый түштү да, ошол ордон сууруп алчу бирөө-жарымды эңсеп кетти. «Ынак!» - мындан башка жооп таба албай койду ал. Ушу азыр анын жылуу кебине, акыл-кеңешине, мээримине зар  болуп кетти да, капыл-тапыл эле оюна бир нерсе «тык» эте түштү:

- Данчик, мен сага бир нерсе айтайынбы? – деди анан.

- Эмне?

- Атаң бизди таштап, башка бирөөгө үйлөнгөнү жатат. Жакында тою болот экен…

Баласы түшүнбөй жаткандай делдейди.

- Бирок… Билесиңби, Данчик, анын кеткени кайра жакшы… Анткени… - андан аркысын айта албай жаткандай мукактанды апасы. – Анткени… ал сенин чыныгы атаң эмес да. Ошон үчүн кетип жатпайбы…

- ? – бала дагы эле унчукпай, апасын бадырайган капкара көздөр менен таң калгандай карап жата берди.

- Болбосо, сени таянеңе таштабайт элек да… Бирок капа болбо, сенин өз атаң андан алда канча акылдуу, жакшы адам. Ал сага аябай окшош. Анан калса мындай бекерпоз, аракеч да эмес, чоң бизнесмен. Акчасы көп. Азыркы мен турган үйдү ошол атаң сатып берген…

- ?..

- Аябай жакшы турчубуз. Бирок… ортодо бир бузуку аял чыга калып, атаңды алдап эрчитип кетип калып, мен да анан… экөөбүз жалгыз калбайлы деп…
- Анын аты ким? – деди бала баятан бери ойлонуп жатып.

- Аты – Ынак. Бирок ал сен жөнүндө билбейт. Анткени, ага таарынып, айтпай койгом… Эгерде ал сенин бар экениңди билсе, бизге сөзсүз кайрылат… Менимче, сенден бир аз чоңураак уулу да бар болуш керек…

- Ал менин бир тууганым болобу?  

- Албетте!

Муну укканда уулу кубанып кеткендей болду. Көздөрү жайнап, жылмайган окшоду.
- Атаңа телефон чаласыңбы? – деди ошону байкаган апасы.

- Кайсы атама? – делдейди бала.

- Өз атаңа – Ынакка да, албетте!
- Ал мени тааныбайт да?

- Тааныш да. «Менин атым – Данчик, сиз менин атам экенсиз го, анда эмнеге мага келбейсиз?» десең, эмне дейт экен?
- Макул! – бала кубанып кеткен.

Бирок, «атасынын» унчукпай коюп койгону баланын эми эле кубанып, балапан кушча талпына түшкөн жүрөгүн кайра жыйрылтып, шагын сындырып койгон. А бирок Айнура ага капа болгон жок. Тескерисинче: «Бул – алгачкы кадам. Кантсе да ойлонуп калды болуш керек. Калганын да көрө жатарбыз», - деп кудуңдап калды. 
Кызынын кабагы ачылып, жадырап күлүп чыкканын апасы балага жоруду: «Ии, уулун көрүп, маанайы ачыла түшкөн тура. Эненин бир бактысы ошол да!..»

Кечке чейин энесинин, уулунун жанында болуп, кечинде кетүүгө камынды кызы:
- Жатып эле алсаңчы, - деди апасы алда нении сезгендей санааркап. – Үйдө жалгыз эмне кылат элең? Андан көрө уулуң менен алаксыбайсыңбы?

- Кетейин, - деди кызы алда нени ойлоп алгандай көшөрүп. – Кокус тиги келип, издеп калсачы?

- Ботом, аныңдан үмүтүң далее үзүлө элекпи?! «Ашка жүк, башка жүк» кылып, жатып ичээр эмени жолотпой эле койсоңчу эми?! Андан көрө жаныңа уулуңду алып албайсыңбы?

- Шашпай… Кийин алам, - деген Айнура уулу мене апасын өөп, үйдөн чыгып кетти. – Эртең келем, жакшы калгыла…
Айнура үйдөн чыгып эле жаш күйөөсүнө телефон чалды. Анысыкөптө барып телефонду көтөрдү да:
· Айнура, үйдөсүңбү? – деди.

· Жок. Апамдыкынан келатам. Келесиңби үйгө?

· Кай жердесиң? – суроосун укпай калгандай сурады тиги.

· Жолдо. “Бакыт” кафесинин жанында.
· Мм. Ошол жерде токтой турчу. Азыр барам, - деп анан кайра шашкалактап сурады. – Алло, Айнура, жаныңда акчаң барбы, тамак алып турчу, макулбу?

Ошондон жарым саат өтпөй, кафеге шашкалактап кирип келди күйөөсү. Айнуранын бетинен өөп, алдыга келген тамагын жанталашып жеп атып:

· Айнура, мен шашып жаткам... Билесиңби, үч жүз доллардай акча керек болуп атат? – деди.
· Эмнеге?

· Ай-й... – нааразыдай унчукту жигит.  - Тигинин ата-энелери кызык немелер экен, кызды алгандан кийин ачуу басарга келесиңер деп атыптыр.

Айнура ыза болгондой “бырс” күлүп жиберди:

· Ачуу басарыңа менин кандай тийешем бар? Ата-энең бербейби?!
· Ай-й... ушинтпечи, эми. Баары бир экөөбүз бир кишибиз да, чынбы?

· Башты оорутпачы! Уктуңбу?! Ушунча жыл үйүмдө кутуруп жашап, тебелеп-тепсеп, ичип-жеп!.. Эми катынды да сага мен алып беришим керек экен да?!

· Тфу! – жерге түкүрдү күйөө. – Эмне болуп калгансың?! Жезкемпирдей болгон апаң мээңди тетири бураган экен да?  Андан көрө ушунча жыл жалгызсыратпай, жаныңда жатып жүргөнүмө рахмат дебейсиңерби?!
Айнуранын көзү алайып, эмне дээрин билбей, оозу ачылды:

· Эй, эмне деп жатасың?! Сен рахмат айтпай, мен айтышым керекпи?! Сен үчүн мен жакшынакай күйөөмдү кубалап жибербедим беле?! 

· Мен үчүнбү?! – эки колун чөнтөгүнө салган тейден шылдың кыла карап, чыкчырылды жигит. – Мен үчүн эмес, менин бир жерим үчүн болбосун, ыя?! Күйөөңө алымсынбай, алдуу-күчтүү, жаш деп мени тандабадың беле?!

· Акмак!!!

· Сучка!!!
Экөөнүн антип тиреше калышканын айлана-тегерегиндегилер угуп-көрүп, айрымдары орун которуп, ордуларынан туруп кетип калышты.
Бир гана бурчта жалгыз отурган дүңкүйгөн эркек гана анткен жок. Экөөнүн урушун маашырлана, мыйыгынан жылмая күлүп, карап отура берди.

· Бересиңби, жокпу?! – деди бир убакта жаш жигит кекетип-коркуткандай  өйдө жактан карап.

· Ме! – келин манжаларынын арасынан бармагын көрсөттү.
Жигит анын сунулган билегин шап кармап, оорута бурай кармады да, жийиркенгендей кайра ары түртүп таштап, чыгып кетти.
Айнура эмне кылаарын билбегендей нес болуп, ызага муунуп бир топко отурду да, эмнегедир кимдир бирөөгө эркелегиси, арыз-муңун айтып, ыйлагысы келип кетти. 
Эсине Ынак түштү. Ага удаа эле Акшооланын баягы өз күйөөсү менен телефон аркылуу да сүйлөшө албай, кабинетине кире албай ыйлап жүргөн кезин эстеди. Ага ошондой түндөрү телефон чалып: “Эриң азыр менин койнумда жатат!.. Ал мени сүйөт!” – деп ого бетер  жүрөгүн жанчып, ыйлатканын, ансайын табасы канып, бактылуу болгон ирмемдерин эстеди. Акшоолага ошондо бул азаптын канчалык ачуу, жан чыдагыс кыйын экенин эми өзү аркылуу  сезип, туюп отурду. “А бирок сен кыйын экенсиң, Акшоола! – деди анын көз алдындагы элесин тирмийе тиктеп. – Баарына чыдадың... Баарыбызды жеңдиң. Мени да, Лилияны да, Ынакты да... Канча азапка түтүп, канча убакыт күтүп жүрүп, акыры сүйүүңдү кайрып алдың! А менчи? Анын бир кылыгын көтөрө албай, өчөштүм! Андан жаш, андан сулуу жигит таап алып, андан өч алгым келди! Үйдөн кубалап чыгардым!.. Акыры бул болду!” 

Эми Ынактын элеси келди көз алдына. Ушул азыр ал: “Бала кимдики?!” – деп сурап жаткандай туюлду. “Бала – сеники!” – деди Айнура бул жолу ишенимдүү. Анын оюн Ынактын элеси окугандай, саал түйшөлө түшкөндөй болду. “Мени кечирчи? – деди Айнура. - Уулуң үчүн болсо да кечирчи? Бир нерсе дечи, мага?! Өзөгүм өрттөнүп, күйүп баратам, Ынак?! Жакшы бир сөз айтчы, азаптан айыга түшөйүн?” – деди анын элесине эреркеп. Бирок, көз алдындагы элестер бара-бара бүдөмүктөнүп барып, жок болуп кетти. Ошондо гана эсине келе түшкөндөй, башын көтөрүп, көз жашын аарчып, серпиле түштү.
Ушунун баарын карап отурган бейтааныш эркек бир бөтөлкө коньягын көтөрүп, аңгыча жанына келди.

Айнура анын ким экенин эстей албай, бу буркуйган, ыраңы суук  эркектин кайдан келе калганына түшүнбөй жаткандай бүшүркөй түштү. Бир чети, муну өчөштүк кылып, күйөөсү атайын жибергендей, денесин коркунуч бийлей түштү. Анын иренжигендей да, чоочуркай да тиктей калганынан:

- Коркпо, бийкеч, мен сизге жаман оюм менен эмес, - деди тигил. – Тек гана, жанагы ыймансыз жигиттин мамилесинен улам көңүлүңүз ооруп калдыбы деп,  жакшы сөз айтып коёюн деген эле ой...
Айнуранын тулку-боюндагы коркунуч акырындап тарай түштү.

Бейтааныш эркек алып келген конькты официантка келип ачып, эки рюмкага аздан куюп кетти.

- Сулуу кыз, анча-мынча мага окшогон, алиги балакайга окшогон жаман-жуман эркектер сизден айлансын! Келиңиз, ушуну сиздин сулуулугуңуз, анан да келечек бактыңыз үчүн алабыз? – деди эркек. Айнура мактоого бир аз жибий түштү: “Эмне экен? Жакшы ой, жакшы ниет менен, менин акыбалымды түшүнүп жатса...” – деп көңүлү жумшарып, рюмканы жарымдатты. 

- Менин атым – Самаган, - лөкүйгөн эркек колун сунду.
Айнура анын колун кармагысы келбегендей, буйдала түштү да:

- Айнура, - деп тигинин барбайган манжаларынын учуна колунун учун чала –була тийгизген болуп, кайра тартып алды. 
Самаган: “Шуркуя! Жийиркенип жатасың, ээ? Ушу сени бир колго түшүрсөм!.. Көрөт элем ошондо сени!..” - деп ичинде териге түшүп, бирок сыртында билгизбегенге аракет кылды.

· Кайда турасыз? – деди Самаган жаш күйөөдөн желбей калган тамакты бурдай сугунуп жатып, көздөрүн жүлжүйтө, башкача бир сырдуу тиктеди. Ого бетер иренжип, денеси жыйрылыла түшкөн Айнура ичинде: “Ишиң эмне?!” – деди да официант кызды чакырды. 
“Мм... бардар катын окшойт”, - Айнура эсептешип жатканда Самагандын оюна ушул келди. Көп өтпөй эле анан Айнуранын соңунан чыкты.

   ***

Алда неден сестенип калган келин чыгып эле такси кармады.  
Ага удаа эле чыккан Самаган да такси кармап: “Артынан айда!” – деди жаңы эле жылып кеткен атксини жандап.

Айнура түшкөн такси шаардын күн батыш тарабындагы көп кабаттуу үйлөрдүн алдына токтоду. Ага удаа эле келген экинчи такси да андан саал алысыраак токтоп, электр жарыгы бирин-серин жанган караңгы көчөдө илмеңдеген ичке караан шыпылдай басып, бир үйдүн подьездине кирип кетти. Көп өтпөй эле ошол эшикке “култ” этип, экинчи караан кирди.

Анткен менен Самаган жетишпей калды. Ал мына кирген кезде айнура лифтке түшүп, жогору чыгып кетти.

· Кечиресиз, азыркы лифтке кирген айым, Айнура кайсы квартирада турат? – деди Самаган чыгып келаткан аялдан сурап.

Аял аны шектенгендей бир чолуй карап алып:

· Билбейм! – деп өтүп кеткенге аракет кылды эле, Самаган жолун тосуп, алдына  тура калып, чөнтөгүнөн маки алып чыкты эле, анысы «шарак!» этип ачылып, жалаңдай түштү.

· Кайсы үйдө турат?! – акырын, бирок ныгыра-ныгыра сүйлөдү эркек. Көздөрү алая түшкөн, Айнурадан жашы улуураак аял:

· Алтымыш жетинчиде... – деди.

· Ким менен жашайт?

· Жа... жалгыз...

· Сен кайсы үйдө турасың?!

· А... алтымыш алтынчыда...

Самаган: “Бая эле ошентпейт белең!” – дегендей мыйыгынан жылмайып, макисин ордуна салды да, аялды жамбашка чапкылап коюп өтүп кетти.
Көп өтпөй эле анан 67-квартиранын коңгуроосун басты да, эшиктин көзөнөгүнөн боюн алак ачып, жашынып турду.

- Ким бул? – деди ичкериден Айнура. Жооп болгон жок. Анын ордуна “шыңгыр!” – эттирип кайра да коңгуроо кагып койду. 
- Ким бул?!

- Шыңгыр...

Айнуранын эсине оюнкараак жаш күйөөсү түшүп кетти. Көпкө чейин келбей коюп, качан эсине келгенде ушинтип ажыкыстанып, кошоматтанып келчү  анысы да. “Кечирим сураганы келген тура,” - деди оюнда. Жанагы таарынып-кайгырганы, баары эсинен чыгып, “жарк» этип жылмайып алды да, эшикти ача салды!
Бирок, бет алдында турган күйөөсү эмес, кафедеги лөкүйгөн эркек экенин көрүп, көргөн көзүнө ишенип-ишенбей жаткандай, оозунан сөзү ыргып, нес боло түштү.
Самаган анын уруксатысыз эле үйгө кирип, эшикти ичинен бекитти да, ачкычты өзүнүн чөнтөгүнө салып алды. Сүйлөөгө да алы келбей, кекечтенип калды келин:
· Ки... ким... жиберди? 
Бу саам да муну күйөөсү жалдап жиберди деп ойлоду ал.

· Эч ким, - деди Самаган жайбаракат бутун чечип. Анан кетенчиктеп, кайда качаарын билбей алаңдай түшкөн келинди тамга ныгыра жөөлөп:

· Кана, жанагы жийиркенип жаткан колуңду берчи, жакшылап кармап коёюн, - деп келиндин манжаларын кармалап, өзүнүн эби-сыны жок манжалары менен Айнуранын бети-башын, эриндерин кармалап, көкүрөк-башынан өпкүлөп, эрмектей баштады.

· Коё бер! Азыр милиция чакырам, коё бер! – эсине келе түшүп, жулкунуп, тигини колун тиштегилеп, ургулап-чапкылап, жаналакетке түшө баштады Айнура. Ушинтсе үнүн укчудай: “апалап”, ара чолодо эмнегедир:
· Ына-ак?! – деп кыйкырды.

Самаган чөнтөгүндөгү макини  алып чыкты да, келиндин бетине алып келип, аркы-терки жалаңдатты. Айткандай эле келиндин үнү “жалп! өчтү. 
- Бул жерде... босогодо... сага кандай, ыңгайлуубу? – деди эркек эми келиндин кийимин үзүп-жулкуп чече баштап какшыктагандай. – Же... өйдө өтөлүбү?
Анан ал Айнураны каруусунан кармай жетелеп алып, ар бир бөлмөгө баш багып:
· Менден башка да коногуң жокпу? О, жакшы турат экенсиң?! Мунун баарын өзүң жыйнап-тергенсиңби же жанагы мадыра башпы? – деп кыдырып чыкты. Бирок Айнуранын жообун күткөн деле жок, Айнураны чачынан кармап, өзүнө каратты да:
· Жакшы жашайт экенсиң, - деди. -  Балким сүйлөшөөрбүз, а?! Эгерде: “Эрим бол, жагып калдың” десең... аны да ойлонуп көрөбүз. Анткени сен да жалгыз экенсиң, мен да көптөн бери ак шейшепте жатып, ысык тамак иче элекмин. Кандай дейсиң?

· ?..

· Бирок, жапайы экен дебе, убагында сенден жаш, сенден аруу,  энесинен башкалар өбө элек кыздарды койнума алып жаткамын. Акыры бир куурайдай болгон кара катын убалыма калып, тиякта жатып чыктым.
Ырысканды, Мээримди, анын сиңдилерин элестетип, чындап эле аларга кусалангандай улутунган болду да:

-  Эн-нең... ошо катынды таба албай жүрөм, оңой катын эмес эле. Менин келеримди билип, үйүн сатып кетиптир. Таппсам бир сазайын берет элем. Бирок, өзү куурайдай болгону менен ушундай бир керемет кыздары бар дейсиң... Чоңоюп калышкандыр... Айтмакчы, бирин боозутуп да койгомун, - деди маашырлангандай. – Эркек тууй турган кыз болчу...  
· Ошолорго барбайсызбы? – шашкалактап, жанталашып жиберди Айнура.
· Ха-ха, ха! – үйдү жаңырта каткырды тиги. – Самаганды эптеп алдайм, амалданам дегиң барбы? Барам! Албетте, барам! Бирок бүгүн эмес! Азыр сендей сулуу турганда, кайда бармак элем, ыя?! Кудай деле кечирбейт го?! 
Айнураны капшыра кучактап, керебетке басып жыгылды. Айнура тырмалаңдап, а бирок олчойгон оор дененин алдынан бошон албай, анын калбыйган сасык оозунан жийиркенип, бетин ала качып жатты. Бу саам да ошого ызалана түшкөн эркек үзүп алчудай келиндин мойнун бир колу менен муунта кармап, экинчи колу менен өзүнүн шымын чече баштады.
Ошол учурда Айнура бир нерсени байкады, зөөкүрдүн колундагы жалаңдаган бычак  анын жанында, жакын эле жерде жатты...

Качан гана зөөкүр үстүнөн басып жыгылганда Айнура баягыны билгизбей ала койду да, тигинин каптал жагына күч менен уруп калды!
· Өк! – дей түштү тигил. Эмне болуп кеткенине түшүнбөй жаткандай, саамга тыным ала түштү да:

· Шуркуя! – деди иштин чоо-жайын билгендей, бирок үнү жанагыдай буркулдабай, кышылдап чыкты. Жымшыгый көздөрү да ойноктобой, кандайдыр бозоруп бараткандай болуп, ошондо да келинди: “Ушинтет белең?!” – дегендей суроолуу титкеп калды. 
Коркуп, эс-мас боло түшкөн келин жанагы одуракай, катуу кол кайрадан мойнуна жабыша калып, муунтуп өлтүрчүдөй жандалбастап, тигинин бөйрөк тушуна мата түшкөн бычакты cууруп алды да, кайра да,  жедеп чарчап, суй жыгылгыча туш келди ургулай берди... 
Аңгыча эшиктин коңгуроосу басылды да, тынымсыз шыңгырай баштады. Бул Айнураны уйкудан ойготкондой, эми эле корккондон өлө түшкөн денесин, акыл-сезимин ойготуп жиберди. Үстүндөгү сайдын ташындай болуп, сулк жатып калган эмеден араң дегенде суурулуп чыгып, эшикке араң  жетти да, ким экенин сурабай туруп ачып жиберди.
Ушул учурда 66-квартиранын эшиги ичинен “шарт” жабылып, шарактап илинип калды...

Айнуранын бет алдында милиция кызматкерлери турду! Аларды көрүп же сүйүнгөнү, же корккону белгисиз кайра да дендароо боло түштү келин.
· Сизге эмне болду? Үйүңүздө ким бар? – деген милиция кызматкерлеринин бири тулку бою, айрыкча бир колу канга чыланып, анан да бирөө жулмалагандай уйпаланып, жарым-жартылай жылаңач, акылынан айныгандай дендароо турган келинди кармап калды да, эки-үчөө тиги үйлөргө чуркап кирип кетишти.
· Мындай отуруңузчу? – деп тергөөчү Айнураны креслого отургуза койду.
Аңгыча аркы үйгө кирип кеткендер кайра чыгып:

· Жолдош подполковник, тигил... – деп келатып Айнуранын корккондой селейе тиктеп калганынан улам бир аз тайсалдай түшүп: 
· Тигиге бычак сайылыптыр, - деди кырдаалды жумшартып айтып.
· Башка эч ким жок бекен?
· Эч ким.

Тергөөчү да аркы үйгө кирип, кайра чыкты да:
· Тез жардам чакыр, - деди бирине. Анан Айнуранын жанына үстөл коюп отурду да:

· Атыңыз ким? – деди.

· Айнура, - калтырак баскан үнү менен айтты келин. Тиги үйдө жаткан кишинин өлүгүн, айнуранын ушул отурушун бирөөсү жаркылдатып сүрөткө да тартып ала койду.
· Тигини сиз сайдыңызбы? – деди жанындагы милиция кызматкери.
Башын ийкегиледи Айнура.

· Ал кимиңиз эле? 

Муун-жүүнү калчылдап, сөздөрдү үзүп-үзүп айтты келин:
- Э... эч ким! Жа-на... кафе-ден… ар-камдан аң-дып келип-тир...
- Башта таанычу белеңиз?

Башын чайкады Айнура.

- Аты-жөнүн айткан жокпу?

- Са… Са… маган дейт. Тү... түрмөдөн чы-гыптыр...
Милиция кызматкерлери бычак жеген кишинин ким экенин түшүнгөндөй бири-бирин карашты.
- Кийиниңиз, - деди анан Айнурага. – Адегенде жуунуп алыңыз.
- Ка… кайда? – жалдырай, жалооруй карады келин.

- Коркпоңуз... Бөлүмгө барып тигил тууралуу көрсөтмө бересиз. Болду.
Аңгыча тез жардам да келди. Бирок, Самаганды доктурга эмес, моргго алып барышаарын Айнура чала-була угуп калды… 

***
Ошол күндөрдө Лилия ооруканадан чыгып, машинесин кандай токтотсо, “стоянкадан” так ошондой айдап чыгып, үйүнө бет алды. Кудум капастан чыккан куштай көңүлү эргип, ушунчалык бактылуу эле! Улам жанындагы бош орундукта  жаткан сумкесин, ооруканадан алган кагазын кармалап, карап коёт.

“Эх десең! ¯чөөбүз эми кандай гана жумуштарды бүткөрөбүз дейсиңер?!. Бириң - жардамчым, экинчиң - сактоочум, куткаруучум болосуңар! А бирок… көрүнгөнгө көрсөтүп, кор кылбайм сени! – кагазына карата айтты муну. - Айрыкча Эрмек менен Белекке окшогондорго! Анан бетибизди операция жасатабыз!..”  

¯йгө жеткиче канча ирээт Белекке телефон чалгысы келип, бирок анткен жок: “Эмне кылып атты экен эргул?! Бара көрөйүн! Киши өңдүү болсо, жанымда боло турсун. Болбосо… көчүккө тебебиз!” – деди оюнда. 
Балкондо турган Белек “Жиптин” тумшугу тээ тигинден бери имерилгенде эле тааныды. “Култ” этип үйгө кирип кетип, чачылып жаткан кийим-кечектерин жыйнаган болду да, подьезд ылдый талпылдап чуркап түшүп, Лилияны үйдүн алдынан тосуп алды.

· Лилия?! Жаным, менин! Саякатчым менин!.. – кучагын кенен жайып, Лилияны жерден тап-так көтөрүп ала коюп, жаш баладай чарк айланытты анан:

· Сагындым сени! Уш-шунчалык сагындым!..

· Болду эми, коё бер?! Токтот дейм?!– деп тыбырчылап да, кыткылыктап күлүп да атты Лилия. - Эл көрсө эмне дейт, түшүр дейм! 
· Мага ошо көргөндөрү жакшы! – муну чын дилинен айтты Белек. “Кудайдан болуп, ушу саам Анарбек же аялы чыга калса экен?!” – деп да тилеп ийди ичинен. Канча күндөн бери жалгыз болуп буулуканбы, же чындап эле араң жеткен ашыгын сагынганбы, Белек Лилияны лифтке да салбай, жогоруну көздөй жөө көтөрүп чыкты.
· Арыктай түшкөн окшойсуң, - деди үйгө киргенден кийин да жерге койбой, бооруна кыскан бойдон. - ªткөндө мынчалык жеңил эмес болчусуң.

Анан ал Лилиянын канчалык суранганына, тилдегенине, каршылык көрсөтүп ургулаганына карабай бекем кучактап, жоолугунун сыртынан эле туш келди аймалап, өөп-жыттагылап атып, бир убакта жоолуктун төөнөгүчү чечилип, ансыз да шуудураган шайынын учу ылдый шыпырылып баратканын, көз айнеги да Белектин колунда жүргөнүн эркектин кучагына кумарлана, жалгыз көзүн жумуп көшүлө түшкөн Лилия адегенде байкабай калды.

Жоолук чечилип кеткенде… Белектин көзү чакчая түштү! Кучагындагы эми элеки тыбырчылап-туйлап, эркелеп турган аялзаты заматта желмогузга айланып кеткендей, аялдын бир көзүн өзү колуна кармап алгандай колундагы көз айнекти да таштап жиберип, артка кетенчиктеп, корккондон тили да буулуп:

· У… у… у-жас, - деп кекечтене түштү. Жалгыз көздүү, беттери да башкача бир быргыл-тыргыл, мурду жок “ужас” азыр аны басып жыгылып, тытмалап жиберчүдөй сезилди ага. 
Бул – Лилия үчүн да өтө жагымсыз ирмемдер эле! Анткени, эми эле өзүнө өпкө-жүрөгүн чаап, жетинчи кабатка чейин көтөрүп келип, өлүп-талып сүйүп турган жигиттин заматта өзүнөн көңүлү, дени сууп, анан калса алсыз немедей көздөрү алаңдап, бурчка тыгылып калчылдап турганы, кимдир бирөө жүрөгүн таш менен жанчкылап жатканга окшоп кетти.  

Бир убакта Белек эсине келгендей, эшикке учуп жетти да, ачкычты калчылдап атып ачып, босогодон чалынып жыгылып, ошол жөрмөлөгөн боюнча сыртка чыга качты…

    ***
 Белек антип кеткенден кийин да Лилия жанагы ордунда, жанагы абалында көпкө турду. Бир убакта анан өзөгүндөгү өрттү өчүрүүгө жан арга издегендей тиги үйдөн – бул үйгө, бул үйдөн – тигил үйгө дикилдеп баса берди да, жер сабап жыгылды.
Озондоп ыйлап атып, тээ бир топто, жедеп чарчоодон суй жыгылганда гана сулкуюп, тынч жатып калды.

А бирок, өзөгүн өрттөгөн өксүк такыр өчпөй койду! Туруп барып суу да ичти, бөтөлкөнүн оозунан кулкулдатып, арак жутту. А бирок анын бири да жардам кыла алган жок. Тескерисинче күчөдү баары! 

ªткөн күндөр өчөшкөнсүп, көз алдына сүрөт болуп келе берди ансайын! Баягы жаңы конуштагы жепирейген үйүн сагынды! ªткөнгө кайрылып барып, ошол күндөргө бекинип, калып калгысы келди анын! Ынакты эстеди… Эки бөлмөлүү времянка, Ынак… Анын бар бактысы ошолорго токтоп, калып калгандай сезилди… 

 А бирок кеч, кеч түшүндү да аны!

“Алкымыңды араандай ачып салбадыңбы! Сен өзүңдүн түбүңө өзүң жете турган болдуң! - деди оң ийниндеги үн. – Эми да кеч эмес?!.”

 “Жок, жок! Жашоо али бүтө элек! Турмуш – театр... Адам – анда ойногон артист! Болгону эле сценарийди жаратууда айла-амал, акыл керек! А сен - гениалдуу катынсың!” – деди экинчи туюму.
Эмнегедир, Лилия ошондон жаназык ала түшкөндөй, шердене түштү:  - - 

- Ооба, - деди үнүн чыгара айтып, - Жашоо  - театр!.. Оюн али бүтө элек!..
Эсине пластикалык операция түшүп кетти. Бала кезинде көргөн индия фильмин эстеди. Кинодогу бир сулуу айымды күйөөсү сууга чөктүрүп жиберет. Бетин крокодил тиштеп, укмуштуудай түрү суук бирөнө айланган айым бирок аман калып, кийин операция жасатып келип, душманынан өч алат… 
Ушуну элестетип, Лилиянын ууртуна күлкү уялай түштү. Туруп барып, колу-бетин жууп, ашканага кирип казан-аягын кылдыратып, чай койду.
“А мен кимдерден өч алам?” – деди ошо арада өзүнөн-өзү сурап.

“Албетте, биринчи кезекте Акшоодан!” – сол ийниндеги үн жооп кайтара салды.

“А… эмнеге андан?..”

“Анткени, сен андан утулуп калбадыңбы!..”
“Бу жолу дагы утулуп калсамчы?!.”
“Жок! Эч качан! Анда мен жиндиканага эмне жаттым?! Утулуш үчүнбү?!”
   ***

Түнү менен уктай албай, түйшөлүп чыкты Лилия. “Акшоолага кантип барыш керек?..” Эси-дартынын баары эртеңки күндө жүрдү. Ой-планында буга Эрмекти да аралаштырып көрдү. “Жок! – деди акыры ал оюнан айнып. – Ага ишенич жок. А балким Акшоола экөө эчак эле кеп жараш кылып алышкандыр?..”

Жанагы окуядан улам го, канча ирээт Эрмек Асановичке телефон чалайын деп өзүн-өзү зордогону менен, чала албай койду. Эмнегедир эле анын да коркуп, кудум Белекке ошкоп каректери чанагынан чыгып кетчүдөй чакыраңдап, алка-шалка терге түшүп кеткен кебетесин элестетип алып, жипкирип туруп алды.

“Белек деген эме жада калса, катын киши Акшоолача боло алган жок!” – деди Акшоолага атайылап бетин ачып көрсөткөнүн эстеп. 
“Бахтыярың деле ит экен! Эгерде, алардын ордунда Ынак Кабылович болгонунда... ал башкача мамиле кылмак!.. Ал... Бахтыярга окшоп: “Каалаганың ушул беле?! Мына, ал!” – деп үстүмдөн ылдый акча куюп, дүнүйөгө көөмп салып: “Эми эмне болсоң, ошо бол! Бирок экинчи жолумдан жолукпа!” – деп оюндан чыгып, баса бербейт болчу!.. Ал – адам эле да! Аямак мени! ªзүн күнөөкөр сезип, ансайын үстүмө үйүрүлүп түшүп, бул азаптан  арачалап калуунун амалын издейт болчу!    

А Эрмек Асановиччи? Ал деле бир бечара да, көрүнүп эле турбайбы! Ал деле анчалык айкөлдүккө, улуулукка бара албайт!.. 
Майдаланып кеттим окшойм. Токтоюнчу! Андан көрө эртеңкинин планын мыктайын! Ооба, бул операция менин буга чейинки жаман күндөрүмө чекит болсун! Канчалык кайраттанып, канчалык өзүмдөн-өзүм жашырганым менен... чарчаган окшойм. А балким, улам жаш өйдөлөгөн сайын адам мокой баштайттыр?..”

   ***
Эртең менен эрте турду. Сумкесиндеги баягы бөтөлкөнү колуна алып, айланыдыра карап, азга ойлуу турду да, бети-башын чүмбөттөй коюп, шамалдай бат-бат кыймылдап, машинесине келди. Ушул убакта эсине бир нерсе түшүп кеткендей,  шашкалактап ким бирөөнө телефон чалды.

· Алло, Марат Муратович?!

· Да... Ким бул?

· Лилия бул!
· Аа, саламатсызбы? Ден соолугуңуз кандай?

Анын бул суроосу аялга жаккан жок.

· Марат Муратович, - деди өктөм да, салтанаттуу да сүйлөп. – Менин “ден соолугум” тууралуу эми кабатыр болбой эле койсоңуз болот. Чалган себебим, баягы “улуу сапарга” аттанып баратам азыр. Жакын арада мен тууралуу формачандарга  “интервью” берип калышыңыз ыктымал. Даяр туруңуз.
· Кандай сапар дейсиз?! Кандай интервью?!.

· Ой, бо-ой, Марат Муратович, ушунчалык да маңыроо болосузбу? Мен эмне үчүн “жинди” болгонумду айткан жок белем?!

· Айткансыз. Бирок...

· Бирок мен айтканымды акыры аткарам. Андыктан сенин “бирок-мирогуң” мен үчүн эч кандай роль ойнобойт. Болгону эле эскертип  коёюн дегеним. Болуптур, анда. Айтмакчы...

Дарыгердин буйдалып, мукактана калганы үчүнбү, алда неден шектенгендей:

· Айтмакчы, ачык ооз эркектерди мен жаман көрөм! – деди Лилия. – А бирок “Кемеге түшкөндүн жаны бир!..”
Эми эле ойлоп атканын телефон аркылуу болсо да Лилиянын сезип койгонуна ыңгайсыздана түшкөн дарыгер:

· Лилия Артыковна, мен сизди түшүндүм. Болуптур, - деп телефонду коё салды.

Ошондон кийин гана Лилия машинесин айдап, жүрүп кетти.
     ***

Марат Муратович эмне кылаарын билбегендей, шалдайып отуруп калды. “Мен ачык ооз эркектерди жаман көрөм!.. Мен ачык ооз эркектерди жаман көрөм!..” 
Лилиянын ушул сөзү кулагынан ашып-ташып, бүт бөлмөнү каптап, толуп чыккандай сезилип кетти ага. “Эмне кылышым керек?! Эмне кылышым керек?!.” – тамекисин күйгүзүп аыр-бери басты. Бир убакта эсине эки-үч күн мурун бөтөлкөнүн ичиндегини алмаштырганы келе калып: “Ошонум жакшы болуптур! Мейли, барса бара берсин!” – деди. Бирок муну менен эле тынч алып кала албай койду. 
“А кокус, андан да башка бир нерсени ойлоп тапкандыр? – деди ою. – А балким, “эскирди” деп,  кислотанын өңү “бузулуп” калганын байкап, кайра алмаштыра койгондур?! О, жок!..”

Укмуштуудай кылмышка себепкер болуп, жана Лилия айткандай аны менен “Бир кемеге түшүп баратканы” үчүн  өзүн-өзү жек көрүп, жанын коёрго жер таппай кетти да, бир убакта халатын чечип ыргытып жиберип, каяккадыр баратты.

“Кап, Лилиядан Акшооланын телефонун сурап алсам эмне?!. Кимден сурайм?! Кайдан табам?! Мен антип сураштырып жүргүчө эле тигил жинди кылгылыкты кылып салсачы?!”

Машинелер кыйма-чийме агылган чоң трассада катуу ылдамдыкта келатты дарыгер. 

“Токточу! - деди бир убакта өзүн-өзү токтотуп, - ªгүнү гезиттен Акшооланын маегин окубадым беле. Ошондо күйөөсүнүн кайда иштээрин айтыптыр болчу! Ооба! Болду-болбоду таптым!..”
Биринчи эле бурулуштан машинени оңго буруп, кыска көчөлөрдү кесип өттү да, Ынак Кабылович иштеген мекеменин алдына келип токтоду.

· Эй, жигит, сиз кайда?! – деди ооздо отурган, орто жаштан ары ооп калган киши.

· Кечиресиз, мага жанагы... жигит керек эле, аялы теледе иштейт эмеспи, Акшоола Ашыракмановна деген?

· Коё тур, шашпа, - камырабай сүйлөдү кароолчу. – Издеген кишиңдин аялын айтпай, өзүн айтпайсыңбы? Ушу, азыркы жаштар бир кызыксыңар!

· Атын билбей атам, аксакал. 

· Билбесең эмне издеп жүрөсүң?

· Керек! Керек, аксакал! – Дарыгердин чыдамы жетпей кетти.

Кароолчу анын карбаластаган кебетесин көрүп, чыны менен эле аябай зарыл экенин билдиби:

· Аялынын аты–жөнүн билбейм, бирок теледе иштейт экенин уккам. ªзү да бир-эки жолу келген мында. Жакшынакай келинчек болчу.
· Ии, аксакал, ошонун күйөөсү керек.

· А эмне, бирдеме болдубу? Жакшы элеби?

· Жакшы эмес! Ой, жакшы эле! Болуңузчу аксакал!

· Омо-ой, кайра мага одураңдап коёт да, эй! Экинчи кабатка  чык! 29-кабинетте отурат. 

· Рахмат! – дарыгер чуркап чыгып баратып, өйдө жактан кайра имерилип кыйкырды, - Аты-жөнү ким эле?

· Ынак Кабылович!

· Рахмат!

Дарыгер күү менен кирип келгенде, Ынак Кабылович да, жанында отурган кесиптештери да ага элейе карап калышты.

· Ынак Кабылович, сизде шашылыш сөзүм бар! – деди энтиккен жигит. Көп өтпөй эле кабинеттегилер чыгып-чыгып кетип, экөө калды.

· Ынак Кабылович, Акшоола... Акшоолага... – деп, андан ары кантип түшүндүрөрүн билбей, дарыгер кепке какап-чакап калды.

· Эмне?! – жүрөгү бир жамандыкты сезгендей, Ынак ордунан атып турду.

· Эмне болду?!

· Эч нерсе! Бирок, Акшооланын  бетине кислота чачканы баратат!..

· Кислота?! Ким?! – деп бир бакырып алганы менен, бирок жооп күтпөй карбаластап, шашып калды Ынак.

· Кайда Акшоола?! – деди тепкич ылдый чуркап келатышканда.

· Билбейм! – деди дарыгер. – Мен угуп эле сизге келдим. 

Экөө Ынактын машинесине отурушту. Бир колу рулда, бир колу телефондо баратты Ынактын.

· Алло, Акшоола! – деди турбканы көтөргөн зайыбынын үнүн уга коюп эле. –Кайдасың?! 

-  Иште. Кабинетте отурам. Эмне болду?

· Жаныңда ким бар?!

· Кызыксың го, сага эмне болду Ынак?!
· Ким бар дейм?!

· Эч ким.

· Мен баратам. 
· Эмнеге? Мен жарым саттан кийин эфирге чыгам.

· Эшикти ичинен жаба тур! Беш мүнөттө барып калам!
· Эмнеге?

· Барганда айтам. Жаап ал эшикти!!!
Жолдо Ынак дарыгерден иштин чоо-жайын сураштырып, териштирген да жок. Атүгүл оюна да келбеди. Тек гана Акшоолага учуп жетип, аны алдыда күтүп аткан алааматтан сактап калууну ойлоп баратты.

Эсине түшө калгандай, жолдо дагы бир-эки жерге телефон чалды. Андан соң Акшоолага кайра да чалды:

· Алло, Акшоола?!

· Мен угуп атам?..

· Жаныңда ким бар?!

· Эч ким... 

· Жетип калдым. 

Эмнегедир, бир жамандык келаткандай, Акшооланын жүрөгү дүкүлдөп чыкты. Телефонду коюп, кабинеттин ачкычты издеди. Бирок жетишпей калды. Ал ордунан жаңы эле туруп келатканда кабинеттин эшиги ачылып, баягы чүмбөттүү аял “шып!” этип кирип келди! 

Акшооланын жүрөгү “болк!” эти!

Эми элеки Ынактын: “Жаныңда ким бар? Эшигиңди жаап ал!” - деп тынчсызданган түшүнгөн үчүнбү, же эчактан бери ой-санаасын эзип, тынч жашоосун дүрбөлөңгө салып кеткен бу аялдын кайра да пайда болуп, капыл-тапыл кирип келишинен уламбы, дендароо боло түштү Акшоола.    

“Демек, булар бири-бирин тааныйт турбайбы,” – Акшооланын биринчи эле ойлогон ушул болду. Байкаганы, чүмбөттүү аял бу саам жылжыбай, Акшооланын жанына кудум түшүндөгүдөй шуулдап,  ишенимдүү, ылдам  басып келди.
· Саламатсызбы? – Акшоола баягыдай эле отургучту жаңсады. – Келиңиз, отуруңуз. 
Отурууга ниети да жок өңдүү, аял бир аз ирмемдерге бет маңдайындагы айымдын элесин сүрөткө тартып калчудай, кекирейип тиктеп турду. Анын жалгыз карегинен атылган ок түз эле келип Акшооланын мурдуна, кош карегине кадала калды. Көкүрөгүндө тызылдаган ыза, өксүк айланып, өзөгү тызылдап ачыша түштү:  
“Кандай жакшынакай, кандай сулуу?!” – деди оюнда өзүндө жок, эми эч качан болбой да турган нерселерге суктанып.

“Сен мындан да жакшынакай болчусуң!” – деди экинчи ою.  
“Көздөрүн айт, кош жылдыздай бажырайып!.. Мурду... кол менен жасап койгондой!”
“Кереги жок! Көргүм келбейт..” – деп ийди кайра. Деген менен ушундай көздүү, мурундуу болгусу келип кетти анын!.. 
Ушул азыр  Акшооланын бир көзүн өзүнүн бош турган көз чарасына бир дем менен оп тартып, “жутуп” алчудай, ал эми мурдун колу менен жулуп алып, өзүнүн оңурайып бош калган мурдунун ордуна коё койчудай обдулуп, умсунуп алды. 

А бирок, бат эле кайра  анте албасын түшүнө койгондой, уйкудан ойгонгондой жандана түштү.  

Шашкалактап сумкесин ачып жатып өзүн-өзү сооротуп да, алдап да: “Эч нерсе эмес! Баары жакшы болот! Бул сулуулук мындан ары сени эч качан бушайманга салбайт! Көз ирмемде азыр ууга күйүп, бырыш-тырышка айланып, бырпырап күлгө айланып жок болот!.. Азыр...” – деди  ичинде. 

Анын келген жөнү, айтаар сөзү ошол сумкеде сымак, аялдын арам оюнан эч кабары жок  Акшоола да унчукпай, демин ичине катып, аялдын бар кыймылынан көз албай, аны алдыда эмне күтүп турганын элес да албай, бирок буга чейинки түйшөлткөн суроолордун жообу азыр табылаарын сезип,  бейкам  күтүп турду…
Лилия болсо сумкесин каруусуна иле коюп, андан чыккан бөрсөйгөн бөтөлкөнү кудум сары ооз балапан кармагандай, аны азыр экөөнүн башынан өйдө көкөлөтүп учуруп жиберчүдөй кош колунун ортосуна салып, Акшооланын көз алдында улам өйдөлөтүп, өтө аяр көтөрүп келатты..!

Ушул сүрөттү өчүрүп албайын дегендей, анын ар бир кыймылына этият көз салып, карап турду Акшоола…

Аңгыча аялдын манжаларынын арасынан муп-муздак суу бүркүлө түштү да, Акшооланын бетине жабыла берди..!

Капысынан бетине бүркүлгөн суудан денеси үркүп, башын бир силкип алып, эки бетин кош колу менен жаап, кетенчиктей берди Акшоола...

Лилия болсо, моокуму кангандай, башкача бир каткырык салып, бар азабын унута, ал арылап жылган сайын кошо жылып, бактылуу болуп баратты!..
Ушул тапта эшик “шарак” ачылып, Ынак Кабылович кирип келди да, кара кийимчен аялды ары итерип ийип, эки бетин кош колдоп басып турган Акшоолага учуп жетти! Жетти да: 

- Эмне?! Эмне болду?! – деп алаканы менен жубайынын жүзүн арчыгылап жиберди, - Бери, мени карачы?! Жакшысыңбы?!  

Аңгыча кабинетке эки-үч милиционер кирип келип, кубангандан боорун “тырмап”, каткырып күлүп аткан Лилиянын колун артына кайрып, кармай калышты. 

А бирок Лилия аларды тоготпогондой, теңине албагандай, кайдыгер түр көрсөттү.

Качан гана кабинетке Мурат Маратович кирип келгенде анын күлкүсү “тып” басылып, мостоё түштү! 
Экөө тиктешип калышты. 

“Саттыңбы?!” - аялдын суроосун туйду дарыгер.

“Абийрим жол бербеди!..” – дарыгердин да кекирейе тиктешинен ушуну окуду аял.

Аңгыча, шашкалактап “тез жардамчылар”, Эрмек Асанович, дагы башка журналисттер кирип келишти.

Кара айнектин ары жагында болсо да, чүмбөттүү аялдын  көзү, эси-дарты эми Акшоолада болуп, баягысындай көкүрөгүн кере-кере, энтиге дем алып, Акшооланын бети-башынын чүрүшүп күйүп, жезкемпирге айлана баштаганын көргүсү келип, күтүп атты. Андан кийин баардыгына кайыл, баардыгына даяр өңдүү сезилди өзүнө.

А бирок, ал күткөндөй болбой, эмнегедир убакыт узарып баратты! 

Ак халатчандар Акшооланы отургуза коюшуп, бетин таза суу менен жуудуруп жиберишти. 
Тээ бир оокумда Акшоола аны баягы эле таң калган, суроолуу көздөр менен тигиле карап турду. 
Лилиянын ичи эңшерилип кетти! Дагы бир жолу утулганын билип, энтиккени күчөп, үнүн чыгара дем алып, азыр бакырып ыйлай баштачудай туюлду. Өзөгү баягысындай акырындап ысый баштап, анан чок салып ийгендей ысып-күйүп, ошонун жалыны, түтүнү оозу, мурдунун оңуракай орду, кулактары аркылуу сыртка чыгып жаткандай сезилди өзүнө. 

- Жек көрөм, сени! Жек көрөм!.. – муну акырын, бирок тиштеринин арасынан айтты Лилия. Анан Акшооланы басып жыгылчудай комдоно түштү эле, жанындагы формачан мырзалар кайра үстөлүнө отургуза, эки ийинден ылдый ныгыра басып коюшту.  

Тергөөчү анын колунан тоголонуп кеткен бөтөлкөнү жерден ала коюп,  Акшооланын бетаарчысына кошуп, целлофан баштыкка салып алды. Бат эле анан алда нелерди чиймелеп жазып, карап тургандарга кол койдуруп атып:

- Аты-жөнүңүз ким?! – деди чүмбөттү аялга кайрылып. Аял унчукпай, мелтейди.  

- Лилия Артыкова, - деди анын ордуна Мурат Маратович жооп берип.
Ушул ысымды укканда Акшоола да, Ынак да “селт!” этти. Эрмек Асанович да түшүнбөй калгандай, бирде өзү Махабат деп тааныган чүмбөттүү “сулууну”, бирде дарыгерди карады.

- А сиз кимиси болосуз? – деди тергөөчү дарыгерге карап.

- Мен психикалык оорукананын башкы дарыгеримин. Аты-жөнүм – Болотбеков Мурат Маратович. А бул аял менин пациентим болчу… Оорукандан чыкканына эки  эле күн болду.
- Калп! - ошондон кийин гана Эрмек Асанович эсине келе түшкөндөй кыйкырып жиберди. – Калп! Бул айымды силер башка бирөөнө окшоштуруп жатасыңар! Жаңылыштык! Бул айым эч кандай Лилия-милия, же эч кандай псих оорулуу эмес, бул – Махабат!!!  
Ал “Махабат” деген атты кандайдыр башкача, көөдөндүн тереңинен аздектеп алып чыккандай, бапестүү айтты:
· Махабат кечээ эле Түркиядан учуп келди! Махабат бизнес кылат. Махабат, эмнеге унчукпайсыз?!. 
Ал чүмбөттүү аялга жалооруй, жооп күтө карап калды да, эмнегедир андан жооп уга албаган соң Акшоолага карады:

- Акшоола?!.

Акшоола да, чүмбөттүү аял да ага жооп берген жок. Бирок, эмнегедир ушул маалда ал өзүнө жан тарта турган бирөө-жарымдын бар экенине бошой түштү. Өзүн кармап, кадам жылдырбай кайтарыкка алып тургандардан булкунуп чыгып, Эрмек Асановичке учуп жеткиси, ага жөлөнүп-таянгысы, эркелеп, кандайдыр жылуу сөз эшиткиси келип кетти. Эрмек Асанович да ошону сезди. Чүмбөттүү чүрөгүн бул абалдан кантип куткарып алаарын билбей, калдастай түштү.
Ошону туйган Лилия да ага ичи жылып, эреркеп, ого бетер эреркей түштү. Бирок, эмнегедир кайра эле бат өзүн токтотуп, Эрмектин бу жерден чыгып кетүүсүн каалап кетти. Анткени ал Эрмектин өзү жөнүндөгу таза сезиминин, аруу махабатынын ошол бойдон калышын каалады. 
«Эртең да күн бар, - деди өзүн-өзү сооротуп. – Баары ушуну менен бүтүп калмак беле? Кудайдан болуп, менин ким экенимди, кандай экенимди Эрмек билбей турса экен?!..»
А бирок…

- Документиңиз барбы? – деди аңгыча тергөөчү.
Чүмбөттүү аял унчуккан жок. Ошондон уламбы, тергөөчү анын жооптуу көздөрүнөн көргүсү келгендей:
· Бийкечтин көз айнегин алып койгулачы? – деди кесиптештерине кайрылып. 
Аны укканда Акшооланын денеси “дүр-р” этип, эмнегедир башын буруп, көздөрүн ала качып, жүзүн Ынактын төшүнө катты. Мурат Маратович да эшикке чыга каччудай обдулду эле:

· Сиз бизге керексиз, Мурат Маратович, тура турсаңыз? – деп тергөөчү аны токтотуп койду.
Бир гана Эрмек Асановичтин көздөрү алайып, нес болду. “Жок, жок, ачпагыла! – деп кыйкыргысы келип кетти. – Ачпагыла! Махабат жүзүн ачпаганга касам ичкен! Ал мынча кишиге эмес, мага да жүзүн ачкан эмес! Ачпагыла?!.”

Лилия өзү да жүзүн ачтыргысы келбегендей, бул “кордукка” каршы экенин билдиргендей ордунан тура калды! Бирок, бу саам да өчөшкөнсүп, төөнөгүчү чечилип кетти. Анткени, жоолугунун бир учу отургучтун мыгына илинип калган болчу. Колу артына кишенделүү болгондуктан кайра бекитип же төйнөй коюуга Лилиянын мүмкүнчүлүгү жок эле.

Чыйпылыктап, тынчы кете түшкөн Эрмек Асанович жардамга учуп жетчүдөй ордунан обдула түшүп, бир-эки кадам таштады да, нес болуп туруп калды! 
Анткени ал жеткнче эле Махабаттын сыймалак, шайы жоолугунун учу шуудурап түшүп кетти!..
Көз айнекчен, мурдунун ордуна оңурайган гана эки оюгу бар, беттери быргыл-тыргыл, жалгыз көздүү аялды канчалаган көздөр жабыла тиктеп, кабинеттин ичи кулак-мурун кескендей жым-жырт боло түштү…
Айрыкча Эрмек Асанович тилин жутуп алгандай, көздөрү ала чакмак болуп, канча күндөрдөн бери көз алдында, сезиминде, атүгүл түшүндө жашап жүргөн келишкен сулуу келиндин заматта түрү cуук желмогузга кубула түшкөнүнө бирде ишенсе, бирде ишенбей, деги эле эмне болуп жатканына түшүнө албай жаткандай абдаарып, өзүн жоготуп, катып турду...
4-январь, 2010-жыл, Бишкек. 

